
Takk fyrir að sækja þessa ókeypis bók. Bókin er bundin höfundarétt þrátt fyrir að hún sé ókeypis og því má ekki afrita hana með neinum hætti svo sem ljósmyndun, prentun, hljóðritun, eða á annan sambærilegan hátt, að hluta eða í heild, án skriflegs leyfis höfundar og útgefenda. Ef þú ert ánægð/ánægður með bókina hvet ég þig til að bjóða öðrum að sækja sitt eigið eintak á Emma.is. Þar geta þeir einnig fundið fleiri bækur við sitt hæfi. Takk fyrir áhugann.
- Þorgrímur Þráinsson
Þessi rafbók er gjöf til grunnskólanema frá
Emma.is og Þorgrími Þráinssyni
Það að lesa, það að skilja, það að læra opnar allar dyr fyrir okkur. Lestur er lykillinn að því að vera upplýstur einstaklingur sem allir vegir standa færir. Nýlegar kannanir sýna krakkar og ungt fólk les sjaldnar en áður. Margt annað en að taka sér bók í hönd er freistandi og sú staðreynd var upphaf þessa samstarfs; Þorgríms Þráinssonar og emma.is. Lestur á rafrænu formi er góður og gildur og opnar jafnmargar dyr og lestur með hefðbundinnar bókar. Tölvan er freisting enda gluggi út í hinn stóra heim þekkingar og spennandi upplýsinga.
Átta bækur á rafrænu formi eftir Þorgrím verði í boði á emma.is, öllum án endurgjalds tímabundið.
1. kafli
Binni sat þungt hugsi í strætisvagninum og horfði annars hugar útí ljósgrænt vorið. Hann nagaði neglurnar af gömlum vana á meðan margbreytileiki sumarkomunnar leið hjá í ýmsum myndum. Appelsínurauðir og brosmildir vinnukarlar slengdu gulum málningarpenslum á þurrt malbikið með taktföstum hreyfingum. Skverleg verslunarstúlka í stuttu pilsi og vorlegum skóm sópaði síðasta vetrarskítnum frá búðinni. Og reiðhjólabörnin skríktu af kátínu þegar þau rassaköstuðust eins og kálfarnir þegar þeim er fyrst hleypt út á vorin.
Stöku sinnum þrýsti Binni enninu upp að kaldri og rakri rúðunni og ylvolgur andardráttur hans, sem varð að móðu á glerinu, byrgði honum útsýnið að hluta. Hann veitti þeim örfáu hræðum, sem vagninn tíndi upp, enga athygli enda héldu dagdraumarnir honum hugföngnum. Hann hafði troðið tánum, og þar af leiðandi skítugum skónum, undir sætisbakið fyrir framan sig en á það hafði einhver flóttaleg hönd hripað: Upp með hendur, niður með brækur, halló Gvendur, Jón skrækur.
Það var eins og Binni hrykki upp af værum blundi þegar hann áttaði sig á því að einhver settist óvænt við hlið hans. Dagdraumarnir hurfu eins og dögg fyrir sólu og ósjálfrátt leit hann á sessunaut sinn sem var dökkklædd stelpa á aldur við hann. Hún brosti góðlátlega þegar augu þeirra mættust og Binni fann að hann snöggroðnaði. Hann leit samstundis undan, furðu lostinn yfir því að stelpan skyldi velja þetta sæti þegar flest önnur voru auð og einmana. Binna gafst ekki langur tími til slíkra vangaveltna því þegar hann var rétt byrjaður að horfa aftur út í vorið seildist stelpan eftir hendi hans og dró hana að sér. Binni leit á stelpuna, sem einblíndi á óstyrka höndina, öðru sinni og var svo forviða að hann orkaði ekki að kippa hendinni að sér. Þegar hann fann hvernig funheit hönd hennar strauk þvalan lófa hans var eins og hann missti mátt í handleggnum. Það var eins og hann léti ekki lengur að stjórn og virtist una sér vel í kjöltu ókunnugrar stelpu sem hafði dottið fyrirvaralaust af himnum ofan. Klæðnaður stelpunnar vakti athygli hans því hún var dökkklædd frá hvirfli til ilja og stór silfurkross hékk um háls hennar. Binni fann hvernig hjartað hamaðist í brjóstinu, frekar af spenningi eða feimni en af gömlum vana, og það kallaði á svör við áleitnum spurningum. Hann hallaði sér upp að rúðunni en lét höndina afskiptalausa. Skyndilega sá hann eftir því að hafa ekki þvegið sér um hendurnar áður en hann fór strætó og hann sá sömuleiðis eftir því að hafa nagað neglurnar. Ýmsar fáránlegar hugsanir og vangaveltur sóttu á hann en smám saman blönduðust þær þeirri sælu og hlýju sem mjúkir fingur hennar framkölluðu.
Hvað gekk þessari stelpu eiginlega til? Var hún hugsanlega ferðanuddari sem kreisti peninga út úr ósjálfbjarga karlmönnum sem komust ekki undan fálmkenndum fingrum hennar? Eða var hún útsendari einhverrar kvennahreyfingar sem var að rannsaka viðbrögð karlmanna við kynferðislegri áreitni? Hafði hún virkilega ekkert þarfara að gera en að stytta einmana farþegum stundirnar með þessum hætti? Binni gat ekki svarað þeim spurningum sem leituðu á hann en notalegar tilfinningar kviknuðu þegar fingur hennar gældu fimlega og af mikilli nærgætni við lófa hans.
Fyrst um sinn þagði stelpan þunnu hljóði og starði þvalan lófann. Síðan byrjaði hún að umla og píra augun. Þegar Binni var kominn í þokkalegt jafnvægi eftir þessa óvæntu uppákomu leit hann líka í lófann á sér eins og þar væri eitthvað að finna sem hann hefði aldrei tekið eftir. Stöku sinnum kíkti hann laumulega á stelpuna sem honum leist hreint ekki svo illa á. Hún var bráðmyndarleg, með dökkt, sítt hár, dimmbrún augu og löng augnhár. Hann vissi ekki hvað hann hefði tekið til bragðs ef áttrætt hrukkudýr hefði hlammað sér í sætið í stað stelpunnar og byrjað að strjúka hann hátt og lágt. Binni gat ekki betur séð en að stelpan væri að upplifa eitthvað sem hann gat með engu móti skilið. Hún leit stundum fram fyrir sig, kinkaði kolli og brosti. Leit síðan afturí lófann, lokaði augunum og hreyfði varirnar eins og hún væri að tala hljóðlaust. Binna fannst eins og nærvera hans skipti hana engu máli því lófinn átti hug hennar allan og hann gat ekki betur séð en að hún yrti stöku sinnum á sætisbakið fyrir framan sig.
„Þegar þú varst lítill drengur slitnaði í þér strengur," sagði stelpan skyndilega lágmælt án þess að líta upp. Binna varð ákaflega hverft við eins og það kæmi honum á óvart að stelpan gæti talað. Hann leit snöggt á hana og augu hans voru spurul en hún sýndi engin viðbrögð. Hún var svo einbeitt og fjarræn að það var engu líkara en að hún væri ein í vagninum ásamt hendinni á Binna.
„Henni líður vel núna því hún bæði brosir og hlær. Þú verður að hætta að ásaka sjálfan þig. Þetta var ekki þér að kenna, þú veist það innst inni." Binni fann kuldahroll fara um sig og viss ótti læddist að honum. Hann hnyklaði brýnnar og varð starsýnt á stelpuna sem mændi fram fyrir sig eins og hún væri að hlusta á ósýnilega veru. „Hugrekkið getur breytt miklu í lífi þínu. Taktu af skarið þegar þín er þörf en ekki láta sporin í myrkrinu hræða þig. Notaðu stöngina sem er grafin í sandinum. Hún er þarna. Þú verður að kafa. Ekki gefast upp."
Binni sat furðu lostinn og starði gapandi á stelpuna sem þuldi upp einhverja bölvaða þvælu sem hann skildi hvorki upp né niður í. Hún leit sem snöggvast framan í hann og andlit hennar ljómaði þótt augun væru tárvot. Augnaráðið var með þeim hætti að Binna fannst hún geta lesið hugsanir hans. Áður en hann náði áttum nam strætó staðar og á augabragði skaust stelpan út jafn snögglega og hún birtist. Undrunarsvipurinn á Binna var stirnaður eins og á leikgrímu og honum varð verulega hverft við þegar hann leit afturí lófann á sér. Lófinn var funheitur og í hann hafði stelpan skrifað skýrum stöfum: LA CROIX! Binni hafði ekki orðið þess var þegar stelpan skrifaði lófann á meðan hún hélt í hönd hans en þegar hann skoðaði stafina gaumgæfilega fannst honum þeir þess eðlis að þeir hefðu verið prentaðir á hörundið. Hann vætti fingurna og strauk yfir stafina en náði ekki að má þá í burtu. Hann skildi ekki merkingu orðanna en gat sér til um að þetta væri franska. Binna svimaði skyndilega og fannst fámennið og loftleysið þjarma að sér. Hann rauk á fætur og beið óþolinmóður eftir því að vagninn stöðvaðist. Án þess að hugsa sig um hljóp hann að skýlinu þar sem stelpan hafði stokkið út en hún var á bak og burt. Hann vissi að það væri til lítils að reyna að finna hana í einni svipan svo hann settist skýlið og leit afturí lófann á sér. Stafirnir voru horfnir en Binni kippti sér ekki upp við það. Hann var búinn að upplifa svo margt óvænt á síðustu mínútum að hann yppti bara öxlum og stakk höndunum í buxnavasana.
Þetta undarlega atvik sat greypt í huga Binna næstu vikurnar en það var eins og jörðin hefði gleypt stelpuna. Hann skimaði eftir henni hvert sem hann fór, félagar hans komu af fjöllum þegar hann reyndi að lýsa henni og um miðbik sumars var Binni orðinn úrkula vonar um að hitta dularfullu stelpuna aftur. Um tíma taldi hann sér trú um að hann hefði fallið í svefn strætisvagninum og að stelpan væri aðeins til í hugarheimi hans. Engar áþreifanlegar sannanir um tilvist hennar voru til en orðin, sem höfðu verið skrifuð lófa hans, kölluðu á svör. LA CROIX! var þýtt sem „krossinn" í vasaorðabókinni en hann var engu nær. Binni sat tímunum saman í vagninum næstu daga eftir að stelpan hvarf sýnum hans og gat nánast lýst leiðinni með lokuð augun. Honum fannst hann vera orðinn kunnugur hverjum ljósastaur, hverju götuhorni og saknaði næstum því þeirra farþega, sem voru vanir að hoppa uppí vagninn á ákveðnum tíma dags, þegar þeir létu ekki sjá sig. Stelpan var hvergi sjáanleg og Binni gafst upp á því að treysta á að Leið 4 kæmi honum til hjálpar.
Örlítil von kviknaði í brjósti Binna um miðjan júlí þegar honum varð litið inn á barnaleikvöll þar sem hópur krakka í bæjarvinnunni sat og skrafaði. Binni var, eins og svo oft áður, að mæla göturnar og auðga andann eins og afi hans hafði ráðlagt honum. Sá gamli þvertók fyrir það að Binni fengi sér vinnu að sumarlagi, eins og aðrir unglingar, því hann vildi miklu fremur borga honum sæmilegt kaup fyrir það að lesa bækur og fræðast — auðga andann eins og hann kallaði það. Binni lét tilleiðast enn eitt sumarið þótt hann væri ekki beint kominn með prentsvertu á nefbroddinn og væri orðinn skítþreyttur á því að auðga þennan blessaða anda því honum fannst það ekki hafa neitt upp á sig.
Það, sem vakti athygli hans á leikvellinum, var dökkklædd stelpa sem skar sig töluvert úr hópnum því hún hékk á fótunum í klifurgrindinni eins og leðurblaka í letikasti. Enginn virtist kippa sér upp við þetta háttalag hennar en Binni staðnæmdist við girðinguna og lét fara lítið fyrir sér. Eftir liðlega stundarfjórðung sveiflaði stelpan sér fimlega niður og Binni fékk sting í magann þegar hann sá heillandi andlit hennar. Þarna var hún þá niðurkomin. Hann sem var
búinn að sitja með sveittan skallann í strætó tímunum saman og spígspora stóreygður á flestum gangstéttum í Reykjavík. Binni hafði ekki kjark til þess að gefa sig á tal við hana á meðan aðrir voru nálægt og fylgdist því forvitinn með henni í nokkurn tíma. Hann lagði leið sína að leikvellinum nokkra daga í röð án þess að nokkur tæki eftir honum. Dag einn, þegar hann gekk fram hjá, kom hann ekki auga á stelpuna og það hvarflaði að honum að hún hefði gufað upp öðru sinni á skömmum tíma. Hann var svo upptekinn við að glápa úr sér augun að hann gætti ekki að sér.
„Fyrirgefðu," sagði hann hraðmæltur þegar hann uppgötvaði að hann var næstum því búinn að ganga vegfaranda um koll. „Ég sá ekki... var að glápa... "
„. .eins og eldgömul sápa," sagði dökkklædda stelpan sem lauk setningunni fyrir Binna eftir að röddin fór í lás þegar hann sá hvern hann var næstum því búinn að jafna við jörðu. „Varstu með lokuð augun?"
„Ha? Nei, þú bara... ég sá þig ekki." Binni tuldraði vandræðalega en var samt kátur yfir því að rekastá stelpuna. „Meiddi ég þig?"
„Á ég að sýna þér hvar gengið er inn á leikvöll inn?" spurði stelpan og greip í handlegginn á Binna án þess að bíða svars.
„Af hverju?"
„Þú ert búinn vera að væflast hérna í marga daga eins og ljón í leit að bráð. Ég hélt að þú fyndir ekki hliðið. Ég skal sýna þér það." Binni sá á stelpunni að hún var að fíflast í honum og hafði lúmskt gaman af. „Ég heiti Sóldís en er kölluð Sóla," sagði stelpan eftir stundarkorn þegar hún sá að Binni var að sigla í strand. „Af hverju færðu ekki að slást í hópinn? Það hlýtur að vera betra en að hanga í trjánum hingað og þangað um borgina."
„Hanga í trjánum? Ég er ekkert að hanga... "
Aftur greip Sóla fram í fyrir honum og endurtók spurninguna.
„Ég skal tala við verkstjórann,” bætti hún við.
„Ég má eiginlega ekki vinna. Bakið... , skilurðu? Ættgengt segja læknarnir."
„Ekki get ég nú séð það," sagði Sóla og leit rannsakandi á Binna.
„Afi borgar mér kaup af því ég get ekki unnið." „Hvað ertu búinn að lesa margar bækur?" Sólu stökk ekki bros þegar hún spurði en það var engu líkara en að hún læsi af skilti sem hengi um hálsinn á Binna. Augabrúnir hennar lyftust eilítið þegar hún spurði en hún bjóst ekki við svari. Spurningin kom Binna jafn mikið á óvart og lófastrokur hennar í strætisvagninum. Hann nam staðar og leit á hana með öðrum hætti en áður.
„Hver ert þú eiginlega? Og hvaðan kemur þú? Það er spurning hver sé að njósna um hvern."
Sóla gat ekki svalað fróðleiksfýsn Binna en hún fékk hann til þess að mæta á hádegi næsta dag. Verkstjórinn féllst á að leyfa Binna að slást í hópinn því vinnusemi unglinganna hafði ekki verið upp á marga fiska það sem af var sumri.
Vinnuflokkurinn samanstóð af ólíkum unglingum úr 10. bekk nokkurra grunnskóla en Hebbi og Trausti voru mest áberandi. Þeir voru grínarar sem létu óspart í sér heyra en yfirleitt hlógu þeir á kostnað annarra. Trausti þurfti yfirleitt að eiga síðasta orðið þegar eitthvað bar á góma og taldi sig fremri jafnöldrum sínum á flestum sviðum. Sóla var fiðrildið í flokknum — söng allan liðlangan daginn og lét tiktúrur annarra ekki koma sér úr jafnvægi. Engu að síður var hún ákaflega meðvituð um umhverfi sitt og það sem gerðist í námunda við hana. Í pásum og kaffitímum brá hún sér í fjölbreyttar stellingar sem vöktu hlátur hjá hinum fyrst um sinn en það skipti hana engu máli. Hún átti það til að standa á öðrum fæti í nokkrar mínútur, fara í brú, fetta sig og bretta og anda á undarlegan hátt. Háttalag hennar minnti Binna einna helst á myndastyttuleik.
„Jóga," sagði Trausti þegar hann sá undrunarsvipinn á Binna. „Bíddu bara, þetta er rétt að byrja. Við bíðum öll eftir því að hún fljúgi heim einn góðan veðurdag. Hverfi bara upp í loftið."
„Jóga," sagði Binni og starði á Sólu. „Er það svona?"
„Þú verður að prófa leðurblökustellinguna hennar," sagði Trausti sem fannst nú vera upplagt tækifæri til þess að gera græningjann að fífli að öðrum ásjáandi. „Hausinn á manni tútnar út eins og blaðra þegar maður hangir eins og hún." Binni lét ekki segja sér þetta tvisvar og apaði eftir Sólu næst þegar hún kom sér makindalega fyrir í klifurgrindinni. Aðrir í hópnum voru þegar búnir að reyna að fara að dæmi hennar en úthald þeirra var takmarkað.
„Reyndu bara að ímynda þér að þú sért víðs fjarri," sagði Sóla og leit á Binna. „Að líkaminn hangi eins og þvottur á snúru. En ekki gleyma að anda og gerðu það með maganum."
„Með maganum?" át Binni upp eftir henni.
„Já, þendu út magann og reyndu að hugsa um ekki neitt. Ekki opna augun og ímyndaðu þér að blóðið renni frá tánum og niður eftir fótleggjunum, í gegnum magann og niður í höfuðið."
„Hvernig getur maður hugsað um ekki neitt?"
„„Ímyndaðu þér að þú sért að kafa djúpt inn í sjálfan þig eins og sálkönnuður og að þú upplifir sterkt ljós. Þá áttu að geta gleymt stað og stund."
„Þetta er alveg glatað. Maður hugsar miklu meira en venjulega þegar maður reynir að hugsa um ekki neitt."
„Ég vissi að hann myndi ekki þola mikið," sagði Trausti hróðugur. „Það getur enginn hangið svona hálftíma nema Sóla. Hausinn springur eftir tíu til fimmtán mínútur." Þegar Trausti sá að Binni var ekkert á þeim buxunum að gefast upp ákvað hann að trufla hann með því að rifja upp fyndið atvik úr fótboltaleik sem hann tók þátt í fyrir nokkrum árum. Binni reyndi að einbeita sér af fremsta megni en honum var lífsins ómögulegt að hugsa um ekki neitt. Blóðstreymið til höfuðsins var orðið óbærilegt og hann fann fyrir hjartslætti í flestum æðum andlitsins. Honum fannst líka sem augun ætluðu að skjótast út úr augntóftunum á hverri stundu.
„Við vorum að keppa til úrslita við lið frá Vopnafirði, að mig minnir, um að komast upp úr c-riðli í 4. flokki," sagði Trausti og brýndi raustina til þess að vera viss um að Binni heyrði í sér. „Okkur gekk hræðilega illa að komast í gegnum vörnina og einn andstæðingurinn var svo grófur að í hvert sinn, sem ég fékk boltann, þjösnaðist hann í bakinu á mér og sparkaði í mig. Ég var orðinn svo pirraður undir lok fyrri hálfleiks að minnstu munaði að ég kýldi hann í magann. Þjálfarinn skildi heldur ekkert í því af hverju varnarsleðinn komst upp með þetta og ráðlagði mér að klípa almennilega í punginn á honum næst þegar hann byrjaði að tuddast í mér. Gaurinn hélt uppteknum hætti þannig að þegar ég sá mér leik á borði bjó ég mig undir að klípa hann eins fast og ég gat. Og ég reyndi að klípa. Ég hélt að ég myndi missa andlitið á staðnum því hann var ekki með neinn pung. Ég fann ekki nokkurn skapaðan hlut."
Krakkarnir skelltu upp úr og Binni gat ekki leynt brosinu. Hugsanir hans um að hugsa um ekki neitt ruku út í veður og vind og hann sperrti eyrun. „Gaurinn leit á mig eins og ég ætti bágt, reyndi að brosa en roðnaði bara. Síðan hljóp hann í burtu eins og ekkert hefði ískorist. Ég skipti um stöðu við Nonna, fór í vörnina en hann í sóknina og bað hann um að klípa í þennan punglausa. Mér lék forvitni á að vita hvort ég væri orðinn tilfinningalaus í puttunum eða hvort gæinn hefði fæðst svona sléttur. Ég hefði viljað eiga mynd af Nonna þegar hann greip líka í tómt því hann stóð á vellinum í dágóðan tíma og glápti í lófann á sér. Við vorum báðir svo hissa að við gátum ekki einbeitt okkur aftur að leiknum. Við veltum því fyrir okkur hvort þessi stóri, sterki varnarmaður væri virkilega með ekkert á milli fótanna. Laus við allt skraut. Þetta var orðið bráðfyndið undir lok leiksins því flestir í liðinu voru farnir að káfa á grey stráknum.
„Var hann eitthvað veikur?" spurði utangátta strákur í hópnum sem gat greinilega ekki lagt saman tvo og tvo.
„Veikur eða kynskiptingur? Ekki aldeilis. Gæinn var stelpa, maður. Þeir voru að stelast til að nota hana."
„Ýkt gaman í sturtu hjá þeim," sagði sá utangátta. „Segðu þeim hvernig leiknum lauk," sagði Hebbi kíminn og ýtti við Trausta.
„Þeir unnu okkur með einu marki og stelpustrákurinn skoraði sigurmarkið undir lokin. Að svo búnu hljóp hún að mér og spurði hvort ég vildi fara með sér í bíó. Spáiði í að dandalast með stelpu sem veit varla sjálf hvort hún er strákur eða stelpa."
Binni gat ekki hamið sig og brosið breyttist samstundist í bældan hlátur. Hann greip í grindina og rauðþrútið andlitið minnti nærstadda á nýveiddan karfa sem var að geispa golunni. Sóla sýndi engin svipbrigði enda gat hún útilokað allt í kringum sig á augabragði.
2. kafli
„Eru kóngulær í kofanum?"
„Það held ég ekki."
„En hrossaflugur, járnsmiðir og svoleiðis ógeð?"
„Ógeð? Hvað er svona ógeðslegt við þessi grey? Ég held að það séu ekkert fleiri skordýr í þessu húsi en einhverju öðru. Rotturnar sjá til þess að skordýrin haldi sig utandyra."
„Rotturnar!" Kristín rétti úr sér í sætinu og var ófrýnileg í framan. Hana hryllti við tilhugsuninni um að kónguló skriði upp fótlegginn á sér að næturlagi eða deildi kornflexinu með henni á morgnana., „Ert virkilega rottur þarna?" Það þurfti næstum því heilaþvo Kristínu svo hún fengist með í útileguna því hún gat ekki hugsað sér neitt verra en að sofa í svefnpoka í tjaldi eða pissa á græna torfu. Hún vildi ekki láta raska lífsmynstri sínu óþarflega mikið. Henni fannst morgunstrokur móður sinnar ómissandi svo ekki væri talað um heita vatnið sem varð helst að gæla við líkama hennar tvisvar á dag. Það var ekki fyrr er Trausti laug því að þau væru á leiðinni í nýtískulegar sumarbústað með nuddpotti, ljósabekkjum og örbylgjuofni að hún kvaddi heimili sitt með tregafullum söknuði.
Sóla hafði ekki hugmynd um hvort húsið væri morandi í skordýrum eða öðrum skriðkvikindum því hún hafði aldrei komið í það. Ömmusystir hennar hafði fengið húsið fyrir slikk fyrir mörgum árum en þar sem það var í niðurníðslu sýndi hún því takmarkaðan áhuga og hætti við að taka það almennilega í gegn. Hún gerði húsið vel íbúðarhæft en hvorki hún né fjölskylda hennar lögðu leið sína í það.
Þegar Sóla var að vandræðast yfir því hvað hún ætti að gera um Verslunarmannahelgina stakk amma hennar upp á því að hún kíkti að Krossum. Hún lét ekki segja sér það tvisvar og þegar Trausti og Hebbi fréttu hvert hún ætlaði ákváðu þeir að slást í för með henni. Binni lét sömuleiðis tilleiðast ásamt Kristínu og Melkorku sem voru í bæjarvinnunni með hinum. Verkstjórinn maldaði í móinn þegar Sóla óskaði eftir því, fyrir hönd hópsins, að fá þriggja daga frí úr vinnunni en hann lét undan þegar sexmenningarnir sannfærðu hann um að þeir kæmust ekki til baka fyrr en á þriðjudeginum vegna þess að fyrr gæti pabbi Kristínar ekki sótt þá. Hann átti átta manna jeppa sem rúmaði ágætlega sex ærslafulla unglinga í ævintýraleit ásamt hafurtaski þeirra. Það kostaði krakkana fögur fyrirheit og loforð um að gæta hvers annars í útilegunni því sumir foreldrarnir voru ekki par hrifnir af því að vita af börnunum sínum aðgæslulausum úti á landi fimm daga. Einstaka tár féll og að minnsta kosti einni hurð var skellt áður en allir fengu leyfi til þess að halda á vit ævintýranna.
Skordýraumræðan blossaði uppí bílnum á leiðinni en hún tók fljótt af því væntanlegar vistarverur voru þeim jafn ókunnar og gönguferð á tunglinu. Binni fann til öryggisleysis í upphafi ferðarinnar því hann vissi í raun ekkert út í hvað hann var að fara. Dvöl í fimm nætur á afviknum stað með ókunnugu fólki óx honum í augum. Áhugi hans á Sólu gerði útslagið með að hann fór en hún hafði ekki enn gefið honum haldbærar skýringar á romsunni í strætisvagninum og skriftinni í lófanum. Hann fann að hann var virkilega hrifinn af Sólu þótt hann héldi því einvörðungu fyrir sjálfan sig. Þótt það hljómaði ótrúlega fannst Binna öðruvísi lykt af Sólu en öðru fólki. Það var eins og einhver seiðandi ilmur umlykti hana. Stundum langaði hann til þess að vefja hári hennar um andlit sér og anda henni að sér. Eða hreinlega þefa af henni frá hvirfli til ilja.
Binni hafði ekki blandað geði við Trausta og Hebba að neinu marki, fannst þeir reyndar ekkert sérlega áhugaverðir, og Kristínu og Melkorku hafði hann ekkert kynnst. Án Sólu hefði hann aldrei farið þessa ferð því hann vildi ekki að aðrir sæju hversu óöruggur hann gat verið. Honum fannst hann öruggur í návist Sólu.
Binni átti það til að mismæla sig, jafnvel stama og roðna upp úr þurru og yfirleitt kaus hann einveru stað þess að vera í hópi þar sem veikleikar hans áttu það á hættu að koma upp á yfirborðið. Binni var með dökkt, stuttklippt hár, skarpa andlitsdrætti en hreyfingar hans voru hægar og stirðbusalegar. Hann hafði gott lundarfar, hafði sig yfirleitt lítið í frammi en gat þó verið hrókur alls fagnaðar ef sá gállinn var á honum. Skúli, vinur hans, sagði hann svo dannaðan að hann byrjaði helst ekki á poppinu sínu í bíó fyrr en allir væru sestir.
Binni saknaði Skúla, sem var eiginlega bara vetrarvinur hans, því hann dvaldi öll sumur úti á landi. Hann gerði ítrekaðar en árangurslausar tilraunir til þess að tala um fyrir Skúla og aftra för hans en hann var ósveigjanlegur. Hann sagðist verða að fara í kyrrðina og frelsið í dreifbýlinu að sumarlagi til þess að lifa af og halda sönsum.
Það voru ólíkar hugsanir sem flugu um í bílnum en til allrar hamingju voru þær ekki sýnilegar. Ef stelpurnar hefðu getað lesið hugsanir Trausta hefðu þær annaðhvort fleygt honum öfugum út eða farið sjálfar á puttanum til baka. Trausti leit á stelpurnar sem kynverur og hugsaði um það eitt að komast yfir einhverja þeirra. Upphaflega ætlaði hann að reyna við Melkorku en síðustu daga fannst honum Kristín höfða meira til sín kynferðislega. Þegar hann hugsaði um þær þrjár í einu var ekki laust við að Sóla kveikti mest í honum. Trausti glotti með sjálfum sér, snéri derhúfunni og reyndi að gera upp hug sinn um það hvar hann ætti að kasta út önglinum. Hann heillaðist af svörtum klæðaburði Sólu, fannst hann eggjandi, stóri silfurkrossinn hafði seiðmögnuð áhrif á hann og hreyfingar hennar voru dulúðugar. Sóla var stöðugt að koma honum á óvart en vegna háttalags hennar hvarflaði það annað slagið að honum að hún væri nýsloppin út af Kleppi.
Derhúfan og kúrekastígvélin virtust vera samvaxin Trausta og sömuleiðis svörtu, þröngu gallabuxurnar. Þetta var þríeykið sem var óaðskiljanlegt. Trausti var með gullhring í öðru eyranu og lítinn hring á litla fingri vinstri handar. Hann var jafn jarðbundinn og Sóla var leitandi, trúði eingöngu því sem hann sá eða upplifði sjálfur. Þrátt fyrir digurbarkann og stærilætið var Trausti stórmyndarlegur og átti því auðvelt með að heilla stelpur. Hann gerði það á margvíslegan hátt, fullviss um að það kæmi síðar til góða. Þegar hann hafði annaðhvort fengið sínu framgengt eða verið hafnað leitaði hann fljótt á önnur mið. Spegillinn var besti vinur Trausta og fór fólk, sem umgekkst hann hvað mest, ekki varhluta af því.
Hebbi var ólíkur Trausta bæði í háttum og útliti þótt þeir væru næstum óaðskiljanlegir. Hann var hraðmæltur og hláturmildur, dálítið óöruggur með sig en þó fullur sjálfstrausts þegar Trausti var innan seilingar. Hann var hávaxinn og myndarlegur, mjósleginn og með ljóst hrokkið hár. Hebbi var stórfættur og hafði Trausti hann iðulega að skotspæni vegna þess. Persónuleiki og skoðanir Hebba voru eins og ómótaður leir. Eina stundina var hann hlynntur einhverju en á næsta andartaki mælti hann á móti því. Það leið vart mínúta milli þess sem hann togaði hárlokkana niður að augum til þess að reyna að fela nokkrar unglingabólur sem höfðu tekið sér bólfestu á skjannahvítu enninu og sýndu ekki á sér neitt fararsnið — honum til mikillar armæðu. Þegar hann sleppti taki á lokkunum skutust þeir jafnharðan upp eins og gormar og rauðar bólurnar nutu sín vel á vandræðalegu og glansandi hörundinu. Hebbi var einstaklega fingrakaldur en sagðist hafa þeim mun heitara hjarta þegar minnst var á frostpinnana tíu sem gerðu oft í því að hrekkja viðkvæmt hold. Tærnar á honum voru sömuleiðis við frostmark og Trausti sagði að engin stelpa fengist til þess að sofa hjá honum nema hann klæddist upphituðum ullarsokkum og fingravettlingum. Hebbi átti það til að gleyma sér í ýmsum hugleiðingum og heykti sig þá með tilheyrandi svipleysi. Á slíkum augnablikum var engu líkara en það ætti að fara að bjóða hann upp.
---
Húsið Krossar stóð reisulegt við langa strandlengju en eina lífsmarkið í námunda við það var gamall einsetukarl í kofaræksni í liðlega kílómetra fjarlægð. Illfært var að þessum tveimur býlum því vatnsmikil og straumhörð á gerði strandlengjuna næstum afskekkta. Mannaferðir voru því fátíðar á þessum slóðum. Á háfjöru var stórum bílum og jeppum fært yfir ána á sérstöku vaði sem fæstum var kunnugt um. Krökkunum leist ekki á blikuna þegar bíllinn öslaði yfir ána en pabbi Kristínar naut leiðsagnar bónda sem bjó landmegin við ána. Sá hristi höfuðið þegar hann frétti af áformum krakkanna og skildi ekki hvað þeir væru að vilja í þetta eyðibýli vitandi af gömlum sérvitringi á næsta bæ. „Ef þið látið Dósa í friði ónáðar hann ykkur ekki en hann er hefnigjarnari en andskotinn," sagði bóndinn og svaraði því aðspurður að sá skrýtni héti Dósóteus. „Það verður stórstreymt um helgina svo þið komist ekki svo glatt í burtu," bætti hann við. „Það þýðir ekki að reyna aftur við ána fyrr en í fyrsta lagi á mánudaginn nema á háfjöru. Ég myndi ráðleggja ykkur frá því að synda í ánni því þótt hún virki ræfilsleg á fjöru er hún ansi straumhörð. Og svo hef ég heldur ekki nennu til þess að halda verndarhendi yfir ykkur um helgina. Hef annað að gera en að fiska fjörkálfa eins og ykkur upp úr ánni og blása í ykkur lífi. Skilið?"
Sóla var í sjöunda himni þegar hún fyllti vit sín af angan náttúrunnar. Húsið heillaði hana frá fyrsta andartaki þótt það væri hrörlegt að sjá en það bar þess merki að hafa staðið mannlaust um hríð. Hún bjóst ekki við slíkri höll á fáfarinni strandlengju. Rúðurnar voru freknóttar af fuglaskít og myndarlegur mosi var á víð og dreif í velflestum gluggakistum. Það var engu líkara en móðir náttúra væri að reyna að eigna sér húsið með því að teygja anga sína inn í það. Sóla skoðaði húsið hátt og lágt og undraðist að skyldfólk hennar hefði svo lítið viljað hafa haft með það að gera. Á neðri hæðinni var rúmgott eldhús, tvær stofur og salerni en á efri hæðinni fjögur vistleg svefnherbergi og baðherbergi. Hún fór reyndar ekki niður í kjallara enda sagði amma hennar að þar hefði fólk yfirleitt ekki verið að sniglast. Sóla gat með engu móti skilið hvers vegna venslafólk hennar skildi húsið eftir autt og yfirgefið allan ársins hring.
Kristín signdi sig þegar hún klöngraðist grettin á svip með allt sitt hafurtask inn fyrir þröskuldinn og bað góðar vættir að vernda sig fyrir slímugum skriðdýrum. Hana hryllti við tilhugsuninni um að sofa í þessu hrörlega rykbæli. Ef pabbi hennar hefði ekki hlegið að pempíuskapnum í henni hefði hún örugglega farið með honum aftur í bæinn. Kristín var einstakur snyrtipinni og sérlega annt um útlit sitt og klæðaburð. Hún var stuttklippt með brúnt hár og aðeins dekkri hörundslit en félagar hennar. Augabrúnir hennar voru vel snyrtar, augnhárin dökkmáluð og varirnar fagurrauðar. Útilegur voru ekki ofarlega á listanum yfir langanir Kristínar en samt vildi hún ekki missa af gullnu tækifæri til þess að skemmta sér með fjörugum jafnöldrum. Hún var búin að háma í sig B-vítamín síðustu daga til þess að flugur forðuðust hana eins og heitan eldinn. Kristín var hneykslunargjörn en ákaflega hughrifin. Það var fyrir neðan hennar virðingu að skokka eða hreyfa sig meira en góðu hófu gegndi því hún ætlaði sér ekki að eyða hjartanu í svoleiðis vitleysu.
Melkorka var hálfgerður hippi í samanburði við Kristínu. Hún var með ljóst, sítt hár skipt í miðju, og þurfti stöðugt að ýta því aftur fyrir eyrun. Hún var með þykkar, kyssulegar varir sem minntu stundum á litlar, uppblásnir slöngur og hún var brosmildari en sólin. Augun voru í smærra lagi en himinblá. Hún var með hring á hverjum fingri, tvo á sumum og gerði í því að vera hippaleg. Kannski til þess að stinga í stúf við Kristínu, bestu vinkonu sína, en þó aðallega vegna þess að það var henni eðlislægt. Hún var náttúrudýrkandi eins og Sóla og fannst mikið til þess koma að fá að dvelja á þessum afvikna stað í tæpa viku.
Binni var ekki fyrr búinn að tæma úr bakpokanum rúmið en Trausti birtist opinmynntur í dyragættinni og jarmaði hallærishlátri. Hebbi fylgdi í kjölfarið en hann var nískari á uppgerðina en vinur hans. „Stalstu sængurverinu frá litlu systur þinni?" spurði Trausti hvellt og kippti því upp. „Eins gott að stelpurnar sjái þetta ekki." Hann gætti þess að tala nógu hátt til þess að vekja forvitni hjá stelpunum. Það tókst. Binni reyndi að kippa sængurverinu af honum en það endaði í kjánalegu reiptogi.
„Láttu ekki eins og fífl, maður," sagði Binni og reyndi að gera lítið úr þessu. Hann grunaði ekki að nokkrar saklausar kindur og beljur á beit á ljósbláu sængurveri myndu verða tilefni slíkrar uppákomu.
„Amma valdi þetta," bætti hann við og fannst ástæða til að afsaka dýrlegt sængurverið.
„Þetta er það ókynþokkafyllsta sem ég hef séð. Þú býður ekki stelpum uppí rúm til þín undir einhverja hallærislega kindasæng. Þetta er glatað, Binni."
„Það stendur engum öðrum til boða en mér að sofa undir þessari sæng." Binni skynjaði fljótt að Trausti var að reyna að niðurlægja hann í viðurvist stelpnanna.
„Maður klikkar ekki á smáatriðunum, Binni. Maður mætir með svefnpoka í útilegur en ekki lummó sæng eins og smábarn."
„Hann getur þó talið kindur ef hann á bágt með að sofna," sagði Melkorka og fannst átroðningur Trausta bjánalegur. „Mér finnst þetta krúttlegt."
---
„Við skírum þig Kríu, í nafni Guðs föður almáttugs, okkar, sem hér sitjum, og allra anda sem vilja slást hópinn eða eru vitni að þessum einstæða atburði." Kristín sat með lokuð augun við varðeldinn á meðan krakkarnir létu nokkra dropa falla niður á höfuðið á henni. Síðan lögðu þau öll hægri höndina á hvirfil Kristínar, hverja ofan á aðra, og gengu í kringum hana eins og hún væri jólatré. „Nú heitir þú ekki lengur Kristín Íris Arnardóttir, heldur Kría," kyrjaði Trausti og hin tóku undir: „K — R — Í — A."
„Notir þú annað nafn en þetta guðdómlega fuglsnafn í þessari heilögu helgardvöl á hótel Krossum de lux mátt þú hundur heita. Ef við heyrum orðið Kristín af þínum fínlegu og rauðmáluðu vörum munum við fela sjampóbrúsana þína, mála húsið rautt með varalitunum þínum og naglalakki allar kríur á ströndinni með lakkinu þínu. Refsing þín verður sem sé sú að standa berstrípuð og ómáluð fyrir framan alþjóð næstu daga. Þú heitir Kría og ekkert annað." Kristín hélt fyrir andlitið á meðan „vinir" hennar örkuðu kringum hana og létu öllum illum látum. Binni hafði misst það út úr sér í sakleysislegu spurnarformi af hverju hún væri ekki kölluð Kría. Í kjölfar þess hófst þessi trúarlega skírnarathöfn þar sem Kristín var tekin í fuglatölu eins og nafn hennar gaf tilefni til.
Krakkarnir höfðu kveikt varðeld á fagurgullinni ströndinni og horfðu á síðustu geisla kvöldsólarinnar leggja rauðan dregil á hafflötinn. Matarleifunum var kastað í eldinn en Sóla sá til þess að hvorki tómar dósir né annar úrgangur rynni útí sandinn. Það var hálfgerð værð yfir hópnum eftir ferðalagið og snögga tiltekt í húsinu.
„Þetta er toppurinn," sagði Sóla sem lá á bakinu sandinum og hvíldi höfuðið á lærunum á Binna. Lúnir kropparnir lágu þvers og kruss við eldinn og leituðu óafvitandi eftir einhverri snertingu. Ilmur náttúrunnar og söngur sjávarins héldu þeim hugföngnum í sandinum.
„Meiriháttar," sagði Melkorka og lék sér við eldinn með mjórri spýtu. „Þetta er nú eitthvað annað en að dandalast á einhverri útihátíð innan um ælu og annan viðbjóð."
„Heyrðu Melka mín," sagði Trausti. „Þú veist að fyrsta kvöldið er alltaf rólegt. Við erum bara að hita okkur upp fyrir morgundaginn. Bjórinn er ó kælingu."
„Nú er kominn tími til að hlusta á góða draugasögu," sagði Hebbi og rétti almennilega úr sér. „Sólin er horfin og myrkrið loksins að vakna."
„Engar draugasögur, takk," sagði Kría og leit alvörugefin á Hebba. „Við sofum í nógu skuggalegu húsi þó svo við séum ekki að segja draugasögur í ofanálag."
„Þið Melka eruð nú saman í herbergi og getið passað hvor aðra. Það er eitthvað annað en við Sóla." Binni lagði orð í belg með þessum hætti en hann og Sóla voru þau einu sem voru með sér herbergi.
Hebbi skeytti ekki um mótmæli Kríu og byrjaði á sögu sem hann fullyrti að væri dagsönn og að atburðirnir hefðu átt sér stað á Fróðárheiði sem var skammt frá Krossum. Krakkarnir færðu sig ósjálfrátt nær hvert öðru þegar Hebbi hóf frásögnina því myrkrið var að skella á enda komið fram yfir miðnætti. Eldurinn varpaði flöktandi skuggum á andlit þeirra og þögnin í náttúrunni magnaði upp sérstaka spennu. Sjórinn sleikti fjörusandinn með tilheyrandi gjálfri og fikraði sig nær krökkunum. Þau höfðu ekki orð á því en hvert um sig bjóst allt eins við því að myrkrið öskraði á þau fyrirvaralaust. Stöku hljóð í fuglum mögnuðu frásögnina en Hebbi sýndi á sér nýja hlið þegar hann lifði sig inní draugasöguna með ólíklegustu andlitsgrettum, handapati og fjölbreyttri raddbeitingu.
„Frændi afa míns var einu sinni að keyra yfir Fróðárheiði um koldimma nótt um miðjan vetur. Veðrið var einstaklega gott, snjóhvít jörð og bjart tunglskin. Þegar hann var kominn miðja vegu yfir heiðina sá hann skyndilega hvar ung kona klöngraðist upp á vegkantinn og gaf honum merki um að stöðva. Hann stöðvaði bílinn, hljóp út og greip utan um konuna sem var að niðurlotum komin. Hún virtist vera í losti því hún sagði ekkert heldur settist inní bílinn og starði stöðugt fram fyrir sig. Hún var blóðug og rispuð framan og hann gat ekki betur séð en að hún væri handleggsbrotin. Konan sat eins og liðið lík í bílnum en hann horfði til skiptis á veginn og á hana af einskærri forvitni. Þar sem hann var hræddur um að hún missti meðvitund á hverri stundu talaði hann sleitulaust en hún var þögul sem gröfin.
Rétt áður en frændi afa míns ók inn í Ólafsvík hvarf konan á meðan hann deplaði augunum. Honum varð svo um að hann missti næstum því stjórn á bílnum. Hann snarhemlaði og stökk út — logandi hræddur. Konan gufaði gjörsamlega upp á staðnum. Ekkert blóð var í sætinu, engin vísbending um að hún hefði setið í bílnum. Maðurinn ók í snarhasti á lögreglustöðina í Ólafsvík og sagði þeim hvað hefði gerst.
Tveir lögregluþjónar og umræddur frændi óku sem leið lá upp á Fróðárheiði til þess að kanna hvort þeir yrðu einhvers vísari á þeim stað þar sem konan stöðvaði bílinn. Og viti menn --- haldið ykkur! Um eitt hundrað metrum utan vegar var bíll á hvolfi og ljósin lýstu upp snjóinn. Hann hafði runnið útaf í hálkunni og endastungist niður brekkuna. Og bíðið nú við! Við hlið bílsins lá konan sem fékk far hjá manninum liðlega hálftíma áður. Og hún var steindauð... og handleggsbrotin." Djúp þögn ríkti í fjörunni eftir frásögnina og undrunarsvipur leyndi sér ekki á andlitunum.
„Vá," sagði Binni og leit á Sólu. „Og Fróðárheiði er hérna rétt hjá. Vá!"
„Ertu viss um að bíllinn hafi verið nákvæmlega hundrað metrum utan vegar." Trausti reyndi með aulafyndni að fá athygli og kreisti fram hallærislegt og óviðeigandi bros. Melkorka þaggaði niður í honum og sagði honum að haga sér ekki eins og smábarn.
„Þið vitið að Axlar-Björn, einn mesti fjöldamorðingi Íslandssögunnar, bjó hérna rétt hjá --- alveg við Fróðárheiði." Sóla upplýsti hina um þetta til þess að kynda undir spennunni með Hebba. „Hann bjó á Öxl og hjó fólk í spað með öxi."
„Þetta fer að verða ágætt," sagði Kría og renndi fingrunum í gegnum hárið. „Eins gott að maður er ekki einn í herbergi."
„Kannski var konan í bílnum systir Axlar-Björns," sagði Trausti sem átti bágt með að sætta sig við að láta sussa á sig eins og smábarn og hélt áfram með misgáfulegar athugasemdir. Krakkarnir skiptust á skoðunum um sögu Hebba en Sóla var sú eina sem sat þögul og hlustaði. Melkorka tók af skarið þegar henni fannst skoðanaskiptin orðin of hávær, og hver og einn talaði í kapp við annan.
„Frændi minn, sem er aðeins eldri en við, fór heimsókn til Ástralíu fyrir nokkrum vikum og dvaldi hjá vini sínum í Sidney. Daginn áður en hann lagði af stað til Íslands, eftir mánaðardvöl ytra, áttaði hann sig á því að hann var ekki enn búinn að sjá kengúru. Hann sagðist ekki geta verið þekktur fyrir það að hafa verið í Ástralíu, sjálfu kengúrulandinu, án þess að sjá eitt einasta pokadýr. Vinirnir óku því út fyrir borgina í von um að uppfylla draum frænda míns en það var sama hvert þeir fóru, hvergi var kengúru að sjá. Þegar komið var fram á mitt kvöld ákváðu þeir að snúa við enda orðið niðdimmt. Og getiði hvað? Þegar þeir voru hálfnaðir til baka, stökk kengúra út úr myrkrinu í veg fyrir bílinn og þeir óku á hana. Frændi minn var alveg miður sín því kengúran var dauð en hann ákvað að gera gott úr þessu og bað vin sinn um að sækja myndavélina inn í bílinn. Síðan reisti hann kengúruna á fætur, hélt utan um hálsinn á henni og vildi fá mynd af sér með henni sem sönnun þess að hann hefði verið í Ástralíu. Flassið á myndavélinni virkaði ekki þannig að vinur hans þurfti að fara aftur inn í bíl og sækja nýjar rafhlöður. Á meðan skellti frændi minn kengúrunni í jakkann sinn til þess að myndin yrði ennþá sniðugri. Þetta var allt svo raunverulegt því það sást ekki á kengúrunni að hún væri dauð. Þegar vinur hans birtist loks með græjurnar lagi og smellti mynd með tilheyrandi ljósleiftri gerðist dálítið sem þá óraði ekki fyrir. Blessuð kengúran rankaði úr rotinu, leit á frænda minn eitt augnablik og hoppaði svo útí myrkrið eins og hún hefði séð draug --- í jakkanum hans sem í voru farseðillinn, vegabréfið, peningarnir og greiðslukortin. Spáiði í þetta!" Melkorka ætlaði ekki að geta lokið frásögninni því krakkarnir engdust um af hlátri. „Hún hefur örugglega fundist dauðadrukkin á næsta bar um nóttina."
„Skrýtið að fugl skuli heita snjótittlingur, finnst ykkur það ekki?" Binni kastaði þessar spurningu yfir eldinn eftir skamman hlátur, gjörsamlega samhengis
laust við allt sem á undan var gengið. „Skrýtið," endurtók hann og geispaði ámátlega. Krakkarnir litu stóreygðir á Binna sem virtist hafa fengið sólsting myrkrinu.
„Verður þú svona í myrkri?" spurði Melkorka og mælti fyrir munn allra. „Hvernig blandast snjótittlingur inní þessa umræðu?" Binni áttaði sig strax á fáránleika spurningar sinnar en hann átti það til að missa hugsanir sínar frá sér fyrirvaralaust. Stundum var svo mikið um að vera í kollinum á honum að hann hugsaði hreinlega upphátt. Hann átti erfitt með að venja sig af því að tala við sjálfan sig. Langar einverustundir enduðu oft í undarlegum samræðum en þær komust þó aldrei á það stig að hann svaraði sjálfum sér. Ef svo hefði verið hefðu margir líklega reynt að troða honum inní vagninn Kleppur-hraðferð.
Af einhverjum sökum voru snjótittlingar ofarlega huga hans fyrr um daginn og þeir flögruðu inní huga hans að nýju með þessum hætti.
„Dæmigert," sagði Trausti sem nýtti sér hvert tækifæri til að gera lítið úr öðrum. „Þeir, sem eiga sængurföt með húsdýrum, eru ekki í lagi. Furðulegheitin og sérviskan brjótast út á margvíslegan hátt. Ha?"
„Þetta er alveg rétt," sagði Sóla þegar hún sá hvað Trausti ætlaði sér með Binna, „snjótittlingur er mjög skrýtið nafn á fugli."
„Ég hef oft spáð í svona skrýtin orð," sagði Hebbi sem fannst gaman að breyta um umræðuefni. „Sumt er hrikalega fáránlegt. Til dæmis handklæði. Af hverju heitir handklæði handklæði en ekki eitthvað annað?"
„Hvað meinarðu?" spurði Trausti en af svip hans að dæma fannst honum umræðan komin niður á ansi lágt plan.
„Vettlingar ættu frekar að kallast handklæði. Það er réttnefni."
„Það er rétt,” sagði Binni hróðugur og líkaði undirtektirnar. „Handklæði ættu frekar að heita líkamsþurrkur eða baðklæði."
„Þetta er fínt, takk fyrir!" sagði Trausti hneykslaður og stóð á fætur. Andúð hans á umræðunni var algjör. „Ég ætla ekki að eyða helginni í að velta því fyrir mér af hverju snjótittlingur heitir ekki grastittlingur og af hverju handklæði eru yfirleitt til. Þið eruð eins ' og smábörn. Á ég ekki að sækja skóflur handa ykkur svo þið getið mokað í sandinum? Af hverju gefið þið ekki út orðabók? Ég ætla að fá mér bjór." Trausti strunsaði í burtu og Melkorka glotti við tönn.
„Voðalega tekur hann sig hátíðlega, greyið. Er hann eitthvað viðkvæmur?" Hebbi yppti öxlum þegar Melkorka leit á hann og hann var jafn undrandi og hin. „Það er í lagi að fíflast aðeins." Trausti kom að vörmu spori til baka með bjórkippu dinglandi við hlið sér. Hin sátu þögul og mændu á hann.
„Er nú verið að þegja í kór?" spurði Trausti og hlunkaðist niður í sandinn. „Veriði góð og fáið ykkur bjór." Það var eins og bjórsopinn hefði feykt fýlunni burtu því hann stundi af vellíðan. „Tölum um eitthvað skemmtilegt, eitthvað þroskandi."
„Eins og hvað?" spurði Kría íbyggin á svip og leit á Trausta. Hún hafði litið hann löngunaraugum um nokkurt skeið og var eiginlega búin að ákveða að reyna við hann um þessa helgi.
„Kynlíf, hvað annað?" ropaði Trausti. „Byrjum á Binna og göngum á línuna. Fyrsta kynlífsreynslan. Allir til, ha? Eða hefur ekkert ykkar sofið hjá?" Trausti lét eins og stjórnandi hringborðsumræðna í sjónvarpssal. Hin vissu ekki hvort þau ættu að taka hann alvarlega.
„Meinarðu einn eða í smáum hópum?" spurði Binni og leit á Trausta.
„Skiptir ekki máli. Bara segja aðeins frá fyrstu kynlífsreynslunni. Hvenær þú svafst fyrst hjá og allt það." Trausta var alvara og beindi athygli allra að Binna.
„Eigum við ekki frekar að ræða eitthvað sem þú þekkir af eigin raun, Trausti?" sagði Sóla illkvittnislega og krosslagði fæturna. „Það hlýtur að vera erfitt fyrir þig að skálda í snarheitum."
„Ekki svekkt, Sóla, þótt þú sért hrein mey. Ekki svekkt!" Trausti ákvað að svara fullum hálsi því hann var orðinn þreyttur á því að Sóla tæki hanskann ávallt upp fyrir Binna.
„Sumir bera virðingu fyrir sjálfum sér og öðrum. Aðrir eru tækifærissinnar. Sumir monta sig allan daginn og gera svo aldrei neitt." Sóla lét ekki slá sig út af laginu og hélt ró sinni. „Við skulum hlusta á þig ef þú færð eitthvað sérstakt út úr því að ræða þín einkamál og kynlíf. Við erum til."
„Ég var bara að fíflast, þú veist það." Trausti lét sem hann meinti ekkert með þessu og skálaði við Hebba. „Ég vildi bara breyta um umræðuefni."
„Við skulum ekki spilla friðnum fyrsta kvöldið," sagði Melkorka og stóð á fætur. „Ekki nenni ég að hanga hérna með ykkur ef það verða stöðug skot í gangi."
„Það verður ekkert svoleiðis," sagði Sóla og brosti. „Það er ekkert óeðlilegt þótt eitthvað komi upp á því við þekkjumst nánast ekkert. Það er eitt að vinna með fólki en annað að vera með því dag og nótt. Ef það kostar einhver smá átök að ná saman verður það bara að hafa það. Við erum engin börn þannig að við ættum að geta rætt málin."
„Skrýtið," sagði Binni sem hélt fyrir nefið um leið og hann saup á bjórnum. „Maður finnur ekkert bragð ef maður heldur fyrir nefið. Hafið þið prófað þetta? Skrýtið, maður."
3. kafli
Einhverju sinni hafði vinkona Sólu það á orði um hana að hún svæfi svo laust að hún vaknaði ef flugur flygjust á í næsta herbergi. Hún hafði lög að mæla því Sóla vaknaði um miðja nótt við mannaferðir í stiganum sem kveinkaði sér með brakhljóðum við hvert fótatak. Sólu þótti afar ólíklegt að eitthvert hinna ætti erindi niður um miðja nótt og ákvað því að aðgæta hver væri á ferli. Í þann mund sem hún opnaði hurðina varfærnislega sá hún skugga einhvers hverfa niður stigann. Sóla læddist á tánum og reyndi að gera sig fislétta svo stiginn segði ekki til hennar. Þegar hún var komin niður ískraði í útidyrahurðinni og mannvera hvarf út í myrkrið. Sóla greip næstu yfirhöfn en vildi ekki tefja fyrir sér með því að þreifa eftir skónum sínum. Hún hraðaði sér út og skimaði eftir verunni sem var horfin útí myrkrið. Tunglskinið kom henni til hjálpar þegar hún fikraði sig fyrir hornið á húsinu því við rústir fjárhússins sá hún einhverja óljósa þúst krafta í sandinn. Sóla gekk hikandi í áttina að verunni og greip fast um krossinn sem hún hafði ómeðvitað tekið með sér. Krossinn veitti henni styrk og hún handfjatlaði hann ávallt þegar hún var óörugg og smeyk.
„Halló," sagði Sóla lágt þegar hún nálgaðist veruna sem nefndi eitthvert nafn án afláts. Sóla reyndi að ná sambandi við þann sem kraflaði þarna í sandinn og talaði við sjálfan sig.
„Hilda, Hilda. Ekki fara frá mér. Komdu aftur. Hilda, komdu." Sóla varð glöð og undrandi í senn þegar hún sá að það var Binni sem kraup í sandinum og talaði stöðugt um einhverja Hildu. Hún reyndi að ná athygli hans á varfærnislegan hátt en þegar það tókst ekki áttaði hún sig á því að hann hafði gengið í svefni og var steinsofandi við þessa iðju sína.
Sóla var svo næm að hún þurfti ekki að umgangast fólk lengi til þess að skynja hugarástand þess og innræti. Hún fór leynt með skyggnigáfur sínar því hún var hrædd um að fólk yrði óöruggt í návist hennar ef það frétti af hæfileikum hennar. Sóla bæði sá og fann hvernig fólki leið, hefði hún á annað borð áhuga á því. Hún hafði mikla snertiþörf og kom fólki oft í opna skjöldu þegar hún greip í hönd þess sem hún talaði við án þess að þekkja viðkomandi vel. Þetta gerði hún bæði til þess að sýna hlýju og einlægt viðmót og líka til þess að nema þá strauma sem fólk sendi frá sér ómeðvitað. Hún hafði ríka réttlætiskennd og tók jafnan málstað þeirra sem minna máttu sín. Hrokagikkir áttu ekki upp pallborðið hjá henni. Sóla var svo mikil tilfinningavera að hún missti stundum stjórn á skapi sínu en hún var ávallt fljót að biðjast fyrirgefningar sæi hún ástæðu til þess.
Pegar Sóla stóð fyrir aftan Binna í tunglskinsbjörtu myrkrinu fann hún að hann þurfti á hjálp að halda. Hún hafði reyndar fundið fyrir því áður en núna gerði hún sér fyrst grein fyrir mikilvægi þess. Sóla kraup við hlið hans, gætti þess að bregða honum ekki og talaði rólega við hann. Hún sá tár falla niður vanga hans og svipur hans bar vott um depurð og sektarkennd. Hún snerti fingur hans og strauk lófann undurblítt. Með það sama opnaði Binni augun og leit á hana í forundran. Honum varð svo bylt við, þegar hann sá hvar hann var staddur, að hann kippti hendinni að sér. Síðan huldi hann andlitið og snökkti. Sóla faðmaði hann að sér og strauk hár hans. Hún lét hann gráta óáreittan því hún vissi af eigin reynslu hversu miklu gráturinn gat áorkað. Binni gaf tilfinningum sínum lausan tauminn og minningarnar losnuðu úr áralöngum fjötrum. Sóla gaf honum allan þann styrk sem hún átti og hélt honum þétt upp að sér. Þegar hún fann að hann var reiðubúinn spurði hún hvort hann vildi segja sér eitthvað. Binna leið svo vel að finna hjartslátt Sólu við höfuð sér að hann vildi halda sem lengst í það öryggi sem hún veitti honum. Hann saug upp í nefið og þurrkaði sér um munninn. Líkami hans var fullkomlega á valdi kyrrðarinnar og hann sá ekki myrkrið sem umlukti þau.
„Viltu deila einhverju með mér?" endurtók Sóla. Eftir langa þögn spurði hún hver Hilda væri.
„Ég er svo máttfarinn að ég get ekki talað," muldraði Binni með semingi en samt fann hann til löngunar til að tjá sig. Eftir dágóða stund létti hann á hjarta sínu við Sólu og honum til mikillar undrunar var það mun auðveldara en hann átti von á. Hann gat heldur ekki verið lánsamari með hlustanda því Sólu var mun eðlislægara að bera byrðar annarra en að íþyngja öðrum með sínum áhyggjum.
„Ég vil að þú deilir þessu með okkur öllum, Binni," sagði Sóla ákveðin þegar hún var búinn að hlýða á Binna. „Þú veist að flestir eiga leyndarmál sem geta hvílt þungt á þeim og jafnvel heft þroska þeirra. Særindi eða missætti úr æsku geta plagað fólk svo áratugum skiptir og þess vegna er svo mikilvægt að létta á hjarta sínu sem fyrst."
„Já, en núna veist þú allt," sagði Binni og reyndi að, taka sig saman í andlitinu. „Er það ekki nóg?"
„Ég held að fleiri þurfi að létta á hjarta sínu og við sjáum hvernig andrúmsloftið verður um helgina."
Sóla stóð upp og rétti Binna höndina. „Við ættum kannski að koma okkur inn. Er þér ekki orðið kalt á tánum?" Sóla leit glettin á Binna og reyndi að létta aðeins upp á lundina. „Það var eins gott að þú svafst ekki kviknakinn í nótt eins og heima hjá þér. Það hefði verið bráðfyndið að sjá þig striplast um í sandinum með rass..."
„Hvernig veist þú að ég sef allsber heima hjá mér?" Binni leit enn á Sólu sem virtist vera fróð um alla þá hluti sem vöktu áhuga hennar.
„Er það ekki í tísku?"
„Kannski var ég heppinn að þú svafst ekki allsber í nótt. Þú hefðir varla hlaupið þannig út... eða hvað?" „Það veltur á því hvern ég elti hvort ég ríf af mér fötin." Sólu tókst það sem hún ætlaði sér því hún sá bregða fyrir brosi á andliti Binna. „Ertu dálítið fyrir það að valsa svona um á nóttinni með lokuð augun?" „Ég hélt ég væri hættur því. Síðast þegar ég gekk svefni, fyrir svona sex árum, sótti amma mig út á stoppistöð. Þar sat ég um hávetur og var að bíða eftir strætó. Og ég var ekki einu sinni með strætómiða!" Binni var mun léttari á sálinni en áður og vissi að Sóla átti þar stærstan hlut að máli.
Friðurinn var síður en svo úti þótt Binni væri kominn afturí bælið. Sóla var ekki fyrr búin að breiða sængina yfir sig en mikinn hroll setti að henni. Hún settist uppí rúminu og leit í kringum sig en dauft tunglskinið dró úr svartasta myrkrinu. Sóla var löngu hætt að vera smeyk vegna hinna dulrænu hæfileika sinna en þegar hún varð fyrst vör við framliðið fólk á unga aldri lokaði hún augunum og bað til Guðs. Það fór ekki fram hjá ömmu hennar hvaða hæfileikum Sóla var gædd og hún sagði að bænin væri hennar sterkasta vopn gegn framliðnum sem sóttu á hana og hefðu illt í huga. Amma hennar vissi hvað hún söng því hún hafði sjálf verið gædd dulrænum hæfileikum þótt hún flíkaði því ekki.
Fram til þessa höfðu hæfileikar Sólu aðeins gert henni gott og vinveittar sálir birst henni eingöngu góðum tilgangi. Sóla átti það til að nefna eitthvað sérstakt við bláókunnugt fólk, sem hún átti með engu móti að geta vitað um, jafnvel fært því skilaboð eða ráðlagt því með eitt og annað. Sumir litu stórum augum á þessa ungu stúlku sem gaf sig á tal við þá af einlægni. Margir hristu höfuðið yfir Sólu, töldu hana snarruglaða en leiddu engu að síður hugann að því hvernig í ósköpunum hún hefði komist yfir vitneskju sem viðkomandi átti einn að kunna skil á. Sóla var löngu hætt að kippa sér upp við viðbrögð fólks gagnvart henni. Hún vissi að margir hræddust allt sem tengdist dauðanum og dulrænum hæfileikum. Smám saman lærði Sóla á hæfileika sína og gat yfirleitt haft stjórn á þeim. En þegar hún settist nú uppí rúminu á Krossum fann hún að eitthvað óæskilegt var í aðsigi.
Sóla fór með hljóða bæn og bað vinkonu sína um styrk en sá, sem birtist henni, var greinilega öðrum yfirsterkari. Hún sá ungan mann standa við hurðina og bar svipur hans vott um óhamingju og erfiðleika.. Hann var skítugum vinnufötum, ljótt ör var á hálsi hans og röddin var hvöss. „Ég er með skilaboð til þín," sagði ungi maðurinn ákveðinn og leit hvasseygður á Sólu. Hún fann að hann myndi ekki vinna henni mein en samt stóð henni ekki á sama. „Það er langt síðan við höfum náð sambandi við einhvern ykkar megin. Það er búið að flæma alla í burtu héðan en þú getur séð til þess að það færist friður yfir þennan stað að nýju." Sóla hélt fast um krossinn sinn og hlustaði með athygli. „Bóndadurgurinn á næsta bæ hirti einn sjómanninn og henti honum í holið í geymslunni hjá sér. Það er langt um liðið en friður kemst ekki á fyrr en beinin verða grafin í vígðri mold. Þú ert það samband sem við þurftum og þið verðið að finna beinin til þess að við öðlumst frið." Maðurinn stóð þögull um stund og starði á Sólu. Hún sá á augum hans að hann var þreyttur og vesæll, hafði greinilega ekki öðlast sálarró eftir dauðann.
„Hver ertu?" spurði Sóla lágt og reyndi að sína stillingu. Vissulega langaði hana til þess að flýja af hólmi og útiloka sýnina en hún vissi að það hefði ekkert upp á sig. Maðurinn myndi líklega ekki fara fyrr en hún hefði hlustað á hann.
„Ég sturlaðist," sagði maðurinn gramur og stuttorður og þagði um stund. „Ég hengdi mig í hlöðunni. Sjómennirnir áttu sök á því. Ég var veikgeðja, sturlaðist þegar reimleikarnir hófust og flúði í dauðann."
„Af hverju öðlast þú ekki frið?" Sóla fylltist skyndilega meðaumkun með manninum en það var henni eðlislægt. Hún fann að hann átti bágt og var líklega sendiboði annarra.
„Þeir sleppa mér ekki fyrr en ég fæ einhvern til þess að sækja beinin."
„Hverjir eru ÞEIR?"
„Sjómennirnir. Þessir frönsku. Þeir bíða alltaf eftir félaga sínum. Og gera allt vitlaust þegar veðrið skellur á. Þeir eru orðnir óþolinmóðir."
„En ef okkur tekst ekki að ná beinunum. Þú veist að karlinn er klikk... " Sólu tókst ekki að ljúka setningunni.
„Þið verðið að gera það. Annars hlýtur einhver illt af. Þeir svífast einskis og það hafa fleiri en ég sturlast. Þeir geta náð tangarhaldi á fólki. Þið verðið. Þú ert ábyrg."
„Við skulum reyna," sagði Sóla með semingi þegar hún sá hversu manninum var mikið niðri fyrir. „Við reynum — vonandi." Sýnin hvarf en Sóla sat eftir með áhyggjusvip. Ótal spurningar leituðu á hana. Voru þau komin í sjálfheldu? Áttu þau sér einhverja aðra undankomuleið en að fylgja fyrirmælunum eftir? Um hvaða sjómenn var hann að tala?
Þrátt fyrir næturbröltið, áhyggjurnar og andvökurnar var Sóla næstum samferða sólinni á fætur því hún var komin út á strönd fyrir allar aldir. Þar tíndi hún af sér spjarirnar, gerði jógaæfingar í sandinum í tilheyrandi stöðum, andaði að sér heilnæmum sjávarandvara og „hvarf inn í sjálfa sig" eins og frekast var kostur. Þetta var henni jafn eðlilegt og að draga andann en af tillitssemi við hina stundaði hún þessa „athöfn" í skjóli einverunnar. Þegar hún hafði fullnægt andlegum þörfum sínum hljóp hún út í kaldan sjóinn og synti þar um eins og fjörugur selkópur.
Um það leyti sem Sóla stökk í sjóinn reis myglaður og bólugrafinn ljóskollur úr rekkju. Hann nuddaði stírurnar úr augunum, geispaði andfýlu yfir Trausta, sem lá enn rotaður, og skrönglaðist að glugganum. Það tók hann dágóða stund að virkja allar heilasellurnar því hann leit hissa í kringum sig eins og hann myndi ekki hvar hann væri staddur. Hebbi geispaði aftur þegar hann þrýsti koddamynstruðu andlitinu upp að rakri rúðunni og klóraði sér í höfðinu. Flugurnar áttu fótum sínum fjör að launa þegar rauðleitt andlit Hebba réðst inn á yfirráðasvæði þeirra. Útsýnið var áhrifameira en hávær vekjaraklukka því augu Hebba glenntust upp þegar honum varð litið út eftir fjörunni. Hann sparkaði í Trausta, nuddaði augun öðru sinni, sparkaði aftur í Trausta sem tróð sér lengra ofaní svefnpokann og umlaði eitthvað óskiljanlegt.
„Trausti, vaknaðu! Snöggur! Ég held að ég sé að verða bilaður! Það er hafmey í sjónum. Ég get svarið það. Litla grínið, maður!" Hebbi reif í svefnpoka Trausta en þegar það dugði ekki til þess að vekja hann, setti hann ískaldar tærnar á hálsinn á honum. Trausti öskraði af reiði og spurði hvur djöfullinn gengi á. „Ég er ekki að grínast, Trausti. Það er hafmey í sjónum."
„Greyið mitt, þegiðu! Það er allt fullt af sel á svona stöðum. Svo þekkir þú ekki kind frá kvenmanni þannig að... " Trausti strauk holdið sem var við frostmark eftir átroðning táa Hebba og leit á hann með fyrirlitningarsvip. Hebbi þekkti vin sinn það vel að hann vissi hvað fengi hann upp úr bælinu.
„Það er allavega allsber stelpa að baða sig í sjónum," sagði Hebbi yfirlætislaust eins og hann vaknaði við þessa sýn á hverjum degi. Þetta dugði því Trausti skaust á fætur, ýtti Hebba frá og rýndi morgunfúll út fallegt sumarveðrið.
„Vá! Mér sýnist þetta var Sóla. Ýktur koppur, maður! Af hverju vaktirðu mig ekki fyrr?" Trausti og Hebbi voru sem límdir við rúðuna á meðan Sóla svamlaði í sjónum og lét hlýja morgungjóluna þerra sig. Hún kippti sér ekki upp við það þótt tvö krumpuð andlit fylgdust með hverju fótmáli hennar enda fannst henni hún ekki særa blygðunarkennd annarra svo fjarri mannaferðum.
Hebbi og Trausti sátu dálítið skömmustulegir við eldhúskrókinn og hámuðu í sig brauð þegar Sóla kom endurnærð frá ströndinni. Melkorka og Kría voru næstum samstíga Sólu inn í eldhús en Binni svaf enn á sínu græna eyra. „Mergjað veður," sagði Melkorka og brosti framan í liðið. „Ég ætla sko að næla mér í lit í dag."
„Þið ættuð líka að prófa þetta," sagði Sóla og beindi orðum sínum til strákanna. „Það er ótrúlega hollt og gott að baða sig í sjónum á morgnana." Hebbi togaði lokkana niður að augum og rauðleitt andlitið gretti sig framan í Trausta. „Það er svo mikið frelsi í nektinni," bætti Sóla við án þess að bíða eftir viðbrögðum þeirra. „Maður verður hluti af náttúrunni við það að standa nakinn í sandinum og láta ýmist vatnið eða vindinn leika um sig. Þið ættuð öll að prófa þetta." Hún ákvað að minnast ekkert á atburði næturinnar til þess að valda hinum ekki áhyggjum.
Melkorka og Kría litu hvor á aðra og strákarnir kinkuðu kolli þótt þeim fyndist hugmyndin fjarstæðukennd. Þeir vissu að þeir myndu aldrei nokkurn tímann synda allsberir í sjónum. Það hvarflaði ekki að þeim að dingla með sitt allra heilagasta fyrir berum augum stelpnanna. Aldrei! Ekki nema... !
4. kafli
Þegar Binni klöngraðist niður stigann, að þessu sinni með fullri meðvitund, var sólin komin vel á veg með að lita kroppa þeirra sem voru árrisulli en hann. Hádegið var liðið og atburðir næturinnar rifjuðust upp fyrir Binna þegar hann opnaði nestisboxið. Hann skammaðist sín fyrir það hversu vel amma hans hafði nestað hann og hversu skipulega hún hafði raðað matnum í boxið þannig að hann var búinn að gramsa vel í matnum, án þess að nokkur sæi til, svo að honum yrði ekki strítt vegna skipulagsins. Hann vildi ekki skera sig úr á nokkurn hátt því honum leið illa ef athyglin beindist of mikið að honum. Binni kveið því hálfvegis að hitta Sólu því þótt hann hefði verið einlægur um nóttina og talið sig geta treyst henni fyrir leyndarmáli var hann ekki með sjálfan sig á hreinu þessa stundina. Hann vissi að hann ætti bágt með að láta sem ekkert hefði komið upp á og sá eftir að hafa ekki beðið Sólu um að þegja yfir svefngöngunni. Út um eldhúsgluggann sá hann Trausta og Hebba flatmaga í sólinni, Melkorka og Kría sátu berbrjósta upp við gráan steinvegg við hlið strákanna og flettu tískublöðum og Sóla hafði klifraði upp á ryðgað hlöðuþakið og rýndi þaðan í allar áttir. Í fjarska sá Binni býli skrýtna karlsins en hann hafði ekkert látið á sér kræla.
Binni henti frá sér strigaskónum eftir að hann stakk hendinni undir tunguna á öðrum þeirra til þess að athuga hvers vegna hann komst ekki í hann. Einhver hafði sett dauða mús í skóinn og var hann nokkuð viss um hver ætti hlut að máli. Hann tók músina upp úr skónum með plastpoka, fikraði sig í rólegheitum upp á loft og setti hana ofan í svefnpokann hans Trausta.
„Góða kvöldið," sagði Melkorka þegar Binni birtist píreygður og mjólkurhvítur úti í sólinni.
„Er minn vaknaður?" bætti Trausti við.
„Góð brjóst," svaraði Binni óafvitandi og varð starsýnt á brjóstin á stelpunum. Hann missti orðin óvart út úr sér því hugurinn bar þau alla leið. Samhengislausar setningar Binna vöktu yfirleitt töluverða kátínu en krakkarnir voru hættir að kippa sér upp við undarleg ummæli hans, fyrirvaralausar spurningar og vangaveltur um ólíklegustu hluti. Á þeim hálfa mánuði, sem Binni hafði verið í bæjarvinnunni, höfðu krakkarnir nefnilega skemmt sér við eitt og annað sem hann missti út úr sér. Vissulega hefði verið forvitnilegt að ræða ýmsar hugarflugur hans á öðrum vettvangi, svo sem eins og það hvort flugur gætu flogið frá Akureyri til Reykjavíkur eða hversu mikilli ferð 87 kílóa ljóshærður karlmaður næði ef hann hrapaði niður úr Hallgrímskirkjuturni --- í logni. En slíkar vangaveltur voru kæfðar í fæðingu. Einhverju sinni ætlaði Binni að slá stelpu gullhamra, gleymdi að hugsa setninguna til enda og sagði á afar einlægan hátt: „Þú verður örugglega mjög fallegt lík."
„Takk," sagði Melkorka hissa á hispusleysi Binna og leit á Kríu. Sú síðarnefnda hafði varla sleppt hendinni af flugnaspreyinu frá því hún kom á staðinn og þegar hræðilegar, ófrýnilegar og árásargjarnar, en pínulitlar og saklausar húsflugur, nálguðust hana hún ýmist á þessi grey eða bjó til varnarvegg kringum sig með eitruðu spreyinu. Félagar hennar voru orðnir ansi þreyttir á þessari útrýmingarstarfsemi Kríu, sérstaklega þegar setið var að snæðingi, en hún spurði alltaf hvort þau byggju ekki í frjálsu landi. Hvort fólk mætti ekki gera það sem það vildi.
„Ætlarðu ekki að sóla þig?" spurði Kría og mundaði brúsann til vonar og vara.
Binni skimaði í allar áttir eins og hann væri að upplifa staðhætti í fyrsta skipti. „Ekki nema þú sleppir brúsanum," sagði hann syfjulega og geispaði framan stelpurnar. „Það getur komið gat í ósonlagið ef þú heldur þessu áfram." Allir flissuðu nema Kría sem fannst ósanngjarnt að vinir hennar skyldu taka upp málstað flugnanna.
„Við erum ekki að taka þeirra málstað," sagði Trausti og blandaði sér í umræðuna. „Þetta er spurning um það hvort við viljum lifa áfram í þessum heimi."
„Heldur þú að svona smá gusur skipti máli? Þetta fuðrar bara upp."
„Já, uppí ósonlagið. Þú verður að átta þig á því að það spýtast nokkrar milljónir af svona gusum út í loftið á hverri mínútu í öllum heiminum og..."
„Á hverri sekúndu," greip Hebbi, reikningssérfræðingur hópsins, inn í.
„Og fyrr en varir verðum við orðin fjólublá af geislum."
„Þú sleppur örugglega lifandi," sagði Hebbi, sem langaði líka til þess að bauna á Kríu, „en barnabarna börnin þín fæðast örugglega vansköpuð eða illa fötluð."
„Já, jafnvel með tvö höfuð eða nef hingað og þangað um líkamann. Útfjólubláu geislarnir valda ótrúlegum skaða. Meira að segja... "
„Greyin mín, haldið þið kjafti," sagði Kría án þess að bregða svip. „Ég ætla ekki að eignast barnabörn. Ég hef engan áhuga á því að verða amma. Þetta snertir mig ekki. Ekki er ég að framleiða þessa brúsa."
Sóla birtist skyndilega undan sólinni og kastaði kveðju á Binna. Honum hafði ekki skjátlast því hann sá strax að hún var traustsins verð og vissi þar af leiðandi að hún myndi varðveita frásögn hans vandlega. Sóla og Binni settust hjá krökkunum og létu sólina sleikja sig. Trausta fannst hann ekki fá næga athygli frá stelpunum og skildi ekki hvers vegna Sóla talaði alltaf blíðlega til Binna. Honum fannst tónninn í rödd hennar breytast þegar hún beindi orðum sínum til hans. Trausti var nokkurn veginn búinn að gera það upp við sig að reyna við Sólu í ferðinni en vissi ekki hvernig hann átti að stíga fyrsta skrefið. Honum fannst stelpurnar þrjár allar mjög áhugaverðar en Sóla hafði orðið fyrir valinu af því að hún var svo vingjarnleg við Binna. Hann ákvað það í og með til þess að svekkja hann og skilja hann eftir í sárum. Trausti gerði í því að bera stelpurnar saman á einn eða annan hátt og leitaði álits Hebba þegar það hentaði og þótt honum fyndist Kría vera með fallegustu brjóstin fannst honum Sóla vænlegasti kosturinn.
Trausta gafst gullið tækifæri til þess að ganga í augun á Sólu þegar hún sótti svartan klút, batt fyrir augun á sér og sagðist ætla í göngutúr. Hin litu hvert á annað og ráku upp stór augu. „Hvað er í gangi? spurði Hebbi hissa og tók ómakið af hinum. „Sérðu eitthvað með klútinn bundinn fyrir augun?"
„Að sjálfsögðu ekki," svaraði Sóla án þess að breyta um svip. „Maður skynjar og upplifir meira með bundið fyrir augun úti í náttúrunni í klukkutíma en heila helgi með opin augun."
„Þú ert ekki eðlileg," sagði Trausti og gapti yfir háttalagi Sólu. Binni brosti í kampinn og Melkorka og Kría hlustuðu af athygli. „Þú þekkir ekki umhverfið hérna. Þú slasar þig."
Sóla reyndi að fá Trausta til þess að fara að dæmi hennar. Hún fullyrti að hann myndi fyrst reyna verulega á skynfærin og vitsmunina ef hann gengi um í náttúrunni með bundið fyrir augun. „Þú upplifir öll hljóð öðruvísi, hvert fótatak verður meðvitað og þú skynjar ilm gróðursins á annan hátt en áður. Það breytir allt um lit. Þú átt að hlusta á náttúruna um leið og þú dregur andann." Trausti lét slag standa og batt fyrir augun. Hebbi hristi höfuðið, Binni iðaði í skinninu af spenningi og Melkorka og Kría ákváðu að fylgja þeim eftir. „Þið látið okkur um þetta," sagði Sóla þegar hún gekk af stað. „Ekki stýra okkur með neinu móti."
Sóla gekk eins og hún væri dáleidd, fór hægt yfir en full öryggis. Þótt hún væri berfætt sté hún aldrei á stein, hljóp þegar hún fann sand undir fótum sér, skreið stundum á fjórum fótum í grasi og rak nefið í átt að blómum sem voru á stangli. Binni fylgdist agndofa og hughrifinn með því hvernig náttúran leiddi hana áfram. Hún lagðist á bakið, velti sér endrum og sinnum og gekk á hljóð fuglanna. Hún sagðist njóta þess til fullnustu að anda að sér lofti sem enginn annar hefði notað.
Trausti var hins vegar eins og villuráfandi sauður. Tók hænufet í hverju skrefi, kannaði það sem var framundan með, stórutá, gætti þess að ganga ekki á eitthvert útihúsanna og fálmaði út í loftið. Krakkarnir veltust um af hlátri yfir tilburðum Trausta sem voru engu líkir. Hebbi var kominn á fremsta hlunn með að leiða vin sinn frá hættunum en Kría aftraði honum frá því. Þrjóskan og stoltið rak Trausta áfram og það hvarflaði ekki að honum að gefast upp strax. Hann tók áhættu annað slagið, gekk hröðum skrefum og hlaut nokkrar byltur. Skynfæri hans voru bersýnilega óstarfhæf því hann göslaðist áfram á þvermóðskunni einni saman. Þegar allt stefndi í að Trausti myndi stanga stóran stein stökk Kría í veg fyrir hann.
Þegar Sóla kom til baka eftir þennan nýstárlega göngutúr sagði hún að Trausti fengi prik fyrir viðleitni og hugrekki. Hún bætti því reyndar við að honum hefði örugglega vegnað betur hefði hann látið vitsmunina ráða ferðinni.
Það sem eftir lifði dags dunduðu krakkarnir sér við eitt og annað. Binni fór í langan göngutúr og fann hluta af skipsflaki sem skagaði upp úr sandinum bak við stóran klett ekki svo fjarri Krossum. Hann bjástraði við hlera sem var í stafni skipsins en hafði ekki árangur sem erfiði. Sóla ýmist flögraði syngjandi um svæðið eða gaf sig á tal við fuglana. Þegar Binni horfði á hana tilsýndar fannst honum eins og hún hefði búið að Krossum alla ævi því hún og náttúran voru eins og systkini. Honum fannst hún hvergi annars staðar eiga heima. Trausti og Hebbi flatmöguðu sólskininu og gættu þess að spara kraftana fyrir kvöldið. Kría fékk Melkorku til þess að tína með sér hundasúrur og þegar líða tók á daginn voru þær komnar með slangur í poka. Að svo búnu fóru þær upp. Kría afklæddist á meðan Melkorka sótti vatn í könnu og svo raðaði hún blautum hundasúrum á líkama Kríu þannig að varla sást í bert skinn. Þannig lá hún í tæpan klukkutíma í von um að húðin strekktist og yrði slétt að eilífu. Ekki það að hún væri orðin gömul langt um aldur fram heldur las hún um þessa töfraaðferð í gamalli bók um heilbrigði og fegurð. Þótt Melkorka væri ekki ýkja spennt fyrir þessari húðstyrkingaraðferð gat hún ekki annað en látið undan óskum vinkonu sinnar. „Húðin verður eins og á kornabarni," fullyrti Kría með sannfæringartón í röddinni.
---
„Er þessi spurning spurning, Trausti?" Binni var orðinn leiður á glósunum frá Trausta sem hallaði sér afturí stólnum og skellti fótunum upp á eldhúsborðið. Þessi heimspekilega spurning þaggaði niður í gapandi gáfnaljósinu um stund. Trausti dró sígarettupakkann öðru sinni upp úr brjóstvasanum þótt Sóla hefði fyrir stundu beðið hann um að reykja ekki inni. Kría og Hebbi virtu reykingabannið í húsinu en annaðhvort gleymdi Trausti sér eða þá að hann ætlaði að storka Sólu.
„Hvaða spurning?" Trausti kveikti ekki á perunni í fyrstu frekar en hinir krakkarnir en kveikti sér þess stað í sígarettu.
„Er þessi spurning spurning?” endurtók Binni án þess að honum stykki bros því honum var mikið í mun að stinga uppí Trausta.
„Mér finnst ég kannast við þetta," sagði Melkorka og leit rannsakandi á Binna. „Þetta er eitthvað lúmskt. Mig minnir það."
„Það er hægt að svara þessu á margvíslegan hátt," sagði Hebbi réttilega, „það er ekkert eitt rétt svar til."
Binni kippti sér ekki upp við vangaveltur hinna heldur endurtók spurninguna með augnaráðinu. Trausti setti neðri vörina yfir þá efri og blés reyknum upp fyrir augun íbygginn á svip.
„Jú, þessi spurning er spurning, Binni, ef þú ert að leita að svari. Skothelt mál."
„Þú féllir á prófi í heimspeki með svona svari. Frændi minn fékk þessa spurningu á prófi í heimspeki í Háskólanum og var sá eini sem fékk fyrstu einkunn. Hann svaraði: „Ef þetta er spurning þá er þetta svar!" Binni klykkti út með því að segja að Trausti væri svo alvarlega haldinn af gáfum að það hefði verið ósanngjarnt af sér að ætla að hann vissi svarið við spurningunni.
„Maður nennir ekki að hugsa um svona kjaftæði. Heimspeki er fyrir sérvitringa sem nenna ekki... " Orð Trausta drukknuðu í ísköldu vatni sem Sóla skvetti framan í hann. Hann saup hveljur og missti fæturna niður af borðinu. Undrunarsvipurinn sat fastur á andliti hans en nærstaddir hlógu.
„Ég var búin að biðja þig um að reykja úti, Trausti." Sóla breytti ekki um svip þegar hún tæmdi úr glasinu beint framan í Trausta. Hún var svo afslöppuð og yfirveguð í hlutverki slökkviliðsstjórans að af svipnum að dæma hefði hún allt eins getað verið að leggja á borðið. Trausti vissi ekki hvernig hann átti að bregðast við og rétt áður en hann rauk á fætur sagði Sóla að ef honum fyndist spítalamatur góður gæti hann svo sem kveikt sér í annarri. Aldrei þessu vant var Trausti kjaftstopp. Hann stikaði út, klæddi sig úr votri skyrtunni, blótaði í hálfum hljóðum, gekk nokkra hringi í kringum húsið, eins og veiðimaður um bráð, tíndi blautar sígaretturnar upp úr pakkanum og henti þeim frá sér. Síðan reykti hann tvær í röð og gjóaði augunum að eldhúsglugganum. Hann var svekktur útí Sólu, sár yfir því að Hebbi skyldi ekki elta sig út og fúll út í sjálfan sig fyrir að hafa ekki rifið kjaft. Honum fannst ómaklega að sér vegið.
Hebbi átti bágt með sig í eldhúsinu því hann vissi að Trausti tæki afskiptaleysi hans illa. Samt langaði hann ekkert sérstaklega til þess að elta hann og taka undir ónot hans í garð Sólu. Satt að segja fannst Hebba gjörðir Sólu réttlætanlegar því hann vissi að Trausti var að ögra henni. Eftir liðlega stundarfjórðung gat hann ekki á sér setið og fylgdi Sólu út. Hún bað Trausta afsökunar og græddi þar með sárið. Trausti bjóst við lengra stríði en ákvað að grípa útrétta sáttarhöndina því löngunin til þess að sofa hjá Sólu var enn til staðar og ívið meiri ef eitthvað var. Lítilmótleg en köld vatnsgusa nægði ekki til þess að kæla ástareldinn sem logaði í Trausta og beið þess að læsa sig í Sólu.
---
Það voru sólstrokin og glaðleg andlit sem settust að snæðingi við grillið eftir viðburðaríkan dag. Melkorka var grillmeistari hópsins --- sagði að grillgáfurnar væru ættgengur. Þegar hún var margoft búin að svíða óafvitandi neðan af hárinu á sér setti hún það í tagl að áeggjan Kríu. Hún dansaði af kátínu í kringum grillið og í sumum hláturrokunum hurfu litlu augun hennar næstum alveg og varaþykkur munnurinn stækkaði um helming. Sóla dásamaði útlit hennar og sagði hana hafa fegurstu varir sem hún hefði séð. Trausti öfundaði Sólu af því hversu opinská og hreinskilin hún var. Hann langaði margoft að slá stelpunum gullhamra en orðin sátu yfirleitt föst á vörum hans. Hebbi var svo óðamála á milli þess sem hann nagaði lambakjötið að enginn hlustaði lengur á hann. Stundum gleymdi hann sér og togaði í hárlokkana með kámugum fingrunum til þess að reyna að fela bólurnar.
Binni þáði bjór hjá Trausta en Sóla var sú eina sem lét ferskvatnið duga. Kría var með hálfgerðan fýlusvip eftir hundasúrumeðferðina því það eina sem hún hafði upp úr krafsinu voru grænar skellur víða um líkamann. Strákarnir hlógu sig máttlausa þegar puntrófan mætti grænleit og doppótt í matinn eftir að hafa verið búin að skrúbba sig hátt og lágt í hálftíma. Sóla sagði Kríu að seltan í sjónum myndi hreinsa hana á svipstundu en Kría var ekki í skapi til þess að hlusta á ráðleggingar. Annað veifið gleymdi hún grænu skellunum og hló dátt en Trausti minnti hana á þær með reglulegu millibili með því að gelta eða spyrja hvaða súra lykt þetta væri. Hann gat verið ákaflega illkvittinn þegar sá gállinn var á honum og honum var ekkert heilagt. Honum virtist ekki líða vel nema athygli allra beindist að honum og það skipti engu hvaða ástæða lá að baki.
Um miðbik kvölds, þegar krakkarnir voru að myndast við að kveikja í bálkesti í fjörunni, litu þeir skyndilega til himins. Þeir bjuggust við að sjá flugvél nálgast þótt farið væri að húma því lágvært vélarhljóð, sem varð stöðugt háværara, rauf kvöldkyrrðina. „Karlinn," sagði Binni skyndilega og leit aftur fyrir sig. „Þetta er örugglega skrýtni karlinn á næsta bæ." Binni átti kollgátuna því krakkarnir sáu hvar mótorhjól nálgaðist. Ósjálfráð viðbrögð þeirra voru að færa sig nær hvert öðru því karlinn var síður en svo frýnilegur að sjá. Hann sló ekkert af þótt hann nálgaðist heldur hjólaði á fullu gasi fram hjá. Mótorhjólið var hálfgerður forngripur og fangaði athygli Trausta frekar en karlinn. Íslenski fáninn hékk upplitaður og tættur á járnstöng sem stóð upp úr hjólinu. Klæðnaður karlsins var kostulegur og hefði líklega tryggt honum áberandi stall á Þjóðminjasafninu. Grænn, götóttur samfestingur, stór fluggleraugu, gulur hjálmur og skítug fjósastígvéli vöktu athygli krakkanna. Í ofanálag var hann með heykvísl undir handarkrikanum sem hann var vís með að nota ef einhver ógnaði honum. Krakkarnir fylgdust agndofa með karlinum þjóta fram hjá og var engu líkara en hann sæi þá ekki. Hann snéri við skammt frá og þegar hann kom til baka dró hann verulega úr ferðinni á forngripnum. Kría og Melkorka stukku aftur fyrir strákana sem voru bæði skelfdir og forvitnir.
Karlinn, sem var fúlskeggjaður og skítugur, smellti gleraugunum upp á hjálminn, pírði augun þegar hann mændi á krakkana og var illilegur á svipinn. „Eruð þið japönsk?" spurði karlinn óskýrmæltur og spýtti á eldinn.
„Nei, við erum ekki dönsk,” svaraði Hebbi hraðmæltari en nokkru sinni fyrr. „Við erum bara í útilegu."
„Japanirnir koma aldrei hingað, Dósi," sagði Sóla skýrmælt og fikraði sig nær karlinum.
„Hvur getur sagt til um það?" sagði Dósi og stakk kvíslinni í sandinn. „Getur ekki allt gerst í svona stríði - allt gerst? Geta bannsettir Japanirnir ekki smogið alls staðar í gegn - alls staðar? Útrýmt öllu. Eruð þið nokkuð að sækja fangann? Helvítis fanginn var sjóðandi illur, var það ekki? Bölvaður ónytjungur. Ónýtur til vinnu." Dósi lét dæluna ganga um stund, beið aldrei eftir svari og þeysti skyndilega í burtu jafn óvænt og hann birtist.
Krakkarnir önduðu léttar og Sóla sagðist hafa vonað að hann myndi ekki láta sjá sig. Þegar hann minntist á fangann varð henni hugsað til mannsins sem sótti að henni um nóttina og það vakti hjá henni dálítinn óhug. Hann virtist þá hafa á réttu að standa. Hún ákvað að halda þessu fyrir sig enn um stund.
„Ég ætlaði ekki að segja ykkur frá því hvernig Dósi væri nema hann kæmi," sagði Sóla og bað þau afsökunar. „Amma sagði mér að hann hefði klikkast um það leyti sem seinni heimsstyrjöldin stóð sem hæst og versnað með árunum. Systir hennar var greinilega búin að lýsa honum í smáatriðum. Hann heldur að Japanir eða Þjóðverjar geri innrás þá og þegar og vaktar ströndina. Hann er sauðmeinlaus en talar tómt malbik, eins og þið heyrðuð. Hann spyr og spyr en bíður sjaldan eftir svari. Það er ekki hægt að sannfæra hann um að styrjöldinni sé lokið. Sonur hans býr einhvers staðar í sveitinni og færir honum helstu nauðsynjar en hann fæst ekki til þess að flytja. Hann fær að vera hér af því hann gerir engum mein. - Vonandi."
„Skemmtilegur karl," tísti Kría sem var komin úr vari. „Ýkt geggjaður gaur."
Þetta óvænta skemmtiatriði hristi aðeins upp í hópnum en Trausti kvartaði yfir því að það hefði snarrunnið af sér. Hann var búinn að hella í sig nokkrum bjórum og var því orðinn frekar laus um málbeinið. Bjórinn hafði verulega örvandi áhrif á hláturtaugar Kríu og hún hló að öllu sem Trausti sagði. Sóla var ekki sátt við þróun mála í drykkjunni en hún vissi að hún hafði engan rétt til þess að skipta sér af því hvernig hinir skemmtu sér. Hún átti reyndar bágt með að skilja Binna sem sötraði bjórinn af álíka mikilli áfergju og Trausti og Hebbi. Vissulega grunaði hana hvers vegna hann gerði það en hún vildi ekki fetta fingur útí athafnir annarra. Melkorka hélt sig á mottunni og vaggaði sér í lendunum í takt við sönglið í Hebba.
„Ég ætla í sjóinn. Eruð þið með?" Sóla stóð upp og vippaði sér úr peysunni. Það sló þögn á hina en enginn mælti orð af vörum. „Ef þú vilt losna við blettina eftir hundasúrurnar ættir þú að baða þig í sjónum, Kría. Seltan hreinsar hörundið. Það jafnast ekkert á við miðnæturbað í sjónum." Hún gekk aðeins fjær hópnum þar til hún var viss um að myrkrið skýldi nekt hennar að mestu, afklæddist og hljóp í sjóinn. Vandræðaleg þögn ríkti við varðeldinn en enginn þorði að taka af skarið fyrr en Kría stóð á fætur. Melkorka fylgdi í kjölfarið en strákarnir sátu sem fastast.
Til að byrja með voru þeir mest uppteknir við að reyna að sjá sem mest af nöktum kroppum stelpnanna í myrkrinu en síðan hófust alvarlegar umræður.
„Við erum aumingjar ef við förum ekki," sagði Binni og kreisti bjórdósina.
„Alltaf þurfa stelpur að leika einhverjar hetjur," sagði Trausti vandræðalega.
„Segir hver?" stundi Binni.
„Það er ósköp auðvelt fyrir þær að stríplast --- bara með brjóst og hár. Við erum þó með hangandi dót sem er erfitt að fela." Trausti reyndi að draga kjark úr strákunum en það virtist ekki duga.
„Ertu svona feiminn, Trausti?" spurði Hebbi og fannst hann loksins hafa náð tangarhaldi á vini sínum sem taldi sig fæddan forystusauð.
Trausta gramdist stríðnin en vissulega langaði hann til þess að synda nakinn í sjónum með stelpunum. „Já, en hann minnkar svo í köldum sjónum, strákar," hvíslaði hann og hallaði sér að þeim. „Hann verður að engu. Þið vitið það alveg."
„Það er ágætt," sagði Hebbi kátur, „þá þurfum við ekki að fela neitt."
„Ég fæ nú yfirleitt standara þegar ég sé naktar stelpur," sagði Binni og áttu áhrif bjórdrykkjunnar mesta sök á þeim setningum sem flugu frá honum. „Hins vegar frétti ég að hann hverfi á sumum." Hann velti sér á hliðina og hló óskaplega að eigin fyndni. Síðan stóð hann á fætur og afklæddist. Trausti og Hebbi vildu ekki vera minni menn og fóru að dæmi hans. Síðan hlupu þeir sem fætur toguðu og hentu sér í sjóinn. Þeir supu hveljur þegar kaldur sjórinn tók þá í fangið og æptu af skelfingu. Stelpurnar voru þegar búnar að fá útrás með öskrum af sömu ástæðu og hentust í áttina til strákanna. Trausti gætti þess að vera með viðkvæmasta hlutann undir vatnsborðinu til þess að enginn sæi hann toga fast í typpið á sér. Hann reyndi að gera allt til þess að það skryppi ekki saman og líktist fingurbjörg.
„Jíílhaaa," öskraði Kría og henti sér á Trausta. „Svona eiga útilegur að vera." Hún var ekki með hugann við útlitið þessa stundina og var nokk sama hvað yrði um litskrúðugt andlitið. Kría varð stöðugt spenntari fyrir Trausta og ákvað að kanna viðbrögð hans við nöktum líkama hennar. Hann fór undan í flæmingi og skvetti á hana til þess að halda henni í hæfilegri fjarlægð. Trausti átti bágt með sig en viðbrögð hans hefðu verið á annan veg hefðu þau verið tvö ein í sjónum.
5. kafli
„Sóla! Ég er ekkert að smjaðra fyrir þér eða neitt slíkt en mig hefur lengi langað til þess að segja þér að mér finnst þú ofsalega falleg. Ég vildi bara segja þér það. Mér finnst þú eiga þetta skilið af mér." Trausti hafði dregið Sólu afsíðis eftir sjóbaðið og þau stóðu andspænis hvort öðru í myrkrinu. Sóla var enn að þurrka á sér hárið og kuldaskjálftinn var ekki alveg liðinn hjá. Hún krosslagði síðan hendurnar eins og hún gerði jafnan þegar hún forðaðist að taka eitthvað inn á sig og þegar henni leiddist samræður.
„Ég veit það, Trausti," svaraði Sóla þurrkulega.
„Nú!"
„Finnst þér þú ekki fallegur?" Sóla horfði ætíð beint í augu viðmælenda sinna og virtist aldrei þurfa að depla augunum. Trausti fékk það á tilfinninguna að hann stæði berskjaldaður fyrir framan hana því ákefð augnaráðsins var með þeim hætti. Hann var hins vegar flöktandi tilsýndar, tvísté í sandinum og horfði óöruggur í kringum sig.
„Jú, jú --- ég meina... !"
„En hvað?"
„En hvað, hvað?"
„Þú þurftir ekki að segja mér að ég væri falleg. Ég vissi það."
„Já, en... " Trausti fann hversu snúin Sóla var og sá eftir því að hafa reynt að vera einlægur. Kannski hafði hann ekki valið rétta augnablikið. Hann ákvað þó að gefast ekki upp. „Finnst þér ég ekki fallegur?" sagði hann. En þegar hann hafði lokið setningunni fannst honum spurningin fáránleg en það var of seint að taka hana aftur.
„Jú, jú. Þú ert ósköp fallegur," sagði Sóla og brosti. „Það eru allir fallegir sem vilja vera það --- sama hvernig þeir líta út. En þú hugsar ekki alltaf fallega."
„Hvað veist þú um það?"
„Augun ljúga aldrei."
„Maður ræður ekki alltaf við hugsanir sínar," sagði Trausti sér til málsbóta. Hann sá að sér yrði lítt ágengt og hummaði því hressilega. „Ég er viss um að þú ert ekkert betri sjálf. Ætlar þú að segja mér að þú hugsir aldrei um kynlíf, stráka og fleira. Þú ert sko enginn engill."
„Trausti! Þú ert undir áhrifum og mér leiðist almennt fólk sem er drukkið Ég skal ræða við þig á morgun. Opinskátt --- ef þú vilt."
„Blessuð vertu, það rann af mér í sjónum. Maður fraus inn að beini. Ég rétt finn á mér og varla það."
„Þú hefðir aldrei þorað að tala svona við mig nema fullur. Reyndu við Kríu --- hún er að deyja úr ást." Þótt Sóla vildi ekkert með Trausta hafa var henni síður en svo í nöp við hann. Hún greip í hann og leiddi hann til baka. Trausta leið eins og margsærðu nauti en vék samt ekki frá henni til þess að hin grunuðu ekki að honum hefði verið hafnað.
„Ef þú vissir hvað ég er búinn að ganga í gegnum myndirðu hlusta betur á mig, Sóla," sagði Trausti og tónninni í röddinni var gjörbreyttur. „Ég er sko búinn að ganga í gegnum miklu meira en þú."
„Við ræðum það þegar heilasellurnar eru allar fullu fjöri, Trausti."
Binna stóð ekki á sama þegar þau birtust. Honum fannst þau vera of þétt hvort upp að öðru — hvað þá Kríu --- en henni stórlétti þegar Trausti settist við hlið hennar. Þegar hann sá glampann í augum Kríu gleymdi hann sorgum sínum og ósigrum á augabragði og færði sig þétt upp að henni.
Klukkan var langt gengin í tvö þegar krakkarnir færðu sig inní húsið því napur vindur var farinn að leika um kinnar þeirra. Mátulegt kæruleysi var yfir hópnum og umræðuefnið margvíslegt. Trausti var farinn að káfa á Kríu svo lítið bar á og hún kunni því ágætlega. Hann var yfirleitt ekki lengi að hverfa frá einum kroppi yfir á annan kinnroðalaust. Þegar Trausti og Kría stungu af upp á loft eftir stutt ástaratlot á stofugólfinu sótti Binni eldgamlar blaðaúrklippur sem hann hafði fundið í þröngri kompu undir stiganum. „Ömmusystur þín hefur greinilega verið áhugamanneskja um reimleika því þessar úrklippur segja frá einhverju skipsstrandi og reimleikum í kjölfar þess."
Sóla fékk sting í magann þegar Binni sagði þetta en lét á engu bera. Hún kíkti hissa á gul og snjáð blöðin en Melkorka sýndi þeim lítinn áhuga. „Ekki fleiri draugasögur, takk fyrir. Það er byrjað að hvessa og því má fastlega búast við ískri og braki hingað og þangað í húsinu í nótt."
„Þetta er bara saklaus og fróðleg lesning," sagði Binni sem fann ekki lengur á sér frekar en Hebbi.
Kuldinn hristi það vel uppí þeim að þeir stigu næstum allsgáðir á þurrt eftir stutt svaml í sjónum. Sólu tókst það sem hún ætlaði sér með því að koma liðinu sjóinn. Úrklippurnar, sem voru úr gömlum Morgunblöðum, voru það illa farnar að Binni gat ekki lesið allt sem þar var skrifað. Sums staðar hafði eitthvað hellst niður á blöðin og víða voru þau rifin. Inntak fréttanna komst þó nokkurn veginn til skila en það var á þá leið að franskt skip hefði farist fyrir utan strendur Snæfellsness í síðari heimsstyrjöldinni. Nafn skipsins byrjaði á L en fleiri stafi gat Binni ekki greint. Skipið fórst með manni og mús en lík eins sjómannsins fannst aldrei.
„Skuggalegt," sagði Melkorka og bað Binna um að hætta að segja frá þessu. „Hver veit nema þetta hafi verið á þessum slóðum. Og hver veit nema ég þurfi að sofa ein ef Trausti lætur Kríu ekki í friði." Melkorka var varla búin að ljúka setningunni þegar Trausti kom í tveimur stökkum niður stigann og hratt upp. hurðinni. Andlit hans ljómaði af ákafa og eftirvæntingu þegar hann kallaði Hebba til sín. Trausti lokaði stofuhurðinni svo vinirnir gætu talað saman í einrúmi.
„Ertu með einhverja smokka, Hebbi?" Trausti gat varla beðið eftir svari og sagði honum að flýta sér. Hebbi hugsaði sig um í smá stund til þess að þykjast vera ekki viss en sagðist svo hafa gleymt þeim.
„Andskotans!" hreytti Trausti út úr sér. „Hvernig gat ég klikkað á þessu? Ég tók þá sérstaklega til fyrir þessa ferð. Litla grínið, maður. Ég er algjör imbahali."
„Er Kría ekki með neitt?" spurði Hebbi fullur samúðar. Trausti hristi höfuðið. „En Melkorka?"
„Ekki segir Kría."
„En Binni?” spurði Hebbi og benti aftur fyrir sig.
„Finnst þér það líklegt?" sagði Trausti með fyrirlitningarsvip. „Sá, sem er varla byrjaður að fitla við sig, er örugglega ekki með smokka."
„Blessaður vertu, maður. Það eru einmitt svoleiðis gæjar sem eiga alltaf smokka." Trausti fékkst ekki til þess að spyrja Binna og gerði sig líklegan til þess að fara aftur upp til Kríu.
„Hvað með Sólu?" Hebbi vildi ekki skilja Sólu útundan í upptalningunni en hann hefði betur gert það.
„Hún er og verður alltaf nunna," hreytti Trausti út úr sér. „Hugsar bara um þennan blessaða kross og hallærislegar jógaæfingar. Það voru hennar mistök í lífinu að fæðast ekki sem fugl, blóm eða sandur."
„Geturðu ekki bara notað eitthvað annað en smokk?" spurði Hebbi eins og álfur út úr hól.
„Eins og hvað?" spurði Trausti fúll. „Kannski teygju, eða klemmu?" Trausti tölti upp stigann en Hebbi hristi höfuðið yfir gleymsku riddarans sem nefndi yfirleitt með nokkurra daga millibili að kjörorð hans væri að klikka aldrei á smáatriðunum.
„Er ekki allt í lagi með þau?" spurði Melkorka þegar Hebbi settist aftur á stofugólfið. Hann yppti öxlum án þess að minnast á smokkaleysið því hann var svarinn verjandi vinar síns.
„Gleymdi hann einhverju, greyið?" spurði Mel-korka stríðnislega og blikkaði Hebba. „Varstu að spara þinn síðasta?"
„Ég á engan," svaraði Hebbi kjánalega og gekk í gildruna. Binni var svo upptekinn við að lesa úrklippurnar að hann heyrði ekki hvað þeim fór á milli.
„Hérna stendur að lík frönsku sjómannanna hafi verið geymd í kjallara gamals húss í nokkrar vikur þar til þau voru grafin í nærliggjandi kirkjugarði." Binni las stöku sinnum upphátt en hin hlustuðu af mismiklum áhuga. „Hvað ætli hafi komið fyrir sjómanninn sem aldrei fannst?"
„Hvar var þetta?" spurði Hebbi sem sýndi frásögninni loksins áhuga. Binni gat engu svarað en til allrar hamingju varð engum litið á Sólu. Hún var loksins sannfærð um að vinnumaðurinn hefði haft lög að mæla og færu þau ekki að fyrirmælum hans gæti eitthvað hræðilegt komið fyrir. Samkvæmt orðum hans gerðu sjómennirnir óskunda í brjáluðu veðri en það róaði Sólu að ekkert benti til veðrabreytinga á næstunni.
„Svo stendur hér að þegar svipað óveður gangi yfir og geisaði þegar skipið fórst gangi líkin aftur og hrelli íbúa hússins. Samkvæmt þessu hefur það gerst nokkrum sinnum." Binni hélt áfram að lesa og núna sátu Melkorka og Hebbi stjörf og hlustuðu á hann. „Vinnumaður í húsinu fannst hengdur í hlöðunni og var ýmist talað um að hann hefði framið sjálfsmorð eða verið drepinn. Sá atburður átti sér stað í óveðri og þegar reimleikarnir voru hvað mestir. Tiltekinn vinnumaður á víst oft að hafa sést á ferli við staðinn."
„Leyfðu mér að sjá," sagði Sóla og stóð upp. „Hvar skyldi þetta hafa verið?" spurði hún sakleysislega. Hún var orðin óróleg en vissi ekki hvað hún átti að taka til bragðs.
„Ég er orðin skíthrædd," sagði Melkorka og af svip hennar að dæma var henni alvara. „Ég skil það vel að karlinn á hjólinu skuli vera orðinn snarbilaður af því að búa við hlið franskra sjómanna sem eru dauðir í þokkabót.
„Ekki ætlið þið að láta eldgömul dagblöð hræða úr ykkur líftóruna?" spurði Hebbi digurbarkalega. „Snæfellsnesið er stórt og það hafa örugglega mörg skip farist hér í stríðinu."
„Ekki hér," sagði Melkorka. „Stríðið olli fáum skipssköðum hér við land. Óveður áttu nánast eingöngu sök á þeim." Krakkarnir samþykktu að hætta að velta sér upp úr þessu og tóku upp léttara hjal. Þegar brambolt heyrðist ofan af hæðinni litu þau öll til lofts og brostu. Kría og Trausti virtust hafa dottið út úr rúminu með tilheyrandi stunum og veini en það setti þau ekki út af laginu — í bili að minnsta kosti. Skyndilega var eins og einhver hefði bitið Kríu því hún hljóðaði af öllum lífs og sálar kröftum. Trausti var ekki sá eini sem hrökk í kút heldur dauðbrá öllum í stofunni. Kría hentist úr svefnpokanum og greip fötin sín. Nokkrum andartökum síðar kom Trausti öðru sinni niður stigann í snarhasti, hratt upp stofuhurðinni og stökk á Binna. Svipur hans bar ekki vott um mikinn hlýhug og það skipti engum togum --- hann lamdi Binna beint í andlitið. Binni, sem átti sér einskis ills von, skall í gólfið, greip um andlitið og blóðið vætlaði á milli fingra hans. Trausti henti mús í Binna og sagðist mundu drepa hann ef hann gerði þetta aftur. Hebbi, Sóla og Melkorka sátu agndofa og máttlaus af undrun og litu til skiptis á Trausta og Binna.
Þegar Trausti sá blóðugt andlitið vissi hann að hann hefði hlaupið á sig en það var um seinan. Binni stökk eldsnöggt á fætur og reyndi að svara í sömu mynt.
Trausti vék sér fimlega undan höggum og spörkum Binna sem tókst loksins að kasta sér á hann. Strákarnir kútveltust um á gólfinu eins og örgustu kettir og reyndu að koma höggi hvor á annan. Þeir skeyttu engu um öskur stelpnanna eða hvort nef annars hvors þeirra yrði kýlt út á kinn. Hugsanir þeirra voru flæktar og óstarfhæfar og afleiðingar slagsmálanna aukaatriði. Sóla og Melkorka hentu sér á strákana og tókst að draga Binna í burtu. Hann var sótrauður, og blóðugur í framan og bölsótaðist með hröðum andardrætti.
„Druflaðu þér út," hvæsti Melkorka og leit brúnaþung á Trausta sem glotti í vandræðagangi sínum.
„Já, en hann setti mús ofan í svefnpokann," tuldraði Trausti lafmóður sér til málsbóta. „Hann átti upptökin."
„Hvernig veistu að það var ekki ég sem gerði það?" spurði Sóla sem hélt fast utan um Binna og reiðin kraumaði í henni. Binni titraði af reiði og hélt um augabrúnina sem var byrjuð að bólgna. Trausti svaraði engu en var bersýnilega í varnarstöðu.
„Nú --- ég bara veit það," sagði hann og dró andann ótt og títt. Trausti hafði rétt gefið sér tíma til þess að smeygja sér í gallabuxurnar og stóð því ber að ofan á miðju gólfinu, með opna buxnaklauf og reyndi að réttlæta gjörðir sínar. Hebbi var staðinn upp en svipur hans bar vott um hlutleysi og undrun. Kría birtist tætingsleg í dyragættinni og vissi ekki hvaðan á hana stóð veðrið.
Binni dofnaði strax í kringum augað og fann fyrir sterkum æðaslætti í augabrúninni en litlum sársauka. Reiðin rann fljótt af honum og hann leit rauðeygður á Trausta. „Ég var bara að skila músinni, helvítis fíflið þitt af því að þú gleymdir henni í skónum mínum." Binni gat ekki komist betur að orði og nú beindust öll spjót að Trausta. Hann hafði ekkert svar, ýtti Kríu burtu og rauk upp á loft.
Kría bjóst alls ekki við þessum afleiðingum út af einni mús þótt henni fyndist viðbjóðslegt að setja slíkt kvikindi ofaní svefnpoka. Sóla hvarf skyndilega úr stofunni og lenti í heiftarlegu rifrildi við Trausta. Krakkarnir greindu ekki hvað þeim fór í milli en var þó ljóst að slík orðaskipti voru ekki að finna í Biblíunni.
„Það verður að sauma þig, Binni," sagði Melkorka sem hafði ekki undan að þerra blóðið.
„Er einhver með saumavél?" spurði hann og brosti. „Ég fæ allavega athygli út á þetta." Eftir stutt ráða-brugg var ákveðið að sauma nokkur spor í augabrúnina til þess að koma í veg fyrir ljótt ör. Sóla sauð nál og mundaði tvinnann en Melkorka ákvað að bregða sér í hlutverk læknisins. Kvíði Binna fyrir aðgerðina kom fram í léttleika en svo lagðist hann á bakið á eldhúsborðið og reyndi að slaka á. „Þetta er ekki hægt án deyfilyfja," ýlfraði hann en stelpunum stökk ekki bros. „Innilegur koss er næst besta deyfilyfið, Sóla þú veist það." Melkorka gekk ákveðin til verks en Sóla settist við hlið Binna og hvíslaði í eyra hans á meðan gert var að sárinu. Kría stóð yfir þeim — með lokuð augun en þó tilbúin að hjálpa yrði þess óskað. Hebbi og Trausti lokuðu sig af og þögðu í kross.
Melkorka brosti montin þegar hún hafði lokað augabrúninni á meistaralegan hátt og virti fyrir sér bólgið augað. „Ég sé ekkert, ég sé ekkert," stundi Binni brosmildur og hvatti Sólu til þess að halda áfram að hvísla að sér. Hann var lygilega léttur í skapi eftir það sem á undan var gengið og stelpurnar skildu ekki hvað honum gekk til.
„Núna kom sér vel að ég skyldi hafa nennt að sauma sláturkeppi með mömmu," sagði Melkorka og þvoði Binna um augað. Enginn vissi hver eftirmáli árásarinnar yrði en hann var vitanlega undir Trausta kominn. Hann og Hebbi voru búnir að skiptast á skoðunum um atburðinn þegar hinir krakkarnir voru að tínast í rúmið. Þegar sólbrúnir og lúnir líkamar voru lagstir til hvílu var umræðum dagsins síður en svo lokið.
„Þú getur ekki umgengist liðið á morgun ef þú leitar ekki sátta núna, Trausti." Hebbi reyndi að vera samviska vinar síns og leiða hann inn á sáttabrautir. Hann vissi að Trausti var þrjóskari en andskotinn og gæti ekki sætt sig við að lúffa. Það rauk úr kollinum á honum og mátti næstum greina vondu og góðu púkana í hörku rifrildi hvor á sinni öxlinni. Hebba fannst atvikið með músina reyndar bráðfyndið þótt hann minntist ekkert á það í fyrstu. Þ6 ákvað hann að reyna að ná fram brosi á Trausta. „Trausti, — á hvaða stigi var ástarleikurinn — þegar músarræfillinn slóst hópinn?" Spurningunni var svarað með hálfvitalegu glotti og Hebbi tók það sem skilaboð um frekari forvitni. „Kría greyið hefur kannski haldið að hún væri að handfjatla þitt litla, loðna — þegar hún áttaði sig á því að það gat varla verið svona laust --- og lint." Trausti fleygði koddanum í Hebba en í þann mund var knúið dyra. Binni birtist í dyrunum, strákunum til mikillar undrunar.
„Ég ætlaði bara að biðja þig fyrirgefningar á músargríninu, Trausti,” sagði Binni hikandi og rétti honum höndina. Trausti missti andlitið næstum því í fangið en fann sig þó knúinn til þess að fara að dæmi hans.
„Ekkert mál, Binni. Ekkert mál." Trausti var hálf svekktur yfir því að Binni hefði beðist fyrirgefningar en hann gat ekki látið það í ljós að svo stöddu. Hann vissi að Binni var í raun sigurvegari kvöldins, ef hægt væri að tala um slíkt, því hann sýndi manndóm sinn í því að vera fyrri til þótt athæfi hans væri saklaust miðað við spítalavinkið. „Verður þetta allt í lagi?" spurði Trausti eftir svolitla umhugsun en innst inni var hann þó feginn að málið var nokkurn veginn útkljáð.
„Ýkt auga, maður," sagði Binni kæruleysislega og strauk bólguna. „Ég verð kannski dálítið blár á morgun en það skiptir engu."
„Litla grínið að lemja þig út af smámunum. Ég trylltist bara þegar helvítis músin birtist allt í einu." Trausti og Binni náðu sáttum en Trausti hafði ekki hugmynd um að Sóla hafði hvatt Binna til þess að biðjast fyrirgefningar. Hún vissi að það þýddi ekkert að vera með stríðslæti til lengri tíma og að Trausta myndi gremjast það að hann skyldi ekki verða fyrri til sátta. Sóla beið á ganginum og Melkorka og Kría kíktu úr herberginu sínu til þess að fylgjast með framvindu mála. Áður en þær sofnuðu ræddu þær ýmis mál, meðal annars samband Kríu og Trausta.
„Mér finnst ekkert sniðugt að þú skulir hoppa svona fljótt uppí rúm með honum, Kristín." Melkorka var alvarleg í bragði.
„Það gerðist ekkert," sagði Kría og reyndi að af saka bráðlætið og brókarsóttina. „Samt langaði mig til þess."
„Trausti er ekki nógu góður fyrir þig."
„Af hverju segirðu það?"
„Þú veist það sjálf. Fyrst reynir hann við Sólu og svo við þig þegar hún vill ekkert með hann hafa." Melkorka var hreinskilin og ákveðin við vinkonu sína einfaldlega vegna þess að henni þótti vænt um hana."
„Þú hefur ekki hugmynd um hvort hann var að reyna við Sólu. Þau voru bara að tala saman. Mér finnst allt í lagi að rasa út annað slagið, Melka."
„En þú vissir að þið voruð ekki með neina vörn." „Það gerðist hvort sem er ekkert."
„Ég skal sýna þér hvernig Trausti raunverulega er fyrst þú trúir mér ekki. Hann er tækifærissinni og hugsar með typpinu. Héldi hann að hann gæti fengið ÞAÐ hjá mér sleppti hann ekki tækifærinu. Því skal ég lofa."
„Ertu að grínast?" Kría reis upp í rúminu til þess að leggja áherslu á orðin. „Hann er ekkert svoleiðis. Hvað er eiginlega að þér?"
„Auðvitað ætla ég ekki að gera neitt en við skulum sjá hversu sannur hann er. Ég viðurkenni það alveg að hann er rosalega sætur og flottur en hann ætlar bara að nota þig. Ég er alveg viss um það."
---
Sóla var á vörum Trausta og Hebba rétt áður en svefndísirnar töfruðu þá til sín. „Stundum held ég að Sóla sé ekki í lagi. Hvað finnst þér?" Hebbi nennti ekki að hafa skoðun á hlutunum þessa stundina og hummaði lágt. „Finnst þér eðlilegt að labba með bundið fyrir augun á ókunnugum slóðum svo tímunum skiptir? Finnst þér heilbrigt að hlaupa allsber út í ískaldan sjó eldsnemma á morgnana? Finnst þér eðlilegt að standa á haus hingað og þangað eða hanga út um allt --- á hvolfi og anda eins og ryksuga? Eða borða aldrei kjöt og halda því fram að maður eigi ekki að borða vini sína? Stundum minnir hún mig á indverska fílinn sem nærist tuttugu og tvo tíma á dag en sefur í tvo tíma. Svo er sagt að hann geti staðið í dágóðan tíma eftir að hann er dauður. Hvað finnst þér, maður? Hefur þú séð hana sofa? Ekki ég! Hvað vitum við nema hún sé að draga okkur hingað til þess að drepa okkur. Hvað vitum við nema hún sé dóttir geggjaða karlsins á hjólinu? Við vitum ekkert."
Hebbi gaf í skyn að Trausti væri komin út á hálan ís og svaraði spurningunum með spurningum. „Finnst þér eðlilegra að raða blautum hundasúrum á líkamann á sér? Þú labbaðir sjálfur með bundið fyrir augun og syntir líka í sjónum. Finnst þér eðlilegt að opna augabrúnir á fólki sem er að leika sér með mýs?"
„Já, ef það truflar mann á viðkvæmum augnablikum." Strákarnir skiptust á skoðunum þar til augnalokin voru farin að láta undan síga. „Manstu eftir stelpunni sem þú varst að slá þér upp með í fyrra, Hebbi? Hvað hét hún aftur — Rúna, var það ekki?"
„Jú," geispaði Hebbi.
„Ég man að ég þorði ekki að stríða þér þegar þið voruð eitthvað að dandalast saman því þú varst eins og postulínsdúkka. Viðkvæmur og blindur af ást. Stelpugreyið var með svo lítil brjóst að hún notaði plástra sem brjóstahaldara. Manstu? Ég vil stelpur með góðar svalir."
----
Sóla lá lengi andvaka og hugurinn var reikull. Hún hafði á tilfinningunni að ýmislegt ætti eftir að gerast um helgina og bað til guðs um að það yrði ekki skelfilegt og engum til tjóns. Hún vissi að fyrr en seinna yrði hún að segja hinum frá dulrænum hæfileikum sínum og þeirri reynslu sem hún hafði orðið fyrir.
Sóla bylti sér stöðugt, var ýmist of kalt eða heitt, og gat með engu móti fest blund. Hana klæjaði í iljarnar, fékk fjörfisk í annað augað og strauk yfir þvalt ennið. Henni fannst hún ekki skynja neitt í kringum sig sem gæti haft þessi áhrif á hana en vissulega hvarflaði það að henni að sjómennirnir væru að reyna að ná tangarhaldi á henni, eins og látni vinnumaðurinn hafði gefið í skyn að gæti gerst. Sóla dró djúpt andann til þess að reyna að slaka á en allt kom fyrir ekki. Þögnin í kringum hana virtist gera sér leik að því að ergja hana og aldrei þessu vant gat hún ekki leitað ásjár náttúrunnar. Það var eins og allir fuglar næturinnar væru í fasta svefni en hún þráði að heyra í kríu, kind eða hverju sem var. Lágvært krunk hefði meira að segja haft róandi áhrif á hana. Hún fylltist innilokunarkennd og var komin á fremsta hlunn með að vekja Melkorku og Kríu þegar hún heyrði dularfullan dynk og lágvært þrusk. Í kjölfarið breyttist andardráttur hennar. Hún settist upp og lagði við hlustir. Sama myrka þögnin var allsráðandi þar til brak í rúmi heyrðist úr næsta herbergi.
Sólu fannst dynkurinn koma frá neðri hæðinni og hún vissi að hún gæti ekki sofnað nema athuga hvað hefði gerst. Í stað þess að fyllast hræðslu og breiða yfir höfuðið rak ábyrgðartilfinningin og hugrekkið hana af stað. Hún hafði fundið til ábyrgðar á sömu mínútu og hún steig fæti inn í húsið og gat ekki hugsað sér að eitthvað kæmi fyrir vini hennar. Hún var líka meðvituð um það að ekki þurfti mikið til þess að húsið fuðraði upp ef farið væri óvarlega með eld.
Sóla ímyndað sér allt hið versta þegar hún fikraði sig niður tröppurnar og átti í mikilli baráttu við sjálfa sig. Ein rödd sagði henni að vekja vini sína og fá þá lið með sér, önnur hvíslaði því að henni að kveikja ljós og leggjast aftur undir sæng og þriðja röddin, og sú háværasta, sagði að niðri biðu hennar ófrýnilegar verur með blóð á milli tannanna. Samt hélt Sóla áfram, skref fyrir skref, án þess að kveikja ljós. Hún skildi ekkert í sjálfri sér en samt gat hún ekki stoppað. Hún ímyndaði sér að sjómennirnir sætu augnalausir og úldnir við eldhúsborðið, að hálfu menn og að hálfu beinagrindur, tilbúnir að rífa hana lifandi í sig þegar hún birtist. Með kjafti og klóm. „Ímyndun," hugsaði Sóla og reyndi að telja sér trú um að dynkurinn hefði aðeins verið í höfði hennar. Samt var andardráttur hennar ör og hjartað órólegt. Hún leit í kringum sig þegar hún var komin niður og vonaðist til þess að allt væri með kyrrum kjörum. Þegar hún var búin að fullvissa sig um að svo væri ákvað hún, til vonar og vara, að aðgæta hvort útidyrahurðin væri ekki örugglega læst. Þegar hún steig fæti á forstofugólfið fann hún fyrir volgum vökva undir ilinni. Hún kveikti ljós til þess að kanna hvað hefði hellst niður en rak upp óp þegar hún sá blóð á gólfinu - og hauslausan hrafn upp við dyrnar. Sóla fylltist skelfingu, þaut veinandi upp stigann og greip fyrir andlitið. Hún reyndi að þurrka blóðið af fætinum með því að strjúka honum eftir gólfinu og einhverra hluta vegna leitaði hún ekki til vina sinna. Kannski vegna þess að þeir vöknuðu ekki þegar hún veinaði. Það kom henni verulega á óvart.
Hún skolaði sig á baðherberginu og sat í óratíma á klósettinu og velti vöngum yfir því hver væri að reyna að hræða úr þeim líftóruna. Hún ýtti þeim hugsunum frá sér sem sögðu að þetta væri verk sjómannanna og reyndi að fullvissa sig um að Dósi væri sökudólgurinn. Það reitti hana til reiði og gaf henni kjark til þess að fara aftur niður og þrífa upp blóðið. Viljinn til þess að halda krökkunum alfarið fyrir utan þetta var líka sá drifkraftur sem hún þurfti. Hrafninn setti hún í plastpoka sem hún tróð inn í kústaskáp. Ótímabær dreyrrekinn dauði krumma hélt vöku fyrir Sólu og ótal hugsanir sóttu að henni en hún sofnaði um síðir.
6. kafli
Dagurinn hófst með svipuðum hætti og hinir fyrri. Sóla sveif út fyrir allar aldir þótt veðrið væri ekki mjög vinveitt nöktum stúlkum í andlegum hugleiðingum. Þótt ferskir vindar léku um vit hennar fannst henni loftið lævi blandið og hryssingur í aðsigi. Það fór hrollur um hana á leið frá ströndinni og ekki voru sömu stillur yfir huga hennar og jafnan á þessum tíma dags sem ekki var nema von eftir það sem hafði gerst um nóttina. Skyndilega saknaði hún vinkonu sinnar og henni fannst framandi augu stara á sig úr öllum áttum. Hún hljóp við fót, sagði upphátt við sjálfa sig að taka því rólega og fann til einmanaleika í fyrsta skipti í langan tíma. Samt langaði hana ekki inn að Krossum heldur eitthvað langt út í buskann þar sem hún væri óhult fyrir öllu. Í ákafa sínum og óljósum löngunum missti hún fótanna og magalenti í mjúkum sandinum. Ylvolgur sandurinn veitti henni vissa sálarró og hún lá kyrr um hríð. Heitar tilfinningar urðu að tárum og sárar minningar stóðu henni ljóslifandi fyrir hugskotssjónum. Hún vissi ekki hvort hún grét vegna æskuminninganna eða móður sinnar, vegna söknuðar eða gleði. Eða hvort lífið sjálft hefði þessi áhrif á hana. Sóla var tilfinningavera sem grét af minnsta tilefni en hún fór leynt með það. Hún fann að ferðafé lagar hennar báru ákveðna virðingu fyrir henni en hún vissi ekki hvort það var vegna sálarstyrks hennar, ákveðni eða háttalags. Vissulega hélt hún stundum aftur af sér þegar grátur sótti að henni en á þessu augnabliki fannst henni ljúft að treysta heitum sandinum fyrir tárum sínum og tilfinningum.
Eftir skamma stund, korter, hálftíma eða guðmávitahvað reis Sóla á fætur og dró djúpt andann. Í sama mund og hún andaði að sér nýjum kjarki og styrk sá hún hvar dauður spói lá skammt frá henni. Hún handlék hann um stund, dáðist að fegurð hans, strauk langan gogginn en bjó loks um hann í sendinni gröf. Tvö mislöng strá urðu að krossi í höndum hennar og að svo búnu hélt hún á ný á vit félaganna í húsinu.
---
Það var sama hvar Binni gramsaði --- úrklippurnar virtust hafa gufað upp. Allir sóru sig saklausa, lyftu tíu fingrum upp til guðs, en Binni hafði ætlað að sýna Trausta og Kríu blöðin. Hebbi tók af honum ómakið og bunaði inntaki fréttanna út úr sér á sinn sérstaka og hraðmælta hátt. Trausti hristi höfuðið og trúði ekki einu orði því hann var jarðbundnari en pikkfastur sökkull. „Ég trúi því sem ég sé og finn," andmælti hann og glotti. „Draugar eru bara til í bíómyndum og bókum."
Þótt Binni hefði litið Trausta hálfgerðu hornauga, í orðsins fyllstu merkingu, í upphafi dags var friðarfáninn í öndvegi hjá báðum. Stríðnispúkarnir sátu þó sem fastast á öxlum þess síðarnefnda því Hebbi fékk brennheita teskeið á hálsinn eftir að hún hafði legið í heitu teinu. Útlitslega séð mátti hann varla við því að fá rauðan blett á hálsinn en Trausti sagði að hann væri í stíl við bólurnar á enninu. Kría varð líka fyrir barðinu á Trausta við borðið því hann bað hana fyrir alla muni að sitja grafkyrr. Honum varð starsýnt á öxl Kríu og gaf í skyn, með tilheyrandi grettum, að stórt og ógeðslegt skriðkvikindi gerði sig heimakomið þar. Kría stífnaði upp og lokaði augunum en þegar Trausti teygði sig að henni og tók upp hárlokk henti hún kexpakka og öðru lauslegu í hann. Ófagur en skiljanlegur munnsöfnuður fylgdi í kjölfarið. Trausti hélt því fram að það væri eðli karlmannsins að stríða þeim sem hann hefði fallið fyrir og sú fullyrðing dugði á Kríu. Þótt músarrindillinn hefði komist upp á milli ástarunganna kvöldið áður og hleypt illu blóði Trausta heyrði það atvik sögunni til.
Þau kútveltust um víðan völl eftir morgunverðinn, yfirleitt sem eitt, og slefið slitnaði varla á milli þeirra. Melkorka hristi höfuðið en Kría skríkti og þar sem báðar hendur hennar gældu við Trausta lét hún flugnaeitrið lönd og leið.
Úrklippurnar voru ekki það eina sem var horfið því Sóla fann hvergi nokkur eldhúsáhöld sem hún hafði haft meðferðis. Hún hélt því fyrir sig til þess að firra hin áhyggjum en vissulega stóð henni stuggur af þessu. Eitthvert hinna gæti reyndar átt sök að máli en henni fannst það ólíklegt. Hún tengdi þetta atburði næturinnar og reyndi að fullvissa sig um að Dósi væri bara að sanka að sér áhöldum sem hann skorti.
---
Í stað þess að flatmaga í sólinni stakk Sóla upp á göngutúr eftir strandlengjunni. Ekkert varð úr því að veðrið byrsti sig þótt öll teikn um það hefðu verið á lofti í morgunsárið. Það var engu líkara en að krakkarnir væru í uppáhaldi hjá veðurguðunum því svartalogn og sólskin slóst í lið með þeim og kynti undir skemmtilegheitunum. Þau trítluðu fáklædd í sandinum og voru Kría, Melkorka og Binni með sérstaka kríuvörn á kollinum. Þau festu langar fjaðrir í hárið á meðan þau gengu um fjölskrúðugt kríuvarpið því þeim fannst þeim standa mikil ógn af þessum saklausu skrækingjum. Það var nöfnu fuglanna sem datt þetta snjallræði í hug en engu að síður bugtuðu þau sig og beygðu þegar hugrökkustu kríurnar stungu sér niður til árásar.
Umræðuefni krakkanna var allt frá undarlegum bekkjarsystkinum þeirra til rassmikilla kennara. Kríu fannst fáránlegt að Sigríður, sessunautur hennar í skólanum, hefði verið að slá sér upp með sex strákum sama veturinn og þar af einum hundgömlum --- 25 ára! „Trúið þið þessu, ha?" stundi Kría hneyksluð. „Hann gæti verið afi hennar. Og svo var hann með yfirvaraskegg. Ég get svarið það! Brandari ársins." Kríu fórst ekki að tala um strákastand því hún var ekki barnanna best í þeim efnum. Líklega var öfund undirrót umræðunnar þótt hún myndi neita því fram í rauðan dauðann.
Þegar Hebbi tók að henda litlum spýtum í sjóinn rifjaði Kría upp að þeir, sem væru örvhentir, væru í raun rasshentir. Hebbi sperrti vitanlega eyrun því hann var sá eini sem var örvhentur. „Hvað meinarðu?" spurði hann hissa.
„Á Indlandi og í Tyrklandi, held ég, skeinir fólk sig með vinstri hendinni og matast með hægri. Í alvöru. Ég las þetta. Fólkið notar víst ekki pappír heldur þvær sér bara um hendurnar eftir notkun. Ógeðslegt.
Hægri höndin er því yfirleitt hogginn af þjófum og glæpamönnum í þessum löndum því það þykir mikil niðurlæging að matast og skeina sig með sömu hendinni. Spáiði í þetta."
„Nú gerum við það ekki hvort sem er?" spurði Trausti.
„Jú, en við notum klósettpappír."
„Jakk," stundi Kría og gretti sig. Krakkarnir mörkuðu spor í sandinn fram eftir degi, lögðust í leti, veltu sér í sandinum, vættu tærnar í sjónum og samglöddust náttúrunni á margvíslegan hátt. Þau ræddu allt milli himins og jarðar án þess að kryfja hlutina til mergjar því þeim var ljóst að lífsgátan yrði ekki leyst yfir eina helgi. Ef hún yrði þá nokkurn tímann leyst.
---
Sóla var búin að gera upp hug sinn hvað varðaði hina dulrænu reynslu hennar að Krossum. Hún ákvað að axla ábyrgðina ein og laumast til Dósa í skjóli nætur. Það freistaði hennar að fá alla í lið með sér en hún vildi ekki spilla gleði þeirra og að vel athuguðu máli hlaut að vera auðveldara fyrir hana að vera ein á ferð. Sex unglingar í leynilegri för að næturlagi hlutu að skapa meiri óróa en hún ein og sér.
Sóla var fegin að krakkarnir skyldu ganga snemma til náða og raunar var hún í fararbroddi hvað það varðaði. Binni kveinkaði sér um kvöldið, sagðist finna fyrir svima og ógleði og skreið hálf máttfarinn í Hann fékk óráð og svitaköst og bylti sér stöðugt.
Sóla beið átekta, skildi eftir stutt sendibréf í rúminu, ef eitthvað kæmi upp á, og laumaðist síðan hljóðlega niður stigann. Vissulega bar hún kvíðboga fyrir því að ráðast inn á friðhelgi gamals karls en þar sem hún bar jafn mikla virðingu fyrir látnum og lifandi komst hún ekki undan því að reyna að koma ró á sálir þeirra sem höfðu beðið þess í marga áratugi. Það hafði ekki hvarflað að Sólu fyrir þessa helgarferð að hún ætti eftir að brjótast inn í hús að nóttu til og reyna að ræna mannabeinum. Slíkar vangaveltur hefðu vakið hjá henni hlátur fyrir nokkrum dögum. Þrátt fyrir kvíðann brosti hún innra með sér að þessari fífldirfsku sinni en tækist henni ætlunarverk sitt var hún ekki viss um hvort hún segði nokkrum frá því. Henni væri ekki skotaskuld úr því að fara leynt með mannabein í nokkra sólarhringa. Þegar það hvarflaði síðan að henni að hugsanlega væri verið að leiða hana í gildru rann henni kalt vatn milli skinns og hörunds. Hvaða sönnun hafði hún fyrir því að gamli karlinn biði ekki eftir henni með vélsög að vopni? Hvers vegna gátu frönsku sjómennirnir ekki verið við stjórntauminn í húsi karlsins og beðið hennar með tilhlökkun? Kannski voru þeir valdir að klikkun karlsins og kannski var hann útsendari þeirra. Ýmsar hugarflugur sóttu á Sólu en eitthvað rak hana lengra og lengra út í myrkrið --- fjær örygginu og félagsskapnum.
Um korters gangur var að koti karlsins og eins og við var að búast var það líflaust. Húsið var samlitt nóttinni en tunglskinið sýndi Sólu ólíklegustu hluti þegar hún tiplaði á tánum nær --- og nær. Dósi var bersýnilega safnari af guðs náð enda ekki við öðru að búast í nábýli við gjöfult hafið og fjölskrúðugt fuglalíf. Rekaviður af öllum stærðum og gerðum lá á víð og dreif um lóðina; netadræsur, bobbingar, plastbalar, götótt bússa, mjólkurfernur, fótbrotinn stóll og svo mætti lengi telja. Sóla gætti þess að traðka ekki á nokkru sem gæti raskað næturfriðnum og tók beina stefnu á það sem var líklegra til þess að vera geymsla frekar en íbúðarhús. Húsið var tvískipt, minni helmingur þess greinilega nýrri, eða öllu heldur ekki eins gamall og hinn, og Sóla treysti því að þar væri „fanginn" svokallaði eða týndi sjómaðurinn eins og næturgestur hennar hafði haldið fram. Sóla áræddi ekki að kíkja á glugga og óskaði þess að karlinn ætti ekki hund. Mótorhjólið stóð fyrir utan skúrinn og minnti sannarlega á stríðstíma.
Sóla dró djúpt andann áður en hún tók í hurðarhúninn. Megna ólykt lagði að vitum hennar þegar hún ýtti rólega á hurðina sem opnaðist með tilheyrandi ískri. Hún greip fyrir nefið og steig inn í skúrinn en þar var varla hægt að þverfóta fyrir drasli. Sóla lýsti kringum sig með kveikjara og hryllti við þegar hún sá kríur og máva hanga í tugatali niður úr sperrunum. Sú sýn sannfærði hana um að Dósi hefði verið næturgesturinn að Krossum. Hún henti ekki reiður á öllu sem fyrir augun bar enda var ekki ætlunin að standa vörutalningu hjá karlskarfinum. Sóla var orðin skjálfhent af hræðslu og sá fyrst núna eftir því að hafa anað út í þessa endemis vitleysu. Þó fannst henni óhugsandi að hverfa af vettvangi án vitneskju um það hvort karlinn lumaði á næstum hálfrar aldar gömlu frönsku líki sem var búið að valda sálum látinna félaga svo miklu raski að bæði mennskir og látnir höfðu haft geigvænlegan skaða af. Engin bein voru sjáanlega í skúrnum við fyrstu sýn en ekki var heiglum hent að koma auga á líkamsleifar í myrkrinu.
Sóla var komin á fremsta hlunn með að stinga af þegar hún kom auga á tréhlera í gólfinu sem gamalt drifskaft huldi að mestu. Hún stakk kveikjaranum í vasann og, rauð af áreynslu, mjakaði hún drifskaftinu til hliðar. Þegar hún var í þann mund að opna hlerann fraus blóðið í æðum hennar og hún þorði hvorki að hreyfa legg né lið. Hún hélt niðri í sér andanum og hlustaði eftir skrjáfinu sem rauf kyrrðina og þegar hún heyrði hrafn hypja sig af þakinu, krunkandi út loftið, andaði hún að nýju. Enginn stigi lá niður kjallarann en þegar Sóla lagðist á magann, teygði höndina niður og tendraði eld á kveikjaranum blasti moldargólf við henni hálfri faðmlengd frá fingurgómunum. Um eiginlegan kjallara var því ekki að ræða heldur falska, ruskulega geymslu. Hjartsláttur Sólu var svo ör og sterkur að þegar hún lét fæturna síga niður í svartholið var hún hræddust um að hann vekti karlinn. Hún var gráti næst af skelfingu og skildi ekki hvað hafði rekið hana af stað í þessa næturför sem fékk hjartað í henni til þess að hoppa upp í háls. Hún þráði öryggið, nefndi sífellt nafn vinkonu sinnar en beygði sig samt niður til þess að komast fyrir í holinu. Sóla lokaði augunum og signdi sig þegar hauskúpa kom í ljós í daufum loganum. Hún ætlaði að hafa snarar hendur og safna beinunum saman þegar hún áttaði sig á því að hana vantaði skjóðu eða poka. Hún fikraði sig að opinu og ætlaði að leita einhvers undir beinin þegar hún blindaðist af skæru ljósi. Ósjálfrátt og án umhugsunar hentist hún upp úr moldarhreysinu og skellti hleranum aftur. Hvað sem öllu leið ætlaði hún ekki að láta loka sig inni og eyða því sem eftir væri af ævinni í félagsskap gamals Frakka sem var þögull sem gröfin.
Það fór ekki á milli mála að Dósi hafði vaknað við draugaganginn og stóð í dyragættinni vopnaður heykvíslinni góðu. Sóla hafði ekki hugmynd um að rafmagn væri í skúrnum fyrr en karlinn kveikti á ljósskrípi í loftinu. „Hvað ertu að vilja? Ertu þýsk? Þekkirðu fangann?" Dósi hélt uppteknum hætti --- spurði ótal spurninga en vænti aldrei svars. Sóla reyndi að halda ró sinni en átti í mestum erfiðleikum með að draga andann. Hún vissi að það versta, sem hún gat gert, var að vera með derring eða reyna að flýja. Viss sálfræði var það eina sem gæti bjargað henni úr vandræðunum.
„Ég var ba... bara aðeins að kí... k... íkja á fangann þinn," stamaði Sóla á innsoginu og reyndi að halda ró sinni með því að draga djúpt andann. „Fínn fangi, Dósi."
„Hvernig veistu nafnið? Ertu njósnari? Kannski japönsk? Veistu ekki að ég á fangann?"
„Ég vildi bara heilsa honum. Gleymdirðu að gefa honum að borða?" Sóla reyndi að gera sér grein fyrir því um hvað best væri að tala til þess að afvegaleiða Dósa. Hún þorði ekki að minnast orði á að fanginn væri dauður þótt hann væri líklega búinn að vera í því ástandi frá síðari heimsstyrjöldinni. „Ertu að safna föngum, Dósi? Áttu fleiri? Rosalega eru þetta fallegir fuglar? Ekki á ég svona fallega fugla." Þetta virtist duga því Dósi leit til lofts og stoltið leyndi sér ekki. „Eru þeir góðir á bragðið, Dósi?" Sóla kreisti fram bros og hagræddi sér á gólfinu. Hann lét kvíslina falla á gólfið, teygði sig í kríu og rétti Sólu. „Þakka þér kærlega fyrir, Dósi. Þú ert mjög góður maður. Núna ætla ég að fara en ég heimsæki þig kannski seinna."
Sóla tók skrefið hikandi og henni til mikillar furðu hindraði karlinn hana ekki. Þegar hún var komin í dyragættina greip hann hins vegar harkalega í öxl hennar. Sóla kipptist til og leit skelfd við. Dósi rétti henni aðra kríu og brunarústir í munni hans blöstu við í skeggtjásunum. Hann var bersýnilega búinn að eignast vinkonu.
Þegar Sóla vonaðist til að fá að hverfa inn í myrkrið læsti Dósi annarri lúkunni um úlnlið hennar og dró hana með sér. Hún ríghélt dauðskelkuð í fuglana og sárkenndi til því Dósi var nautsterkur. Sóla þorði ekki að streitast á móti af ótta við að hann ynni henni mein. Þess í stað lét hún drösla sér áfram án þess að hafa grænan grun um hvað biði hennar. Hún fékk kökk í hálsinn og varð hugsað til vina sinn sem hirðu líklega í frelsi draumanna. Sólu langaði til þess að spyrja Dósa hvað vekti fyrir honum en hún gat ekki komið hræddum hugsunum sínum í orð. Hún vissi ekki hvort Dósi ætlaði að vera hupplegur, hvort hann væri tilbúinn að dekra við hana eða hvort hann væri hvasseygður. Hún dröslaðist á eftir honum eins og óþekktarormur á leið til hýðingar.
Hugur Sólu var reikull og ráðalaus. Hvað ætlaði Dósi sér með hana? Hvers vegna gaf hann henni fugla sem vott um vináttu og brosti í gegnum kámugt skeggið ef hann ætlaði síðan að misnota hana — jafnvel murka úr henni líftóruna. Engar fallegar hugsanir sóttu á Sólu á leiðinni inní húsið en hún var þess fullviss að aðeins tvennt biði hennar. Annars vegar að Dósi myndi nauðga henni eða að hún hlyti sömu örlög og Frakkinn. Nema hvort tveggja kæmi til greina. Sóla hefði frekar kosið að sofna svefni dauðans innan um lúin bein en að liggja undir illa þefjandi, skítugu og kolrugluðu krumpudýri. Hún var gráti næst þegar Dósi dró hana inní bælið sitt en hún bjóst við að höndin dytti af henni á hverri stundu --- svo fast hélt krumlan. Sólu tókst að hemja grátinn --- vildi ekki gefast upp mótþróalaust — þótt henni væri fullljóst að hún hefði lítið roð við honum. Hún varð að beita kænsku á karlinn sem vísaði henni hranalega til sætis á skakklappa koll í herbergi sem hlaut að vera eldhús þótt það væri geymslu líkast. Viðbjóðurinn í húsinu og andfýla Dósa felldi Sólu næstum því um koll þegar hann glotti og rak skeggið framan í hana.
„Hana, kíkjum í pottinn og fáum okkur kjet. Ekki ferðu svöng til baka. Gesturinn verður að kýla vömbina, ha?" Dósi kippti fuglunum af Sólu, bretti upp ermarnar og sönglaði undarlega. Sóla skældi sig og leit skelfd í kringum sig. Hún hafði aldrei séð annað eins heimili, ef það var þá réttnefni á bælinu. Allt var á tjá og tundri og lítill munur innandyra og utan. Allskyns varningur og áhöld lágu um allt og ekki þurfti sérfræðing til þess að sjá að húsráðandinn hafði ekki handleikið Ajax nýlega. Hvað þá blautan klút. Sólu fannst hreysið hvorki mönnum né dýrum bjóðandi og lyfti fótunum ósjálfrátt til þess að óhreinkast ekki. Þegar hún gerði sér grein fyrir því að Dósi hafði ekki huga að vinna henni mein varð andardráttur hennar eðlilegur að nýju. Karlinn var óvenju öruggur í eldhúsinu, virtist þekkja hvert drasl útí ystu æsar því hann hvorki stjakaði við né steig á neitt heldur liðaðist um húsið. Hann skellti tveimur diskum á borðið sem hefðu haft gott af smá skrúbbi fyrir liðlega tuttugu árum og kippti síðan lokinu af gerðarlegum suðupotti sem stóð úti í horni. Sóla missti augun næstum því úr augnatóftunum þegar Dósi dýfði öðrum handleggnum í pottinn, þreifaði dágóða stund í mórauðu vatninu með græðgislegu glotti og fangaði sviðakj amma.
„Hana! Mér förlast ekki. Hlaut eitthvað að vera eftir af helvítis rollunni. Fínir kjammar, ha?"
Sólu varð flökurt og greip fyrir munninn þegar Dósi skellti andlitinu á diskinn. Hann fiskaði síðan lítið kjötstykki handa sjálfum sér og slefaði þegar hann settist að snæðingi með guðsgafflana að vopni. „Hana! Éttu skepnuna! Þetta er rifrildisfæða." Sóla sat steinrunnin og máttvana. Hún og maturinn horfðust í augu um stund og það var erfitt að greina hvort þeirra lýsti meiri skelfingu — hún starandi eða hið lífvana á diskinum.
„Veistu," stamaði Sóla eftir stundarþögn „ég borða yfirleitt ekki mat sem horfir á mig." Dósi hummaði og sleikti á sér fingurna.
„Éttu gripinn," smjattaði hann yggldur á svip. „Hún var móspræklótt. Ansi sjaldgæft. Bestar í pottinn þessar sjaldgæfu." Sóla fylgdist með Dósa háma í sig grámyglulegt kjötið sem var greinilega ekki af nýslátruðu. „Huh," hélt karlinn áfram, „déskoti gott. Éttu!"
„Ég á svo erfitt með að sofna ef ég borða rétt fyrir svefninn. Svo borða ég yfirleitt ekki andlit. Takk samt!" Sóla ýtti við disknum um leið og hún horfði með angistarsvip í auga skepnunnar. Henni fannst hún vera undir óþægilegri smásjá og fékk innilokunarkennd. Hugurinn sagði henni að stökkva á dyr en skynsemin að halda kyrru fyrir. „Ertu búinn að geyma kindina lengi í pottinum, Dósi? Þetta er falleg kind!"
„Ekki segi ég það nú. Ekki svo.”
„Einn, tvo daga kannski?"
„Kannski vikur. Kannski vikur."
„Hvað gerirðu? Læturðu þær næstum í heilu lagi í pottinn?"
„Brytja þær niður fyrst. Geymist asskoti vel í soðinu. Bestar þessar móspræklóttu."
„Áttir þú kindina?"
„Ég á engar helvítis skepnur — nema þær sem álpast í sandinn," urraði Dósi eins og það væri dauðadómur að vera með skepnuhald. „Hirði bara þessi flökkugrey sem koma. Þessi var skolli lífseig."
Sóla vissi ekki hvað tæki við að miðnæturmáltíðinni lokinni en ótti hennar var ástæðulaus því Dósi rétti henni kríurnar þegar hann var búinn að henda óétna andlitinu aftur í pottinn. Sóla leit á náttmyrkrið sem lífgjafa sinn og þótt hugsanir hennar væru fremur óskýrar hélt hún ró sinni. Hún kvaddi, þakkaði Dósa fyrir gott boð og þau brostu á ólíkan hátt.
Þegar Sóla var komin skamman spöl frá kotinu spretti hún úr spori. Hún þorði ekki að henda kríunum í námunda við yfirráðasvæði Dósa en æsingurinn í henni að komast að Krossum heilu og höldnu var svo mikill að hún áttaði sig á því, þegar hún kastaði mæðinni fyrir utan húsið, að hún hélt enn á fuglunum. Hún henti þeim frá sér og reyndi að fara eins hljóðlega og hún frekast gat. Sóla settist við eldhúsborðið um stund til þess að koma huganum og hjartslættinum í eðlilegt horf. Hún var þakklát fyrir að hafa komist klakklaust frá karlinum en það olli henni sárum vonbrigðum og vissri hræðslu að beinin skyldu verða eftir. Hún gerði sér ljóst að sumir myndu ekki sætta sig við það.
Sóla hélt vitaskuld að ævintýri og háskaleikir næturinnar væru fyrir bí að svo stöddu og að hún ætti vísa leið í sæluheim hlýrrar sængur. Þegar hún læddist hljóðlega að herberginu sínu sá hún að opið var inn til Binna. Hún gægðist inn og fylltist ótta þegar hún sá að rúmið var autt. Hinir krakkarnir voru í fastasvefni og Sóla sá fram á annan eltingaleik við sofandi og villuráfandi nátthrafn. Án umhugsunar hljóp hún út því óttinn um að Binni færi sér að voða náði tökum á henni. Hún hljóp í kringum húsið, rýndi út í myrkrið en vissi ekki hvert skyldi stefna. Hún stóð kyrr um hríð og hlustaði. Stöku tíst í fuglum rauf næturkyrrðina en engin vísbending um ferðir Binna lá í loftinu.
Skyndilega fylltist hún skelfingu. „Nei," hrópaði hún ósjálfrátt og kallaði á Binna. Gat það verið að hinn ósátti og hótunargjarni næturgestur hennar ætlaði að hefna sín strax úr því henni mistókst að ná beinunum? Var honum alvara þegar hann sagði að sjómennirnir gætu náð tangarhaldi á fólki og gert það sturlað? Slíkt var ekki mögulegt... eða hvað? Sóla hljóp að hlöðunni, pírði augun í von um að sjá betur og það sem við henni blasti fékk hana til að stökkva af stað. Án umhugsunar henti hún sér á Binna sem stóð uppi á tunnu og þau kútveltust hvort um annað á gólfinu. Kaðallinn sveiflaðist hins vegar til og frá í myrkrinu. „Hvað ertu að gera, Binni?" öskraði Sóla og sló hann utanundir án þess að vera með sjálfri sér. „Er ekki allt í lagi með þig? Heldurðu að þetta sé lausnin? Heldurðu það? Veistu hvað tekur við? Heldurðu að þú getir flúið allt með því að stinga af?" Sóla stuggaði við Binna hvað eftir annað þar til hann barðist á móti. Hann hrinti henni höstuglega frá sér og rauk innar í hlöðuna.
„Hvurn djöfulinn ert þú að skipta þér af því? Þykist þú vita allt best? Fröken friður eða frelsandi engill?" Binni var ófrýnilegur í framan, augun virtust stærri en nokkru sinni fyrr og Sóla sá að vissulega gætu einhverjir aðrir en hann átt sök á vitfirringunni sem stjórnaði honum.
"Þú ryðst inní líf mitt með allskyns bulli og orðum og stingur svo af. Hvað veit ég um ha? Hvað... ?" Binna varð fótaskortur á tungunni af æsingi en þegar Sóla hætti að svara honum lyppaðist hann niður. Þau þögðu, störðu stundum hvort á annað en hvorugt virtist ætla að rjúfa þögnina sem var þrungin spennu. Það var eins og Binni áttaði sig allt einu á alvarleika ástandsins og skammaðist sín heiftarlega. Hann vissi líka að Sóla átti allt annað en þetta skilið frá honum. Svo urðu augun aftur fjarræn og stór og hann muldraði fyrir munni sér.
„Þetta var ekki mér að kenna. Ég var bara smábarn, Sóla." Binni dró hnén að brjóstinu, hvíldi olnbogana á hnjánum og strauk óöruggur og hrærður um andlitið. „Hún bara datt." Sóla hlustaði athugul, fikraði sig nær og snerti hönd hans.
„Hvernig líður þér, Binni?"
„Ég finn ekkert. Skynja bara myrkur og máttleysi. Ég skil þetta ekki. Þegar ég var að sofna helltust ásakanirnar yfir mig fyrirvaralaust og mig langaði ekki til þess að lifa lengur. Mér var heitt og kalt til skiptis og svitnaði stöðugt. Ég fékk hræðilega martröð." Rödd hans var rámari en áður og orðin komu bara eitt og eitt án áherslna. „Mér fannst allir benda á mig og segja að það væri mér að kenna að Hilda hefði dáið. Hún datt bara sjálf. Hún var það eina sem ég elskaði og átti. Eina systir mín." Tárin runnu niður kinnar hans en samt grét hann ekki. „Ég var bara smábarn. Mig langaði ekki til þess að vera til lengur og hugleiddi það stundum að stytta mér aldur. Sérstaklega eftir að mamma ásakaði mig. Hún lamdi mig og batt mig niður. Hún sagðist hata mig og smám saman hataði ég sjálfan mig líka. Fékk óbeit á sjálfum mér. Í nótt fann ég allt í einu fyrir einhverjum óskiljanlegum kjarki í kjölfar ásakananna og var kominn út áður en ég vissi af. Ég var ekki búinn að ákveða neitt áður en ég kom hingað, Sóla. Ég sver það. Ég ætlaði ekki að skaða ykkur á nokkurn hátt. Þetta gerðist bara. Í mörg ár gat ég ekki horft í augu fólks og get það varla enn. Mér finnst augun spegla það sem gerðist --- að allir geti horft á atvikið í augunum á mér. Stundum langaði mig ekki á fætur á morgnana. Skildi ekki, tilganginn í því. Vildi hvorki borða né anda og faldi mig undir sænginni í margar vikur. Mömmu var alveg sama og þegar hún fór þorði ég ekki að tala um þetta við ömmu." Sóla hlustaði á Binna og strauk fingur hans. Hún vissi og fann að hann þurfti að tjá sig og gætti þess að spyrja einskis. Sumt hafði hann sagt henni um nóttina þegar hann gekk í svefni en það skipti hana ekki máli. Hún var tilbúin til þess að hlusta á hann aftur og aftur ef það létti á sektarkennd hans.
„Stundum finn ég ekki mun á sorg og gleði. Skynja ekkert. Þegar ég hef orðið hvað glaðastur hefur sorgin hellst yfir mig um leið. Og ég veit ekki hvort er hvað. Stundum hef ég flúið úr gleðskap til þess að gráta af sorg. Flúið til þess að enginn sæi til mín. Fólk skilur mig ekki. Stundum finnst mér ég vera geðveikur eða skrýtinn. Kannski tekst mér að fela það svona vel."
„Ég skil þig, Binni. Ástæða þess að þú ert með sektarkennd er sú að þú ert hlýr og tilfinningaríkur. Sá, sem getur hlegið og grátið á víxl, er hlýr. Þú hefur líka fundið að maður ræður ekki alltaf við hugsanir sínar. Stundum hræðist maður þær. Við erum öll bæði góð og slæm og sumum tekst bara að fela það slæma betur en öðrum. Ég veit að það er geðveila í öllum en yfirleitt stjórna vitsmunirnir því að við höldum sönsum. Sjálfri finnst mér ekkert auðvelt að lifa þótt ég hafi enga ástæðu til þess að kvíða eða kvarta. Núna lifi ég fyrir líðandi stund og læt tilfinningarnar ráða ferðinni. Ég kynntist sorginni þegar vinkona mín fyrirfór sér og þegar ég var níu ára var mér ekki hugað líf vegna krabbameins. Binni, slíkar raunir efla mann og þroska. Lífið er ekki bara dans á rósum. Lífið er fyrst og fremst til þess að lifa því eftir eigin geðþótta og maður á að dansa sinn eiginn dans. Ekki eftir höfði annarra. Það er ekkert sjálfsagt og maður á að þakka fyrir það hvað maður er í raun heppinn miðað við aðra. Það er engin lausn að fyrirfara sér. Maður losnar ekki við það sem maður telur sig vera að flýja. Ásta, vinkona mín, hefur sagt mér það. Maður þarf að takast á við vandamálin --- hvorum megin sem maður er." Sóla talaði um lífið og tilveruna, tilgang lífsins og þroska einstaklingsins eins og hún hefði upplifað allt í lífinu eða lifað í margar aldir. Binni sat og hlustaði, dáðist að lífsskoðun hennar og smám saman raðaði hann eigin brotum í eina sterka mynd. En það kostaði átök.
„Mér finnst ég alltaf hafa verið huglaus," sagði Binni og reisti sig aðeins upp. „Ég þorði ekki að slást, þorði ekki að fara í sveit, þorði ekki að skrópa í skóla og þorði ekki að reyna við stelpur. Og mér finnst ég ekkert breytast."
„Þetta er allt eðlilegt. Sumir eru bara alltaf að sýnast og eru svo gungur þegar á reynir. Ekki var ég að slást eða í sveit öll sumur. Og svo hef ég ekki beint verið í bólinu með hverjum sem er. Stelpur eru jafn huglausar þegar þær eru skotnar í einhverjum. Það eru helst persónur eins og Kría og Trausti sem finnst ekkert mál að slá sér upp dag eftir dag. Þau eru alls óhrædd við það. Og ég hef ekkert út á það að setja. Við erum sem betur fer svo ólík. Hvernig bregst þú sjálfur við þegar stelpa reynir við þig en þú hefur ekki áhuga?" Binni yppti öxlum en sagðist svo yfirleitt reyna að gefa kurteislega í skyn að hann hefði ekki áhuga. „En þú ert samt glaður yfir því að stelpan skyldi reyna við þig, ekki satt?"
„Jú, auðvitað."
„Alveg sama þótt þér finnist hún ekki sæt."
„Já."
„Einmitt. Auðvitað er það hrós þegar einhver sýnir manni áhuga eða laðast að manni þótt það sé ekki gagnkvæmt. Öllum þykir hrósið gott. Þótt ég hafi ekkert viljað með Trausta hafa þá jók það sjálfstraustið að hann sýndi mér áhuga. Ég hef ekkert á móti Trausta en hann er yfirgengilega ástfanginn af sjálfum sér. Honum finnst líka of seint að fá allar sínar óskir uppfylltar strax. Samt hefur hann fullan rétt á haga sér eins og honum hentar. Ég dái margt í fari Trausta en samt vil ég ekki sofa hjá honum. Skilurðu? En vegna þessa áttu alltaf að láta á það reyna hvort sú, sem þú ert hrifin af, vilji með þig hafa. Auðvitað er leiðinlegt að vera hafnað en þú ert samt búinn að reyna. Ef þú hefðir aldrei reynt gætirðu séð eftir því alla ævi og horft á eftir einhverri hverfa í faðm annars. Og hver veit nema hún hugsi eins og þú. Og sé hundsvekkt."
Sólu var mikið í mun að stappa stálinu í Binna eins og frekast var kostur. Þau sátu í rúmlega klukkutíma og skiptust á skoðunum og þrátt fyrir að líf Binna hefði hangið á bláþræði, þegar Sóla skarst í leikinn, var hann allur að braggast. Það var hugsanlega merki þess að hann hefði ekki haft stjórn á gjörðum sínum að fullu leyti sjálfur. „Jæja, komum okkur í rúmið," sagði Sóla loksins og tók af skarið. Binna langaði til þess að spyrja hvort hún meinti eitt og sama rúmið en hafði ekki kjark til þess.
7. kafli
Melkorka beið eftir rétta tækifærinu til þess að leiða Kríu fyrir sjónir hversu Trausta var mikil alvara með hana. Þótt þau væru meira eða minna búin að vera í faðmlögum í rúman sólarhring gat Melkorka ekki hugsað sér að Trausti færi illa með bestu vinkonu hennar. Hún hefði getað hengt sig upp á það að svæfu þau saman um helgina myndi Trausti snúa sér að næsta kroppi eftir ferðina — og skilja Kríu eftir skælandi. Í fyrstu var Kría ófús að leggja Melkorku lið með því að hlera samtal þeirra Trausta en þar sem hún var þess fullviss að Trausti elskaði sig vildi hún sannfæra Melkorku um að svo væri. Á þeim forsendum faldi hún sig í hlöðunni og beið í ofvæni eftir að Melkorka birtist með Trausta í eftirdragi.
„Ertu að gera eitthvað sérstakt?" spurði Melkorka og leit þokkafullum augum á Trausta þar sem hann lá með tærnar upp í loftið og át hundasúrur. Hann leit upp, skyggði á sólina með hendinni og fiktaði síðan við hringinn í eyranu. „Sóla, Kría og Binni fóru út á strönd þannig að ég var að spá í hvort við ættum... að skjótast." Trausti settist upp og leit löngunaraugum á fáklæddan og fagurbrúnan líkama Melkorku. Þótt hann væri fyrir löngu búinn að horfa rannsakandi á hvern þumlung líkama hennar og upplifa ástarleiki með henni í huganum var eins og það strokaðist allt útí ljósi síðustu setningar. Alvaran virtist vera í aðsigi og þá gilti ekki lengur að gamna sér við innantómar hugarflugur. „Hlaðan er fín," sagði Melkorka og nýtti sér allan þann kynþokka sem hún bjó yfir.
Trausti leit rannsakandi í kringum sig, vissi að ekki væri von á Hebba á næstunni og lallaði í humátt á eftir Melkorku. Vissulega var hann á báðum áttum hvað hann ætti að gera en þar sem hann og Kría höfðu ekki enn sofið saman fannst honum hann ekki vera að svíkja hana. Þau höfðu hvort sem er ekkert talað um að byrja saman. Þegar Melkorka var í þann mund að smeygja sér úr bolnum með augu Trausta límd á sér full löngunar og losta spurði hún hvort honum stæði á sama um þetta hvað Kríu varðaði.
„Við erum bara búin að vera að leika okkur smávegis. Ekkert alvarlegt," sagði Trausti kæruleysislega en af svip hans að dæma vildi hann ekki eyða tímanum í tilgangslaust spjall.
„Finnst þér þú ekkert vera að svíkja hana?"
„Ég meina... ég er ekkert að byrja á föstu með einni eða neinni. Aðstæðurnar hér, náttúran, einveran og allt, býður upp á frjálsræði. Það væri nær að spyrja þig hvort þér væri sama. Þið eruð bestu vinir."
Melkorku fannst nú nóg komið af sönnunum um ástleysi Trausta gagnvart Kríu og því breyttist tónninn í röddinni. „Æ, þú ert ekki með neina smokka, er það? Það eru alls kyns kynsjúkdómar að grassera, þú veist. Þetta gengur ekki upp." Melkorka átti orðið erfitt með að leika og síðasta setningin var svo tilgerðarleg að það var engu líkara en að hún læsi hana af blaði. Hún fann til óöryggis og ætlaði að flýja af hólmi. Trausti var síður en svo sáttur við þessa málalyktan og þreif í hana.
„Hvað ertu eiginlega að spá? Er þetta eitthvað samsæri?" Trausti var nú ekki grænni en svo að hann fyndi ekki að ekki var allt með felldu. „Það eru ekki miklar tilfinningar í þér núna. Við getum alveg bjargað okkur án smokka skal ég segja þér. Þú ættir nú að vera byrjuð á pillunni, ha? Hann kippti henni að sér og þröngvaði henni í koss. Melkorka barðist um og sparkaði í sköflunginn á Trausta.
„Ég veit alveg hvernig þú ert," hreytti hún út úr sér eftir að hafa losað sig frá vörum hans. „Þú ert bara að notfæra þér okkur." Kría húkti bak við tunnuna og hafði ekki kjark í sér til að sýna sig. Henni fannst þær vera að niðurlægja Trausta að óþörfu því sjálf var hún enginn engill þegar sætir strákar voru á næstu grösum. Þess vegna ákvað hún að láta sem hún væri ekki með í ráðum.
„Kannski ert þú bara afbrýðisöm. Svekkt yfir því að ég reyndi ekki fyrst við þig. Þú ert líklega að spilla sambandi okkar Kríu af því að enginn vill sofa hjá þér."
„Þú ert bilaður, Trausti. Þú veist að það er hallærislegt að ganga á röðina í svona lokuðum hópi. Það mætti halda að þú værir smákrakki sem litir á stelpur sem sleikipinna. Klára einn og kaupa svo annan. Þetta gengur ekki svoleiðis hjá okkur."
„Segir hver? Heldur þú að stelpur séu eitthvað skárri. Ég þekki fullt af stelpum sem skipta um stráka eins og nærbuxur. Mér finnst þetta lélegt hjá þér. Þú leikur þér að mér og segir svo að ég sé fífl. Hvað myndir þú gera ef einhver englakroppur myndi slefa utaní þér og þú værir á lausu? Ég tala nú ekki um ef hann tæki þig fram yfir allar aðrar. Þú værir haldin kynferðislegri myrkfælni ef þú færir ekki með honum." Trausta var mikið niðri fyrir og þrumaði yfir Melkorku. „Ég skal segja þér sannleikann. Viltu heyra sannleikann? Málið er ósköp einfalt. Mér finnst þið allar fallegar. Það er ekkert leyndarmál og þið vitið það sjálfar. Þið eruð ekki blindar skal ég segja þér. Og svo hafið þið ekki beint verið að fela neitt. Ekki aldeilis. Það er allt til sýnis. Þið eruð svo ýkt fallegar að mig langar til að sofa hjá ykkur öllum. Ég er bara mannlegur og þori að viðurkenna það. Ég er ekki með bældar kynhvatir eins og sumir. Ég fer af stað þegar mig langar til og aðstæður leyfa. Kannski er ég óheppinn að vera á þessu krummaskuði en ég gat bara ekki gert upp á milli ykkar. Viltu heyra meira? Á ég að fara niður á hnén og biðjast fyrirgefningar. Nei, ég er mannlegur. Kannski vantar mig reynslu, kannski — en ég var þó allavega að reyna að verða mér úti um hana núna. Vertu sæl!" Eftir þessa predikun strunsaði Trausti á dyr og skildi Melkorku eftir með ýmislegt til að hugsa um. „Og ég ætla bara að segja þér það," þrumaði Trausti þegar hann snéri sér við í dyragættinni, „að ég er farinn. Þú getur skilað því til pakksins, sem er ekki með kynlíf á heilanum, að ég syndi yfir ána. Gangi þér vel í klaustrinu."
Melkorka stóð eftir með eyrun full af bulli — eða var kannski sannleikskorn í því sem hann sagði? I það minnsta stóð hún hugsi um stund og gekk síðan til Kríu. „Hann trylltist, bara!" sagði hún vandræðalega. Kría var jafn undrandi og Melkorka og samviskan nagaði þær.
„Við hefðum ekki átt að gera þetta. Það var ekkert alvarlegt að gerast."
Melkorka áttaði sig á því að hún hafði hlaupið á sig og dregið Kríu með sér í atburðarás sem hefði mátt missa sín. Það var óþarfi að skapa sundrung í hópnum útaf ungu fólki sem var að fikra sig áfram í ástarlífinu með saklausum hætti. Til hvers þurfti hún að skipta sér af því? Henni kom þetta ekkert við. Ekki hafði Kría verið að fetta fingur út í hennar sambönd. Gat það verið að hún væri afbrýðisöm? Af hverju máttu þau ekki reka sig á ef það yrðu lyktir mála? Lærir fólk ekki á mistökum sínum --- og öðlast jafnvel dýrmæta reynslu? Eru það mistök að sofa hjá þeim sem sýnir manni áhuga? Hugsanir sem þessar sóttu á Melkorku og hún varð niðurlút. Stelpurnar stóðu eftir í hlöðunni og litu hvor á aðra með óhreina samvisku.
„Heldurðu að hann reyni virkilega að synda yfir ána?" spurði Melkorka áhyggjufull. Kría kinkaði kolli og sagði að hann væri þrjóskari og stoltari en múlasni. „Við verðum að hlaupa á eftir honum og stoppa hann."
„Við?" sagði Kría og leit stórum augum á Melkorku. „Hann heldur að ég sé í göngutúr. Er ekki nóg að þú sért búin að eyðileggja sambandið? Hann hafði ekki hugmynd um að ég væri hérna inni og missir allt álit á mér ef hann kemst að því. Hann veit ekki að ég veit allt sem ykkur fór á milli. Ég gæti þess vegna látið sem ekkert hefði ískorist þegar ég hitti hann."
„Ertu til í það?" sagði Melkorka og það lifnaði yfir henni. „Guð, þú myndir bjarga mér --- eða allavega þér. Þetta er rétt hjá þér. Það er nóg að hann missi álit á mér þótt ég reyni ekki að fórna þér aftur." Stelpurnar réðu ráðum sínum á örskotsstundu og síðan rauk Melkorka af stað. Hún ætlaði að sverja að hún ein hefði staðið að þessu og að Kría vissi ekki neitt. Og þær ætluðu að þegja yfir þessu til þess að eyðileggja ekki samheldnina í hópnum. Það er að segja ef henni tækist að sleikja sár Trausta. Með þetta í farteskinu elti Melkorka Trausta sem ætlaði bersýnilega að standa við orð sín. Hann stefndi beinustu leið að vaðinu og áin náði honum uppí mitti þegar Melkorka kom aðvífandi móð og másandi. Ef Trausti hefði ekki ákveðið að sækja hluta af fötunum sínum áður en hann fór í fússi hefði hann líklega verið kominn langleiðina yfir ána.
„Trausti bíddu, gerðu það." Melkorka náði varla andanum vegna mæði en göslaðist á eftir Trausta. „Leyfðu mér að tala við þig." Trausti var öllu rólegri en fyrir nokkrum mínútum því hann lét stoltið fljóta niður ána og leit á Melkorku sem var að niðurlotum komin. „Frið, Trausti. Gerðu það." Henni tókst að draga hann upp á bakkann eftir nokkurra mínútna smjaður í fyrirgefningartóni og þau ræddu málin friðsamlega drykklanga stund. Melkorka viðurkenndi mistök sín og það dugði Trausta. Hún sór að Kría hefði ekki hugmynd um þetta og þau ákváðu að halda upphlaupinu eingöngu á milli sín. Þegar þau gengu heim að Krossum var Trausti meira að segja farinn að brosa og slá á létta strengi.
„Ekki er það mér að kenna að þið eruð allar svona kynæsandi. Svo eruð þið dinglandi brjóstunum út um allt, allsberar í sjónum og varla spjör á ykkur allan daginn. Hvað á maður að gera? Það verður hver heilvita maður vitlaus á að horfa á ykkur. Þið áttið ykkur bara ekki á því hvað þið eruð miklar freistingar."
„Víst gerum við það, Trausti," sagði Melkorka og var öllu mýkri en í hlöðunni. „Við vitum það en þykjumst ekki vita það. Öllum þykir gaman að láta horfa á sig en stundum gleymir maður því að sumir vilja gera eitthvað meira en að horfa. Auðvitað er það mannlegt. Mér finnst þið allir þrælfínir en samt heldur maður stundum aftur af sér. Það fer allt eftir aðstæðum."
Blóðið ólgaði á ný í Trausta og hann var þegar búinn að gleyma raunum sínum. „Finnst þér ég fallegur?" spurði hann einlægt og á hreyfingu augnanna mátti sjá að hann beið spenntur eftir svari.
8. kafli
Að kvöldi dags var veðrið komið í svipaðan ham og Trausti í hlöðunni. Það hljóp upp með hvílíkum hryssingi og látum að allt kvikt leitaði skjóls á svipstundu. Þótt ýmsar blikur hefðu verið á lofti seinni partinn birtust óveðurskýin eins og hendi væri veifað.
Húsið tók að kvarta og kveina um miðbik kvölds en Binni rétt náði að loka öllum gluggum áður en óveðrið festi rætur innandyra. Rigningin lamdi rúðurnar sem óð væri, rokið rykkti í húsið í verstu kviðunum og það virtist lifna við. Brak og brestir, ýlfur og dynkir mögnuðust í eyrum krakkanna en Sóla gerði eins lítið úr þessu og hún gat. Hún létti upp á andrúmsloftið með því að draga fram spil og sameina, hópinn. Þrátt fyrir glens og fíflaskap leiddu krakkarnir hugann að reimleikunum og hvort hinir voveiflegu atburðir hefðu getað átt sér stað að Krossum.
„Við komumst ekki í burtu núna, er það?" spurði Kría óttaslegin og leit á Sólu. Hún hristi höfuðið og leit á ljósið í loftinu sem dofnaði eitt augnablik. „Ég vildi að pabbi hefði sótt okkur í dag."
„Láttu ekki svona," sagði Trausti brattur, „það er bara spennandi að vera lengst úti í rassgati í brjáluðu veðri. Nú er fjörið fyrst að byrja." Hann reyndi að taka að sér forystuhlutverkið í hópnum með þessum athugasemdum og öðrum áþekkum þótt honum væri mæta vel ljóst að Sóla væri ókrýndur leiðtogi hópsins. Skyndilega bárust háværir skellir utan frá sem skutu öllum skelk í bringu. Binni vissi að hann var ekki einn um að hálf lamast því hann sá að viðbrögð hinna voru á sömu lund. Hann leit á Sólu í von um eðlilega útskýringu á skellunum.
„Ég held að hurðin á geymslunni sé að hræða okkur," sagði Sóla og reyndi að halda ró sinni. Hún hafði reyndar illan bifur á ástandinu ekki síst vegna þess að það var ekki í önnur hús að venda ef eitthvað kæmi upp á. Sóla rýndi út í rigninguna en hin sátu sem fastast við eldhúsborðið. „Hver nennir út?"
„Trausti," sagði Hebbi án umhugsunar, „hann trúir ekki á drauga."
„Ég nenni ekki að verða gegndrepa út af einni helvítis hurð," sagði Trausti og hafði varla augun af spilunum. Aftur dempuðust ljósin og veðrið hélt húsinu í helgreipum.
„Þá fer ég," sagði Sóla og fór fram á gang. Binni mótmælti því samstundis og sagði að hún fyki út buskann hætti hún sér út. „Ekki nennum við að hlusta á þessa dynki í alla nótt." Binni linnti ekki látum fyrr en Sóla samþykkti að þau færu bæði út á þeim forsendum að það væri meiri þyngd í þeim tveimur en henni einni. Fjórmenningarnir biðu spenntir í forstofunni á meðan Binni og Sóla fikruðu sig, næstum lárétt, skref fyrir skref að skröltandi hurðinni. Krafturinn í rigningunni var þvílíkur að hún minnti á haglél og áttu þau í mestu vandræðum með að halda sér á jörðinni. Binni henti sér á hurðina á meðan Sóla skellti slagbrandinum fyrir og að svo búnu kröfluðu þau sig sömu leið til baka.
„Ég get svarið það," stundi Binni móður og sár andlitinu eftir rigninguna. „Þetta var toppurinn." Þrátt fyrir þessa raun var Binni glaður í hjarta sínu og stoltur yfir því að hann og Sóla skyldu hafa tekið áhættu saman. Honum þótti vænna um hana með hverri mínútunni sem leið og naut hvers augnabliks í návist hennar. Vissulega var Binna ljóst að hann var spenntur fyrir henni eftir að þau hittust öðru sinni á leikvellinum en þetta atvik gerði útslagið og sannfærði hann endanlega um að hún væri stúlkan sem hann þráði. Það þurfti ekki meira til.
Binni og Sóla voru varla búin að hafa fataskipti þegar rafmagnið fór af húsinu. Það varð uppi fótur og fit og enginn vissi hver hljóp í fang hvers. Sólu grunaði hvað verða vildi og sótti kertin sem hún hafði tekið til. ,,Hvar endar þetta?" spurði Hebbi taugaveiklaður og óðamála. Aftur tók Sóla af skarið og lagði af stað með kerti fram eftir ganginum. Halarófa myndaðist fyrir aftan hana og var slegist um að vera ekki síðastur. Binni sagðist hafa séð rafmagnstöflu í kompunni undir stiganum en langvinnt fikt í henni bar engan árangur.
Hugarástand krakkanna var brothætt og þeir kipptust til þegar torkennileg hljóð heyrðust hvaðanæva að. Þau komu sér fyrir úti í horni í stofunni og sátu þétt hvert upp að öðru. Það kom ekki til tals að fara að sofa heldur ætluðu þau að bíða eftir að veðrið gengi niður. Sóla var áhyggjufull og fámál en beygur var áberandi á andlitum hinna. Þrír flöktandi kertalogar ögruðu myrkrinu og teiknuðu iðandi skugga á veggina. Verulega hafði dregið úr rigningunni en kári blés þeim mun öflugar. Kría hélt um eyrun og tróð sér næstum því inn undir peysu Melkorku. Hún þráði frið í sálinni og ákallaði öryggið heimafyrir. Allar tilraunir til þess að hefja uppbyggilegar samræður í hópnum runnu út í sandinn og krakkarnir biðu eftir næsta leik náttúruaflanna. Skyndilega heyrðist hávært öskur frá veðurhamnum og var engu líkara en verið væri að slíta hjartað úr einhverjum. Viðbrögð krakkanna við þessu óvænta öskri næturinnar voru líkust bergmáli. Kría og Melkorka öskruðu en gripu síðan fyrir munninn í hálfgerðu móðursýkiskasti. Kalt vatn rann milli skinns og hörunds þeirra og þau trúðu ekki eigin eyrum þegar annað öskur, öllu háværara, tróð sér inn í húsið.
„Ó guð, ó guð, ekki láta okkur deyja," kjökraði Kría og kreisti Melkorku inn að beini. Angistarsvipur krakkanna breyttist í skelfingu þegar mikill umgangur barst allt í einu frá kjallaranum. „Góði guð, bjargaðu okkur."
„Ég trúi þessu ekki. Ég trúi þessu ekki," stundi Trausti klökkur. „Þetta getur ekki verið að gerast." Binni leit á Sólu eins og alltaf þegar eitthvað kom upp á og aldrei þessu vant sá hann vanmátt og uppgjöf í svip hennar. Þá fyrst gerði hann sér það ljóst að þau voru ekki óhult. Jafnvel í lífshættu. Engin undankomuleið var úr húsinu --- aðeins flótti út í ógnvekjandi myrkrið og vindinn sem voru líkleg til þess að kreista unglingskroppa til bana í sameiningu.
„Þetta gæti verið Dósi," sagði Sóla veikróma og reyndi að bera sig vel. „Honum er trúandi til alls.
Kannski er hann að reyna að fæla okkur í burtu." Þessi huggunarorð linuðu ekki sálarþjáningar krakkanna því þeir vissu að ekkert mennskt gæti storkað veðrinu. „Við verðum að vera róleg og skynsöm." Hurðin að útigeymslunni tók upp fyrri iðju og bankaði með þungum dynkjum á dyrastafinn. Hebbi fann til máttleysis og hryllti við tilhugsuninni um að vera jafnvel kraminn til bana af draugum. Hann var ekki tilbúinn til þess að deyja því hann átti eftir að upplifa svo margt. Hann fór með hljóða bæn en guð varð að taka viljann fyrir verkið því hann vissi í raun ekki hvers hann bað eða hvað hann hugsaði. Hljóðin úr kjallaranum mögnuðust með hverri mínútunni og var ljóst að veðrið var ekki sökudólgurinn.
„Þetta eru þeir," hvíslaði Hebbi með samanbitnar varir, „sjómennirnir sem drukknuðu. Svona hlýtur veðrið að hafa verið þegar skipið fórst." Trausti stamaði sömu orðin aftur og aftur; sagðist ekki trúa þessu. Skyndilega var eins og einhver lyfti Sólu á fætur, andlit hennar breyttist með það sama og reiðin skein úr augum hennar. Hún skildi vini sína eftir í hljóðri spurn eitt andartak en kom aftur að vörmu spori.
„Hvað ætlarðu að gera?" spurði Binni fullur angistar.
„Einhver verður að stoppa þetta," sagði Sóla og virtist komin í hugarástand sem hin höfðu aldrei séð hana í áður.
„Þú ferð ekki niður," sagði Binni og stóð á fætur. „Þú skalt ekki fara niður."
„Við látum ekki ósáttar sálir hræða úr okkur líftóruna," sagði Sóla.
„Þú ferð ekki niður, Sóla. Það er alveg á hreinu."
Binni greip í hana og átti bágt með að hemja grátinn. Hann öskraði en hinir krakkarnir hlustuðu hjálparvana og mállaus á orðaskipti þeirra.
„Ég fer með þér," sagði Binni hvassyrtur og þreif í Sólu. „Þú ferð ekki ein."
Sóla reif sig lausa og stingandi augnaráðið sagði allt sem segja þurfti. Binni hrökklaðist til baka því skyndilega var Sóla eins og ókunnug manneskja. „Ég fer ein og þið hreyfið ykkur ekki héðan --- sama hvað gerist. Þið verðið kyrr." Sóla sagði þetta af þvílíkri festu og ákveðni að enginn þorði að malda í móinn. Síðan greip hún um krossinn, ríghélt um hann og hvarf út úr stofunni. Þegar hún opnaði hurðina niður í kjallara greip Binni báðum höndum fyrir andlitið. Næstu mínútur voru þær lengstu og erfiðustu í lífi krakkanna. Háreystin úr kjallaranum voru enn ógnvekjandi og það að Sóla skyldi hugsanlega vera að æða út í opinn dauðann var meira en hægt var að leggja á lítt lífsreynda unglinga.
Skyndilega var eins og rýtingur væri rekinn í hjartað í Binna því Sóla rak upp öskur sem virtist vera kæft í fæðingu. Með það sama datt allt í dúnalogn í húsinu og heyrðist hvorki hósti né stuna úr kjallaranum. Meira að segja vindinn lægði að einhverju leyti og var engu líkara en að hann væri í slagtogi með þeim dularfullu öflum sem höfðu náð tangarhaldi á krökkunum. Ósjálfrátt skaust Binni á fætur og Melkorka hefur líklega hugsað það sama því hún spratt sömuleiðis upp. Drifin áfram af áður óþekktum viljastyrk hlupu þau fram en skynsemin greip í taumana þegar myrkvaðar kjallaradyrnar blöstu við þeim eins og óendanlegt svarthol. Melkorka seildist eftir hendi Binna og saman fikruðu þau sig niður í æpandi þögnina og óvissuna. Skynsamlegar hugsanir urðu að víkja fyrir ákafa þeirra að koma Sólu til hjálpar en þau bjuggust allt eins við því að finna fyrir ómennskum krumlum um hálsinn á sér á hverri stundu. Þau vissu að hvert skref gæti verið þeirra síðasta. Þegar þau voru komin í mitt holið sá Binni að útihurðin á kjallaranum var upp á gátt og hann fékk það strax á tilfinninguna að Sóla hefði verið hrifsuð útí nóttina.
9. kafli
Binni og Melkorka hvötuðu ferð sinni sem mest þau máttu út í óvissuna. Þau æptu nafn Sólu í ofvæni en vindurinn feykti því útí buskann. Ekkert svar. Engin vísbending. Aðeins blákaldar staðreyndir um ógnvekjandi atburði sem engan hefði getað órað fyrir í upphafi saklausrar helgarferðar. Binni skimaði voteygður í allar áttir en myrkrið byrgði honum sýn. Vindinn var að lægja en óljósar hugsanir þyrluðust uppí huga hans án afláts. Örvaður af þögn Sólu greip Binni í Melkorku og lagði af stað á móti vindinum og stefndi til hafs. Melkorka skalf af kulda og hræðslu en dróst hugsunarlaust á eftir. Hún átti bágt með að ná andanum af geðshræringu en treysti orðið meira á örlögin en sjálfa sig. Binni vissi ekki hvað rak hann af stað en það hvarflaði að honum að Sóla hefði haft á réttu að standa þegar hún hélt því fram að skrýtni karlinn væri líklega að reyna að flæma þau í burtu með uppgerðum draugagangi. Samt tók hann stefnuna til sjávar en ekki að koti karlsins. Stöku sinnum snéru þau baki í vindinn og gengu afturábak því það auðveldaði þeim andardráttinn.
Skyndilega gægðist tunglið undan skýjunum og lýsti upp umhverfið eitt augnablik. Áður en Binni og Melkorka náðu að leita að sporum í sandinum eða átta sig á aðstæðum dró ský fyrir tunglið að nýju. Þau gátu þó ekki betur séð en að skýin væru á undanhaldi enda á fleygiferð og stutt leiftur frá tunglinu voru gulls ígildi. Í einu slíku sáu þau slóð í sandinum sem benti til mannaferða. Óljós spor voru í slóðinni og það var eins og einhver hefði verið dreginn eftir jörðinni. Engin orð voru þörf, engin skoðanaskipti heldur börðust þau áfram í rokinu og fylgdu slóðinni eftir. Binni henti sér í sandinn til þess að villast ekki af leið þegar skýin skyggðu á tunglið og skreið á fjórum fótum eins lengi og þörf var á. Hávaðinn frá briminu varð stöðugt meiri enda nálguðust þau óðum fjöruna. Sóla átti hug Binna allan en hann gat ekki hugsað það til enda að hún væri kannski dáin. Hann hleypti slíkum hugsunum ekki að en það sem skelfdi hann mest var að kannski væru þau á rangri leið. Kannski lá Sóla limlest í kjallaranum eftir allt saman. Kannski var slóðin í sandinum frá því fyrr um daginn. Kannski var hún komin heil og höldnu til hinna sem biðu í stofunni og fóru að fyrirmælum hennar. „Þið hreyfið ykkur ekki héðan - sama hvað gerist." Orð Sólu bergmáluðu í höfðinu á honum en hann gat ekki tekið þá áhættu að snúa við og gefast upp þótt hann hefði ekki hugmynd um hvers konar öfl hann ætti við að etja. Voru þau að elta eigin ímyndanir; uppgerðar tálsýnir sem birtust í allra kvikinda líki í óveðrinu? Binni bægði öllum slíkum hugsunum frá sér til þess að halda sönsum og missa ekki stjórn á vitsmunum sínum.
Melkorka ríghélt í Binna og treysti fullkomlega á eðlisávísun hans. Hún leiddi heldur ekki hugann að afleiðingum þessarar ófyrirsjánalegu eftirfarar enda gafst ekki tími til slíkra vangaveltna. Vissulega var hún í helgreipum óttans en var ekki alveg eins gott að reika um í myrkrinu í von um kraftaverk í stað þess að bíða örlaga sinna á skuggalegu stofugólfinu og geta ekki flúið nema í fang þeirra sem riðu húsum á djöfullegan hátt?
Þegar ekkert blasti við Binna og Melkorku nema hvítfyssandi hafið sem froðufelldi af áfergju var eins og eldingu væri lostið niður í hann. „Skipið," sagði Binni stundarhátt en vindurinn hrifsaði orðið til sín. Hann hljóp af stað, ákafari en nokkru sinni fyrr og Melkorka rétt náði að halda í við hann. Í lítilli vík, sem fylltist af sjó á flóði, skagaði hluti skipsflaks upp úr sjónum. Binni hafði rekist á flakið deginum áður og sá að sjórinn gat ekki verið mjög djúpur umhverfis það miðað við hversu stór hluti þess skagaði upp úr þá - á háfjöru. Hann sá hins vegar á sjóganginum að það var enn að falla að og áður en langt um liði yrði ógjörningur fyrir hann að komast að flakinu. Binni þakkaði forsjóninni fyrir það að tunglið var búið að taka öll völd á himninum og var þar með gengið í lið með þeim.
„Hvert ertu að fara?" stamaði Melkorka þegar Binni henti sér út í víkina umhugsunarlaust með hana í eftirdragi og svamlaði í áttina að flakinu. Sannast sagna vissi hann ekki hvað stjórnaði gjörðum hans þessa stundina. Þau supu hveljur þegar sjórinn smeygði sér inn að holdinu en til allrar hamingju náði vatnið þeim aðeins í mittið. „Hvað ertu að gera?" öskraði Melkorka aftur og reyndi að ná athygli hans.
„Ég veit það ekki," öskraði Binni og greip enn fastar í hönd þjáningarsystur sinnar. „Mér finnst við vera að gera rétt." Sá hluti skipsins, sem stóð upp úr sjónum, var töluvert hærri en Binni en á honum var hleri sem sat pikkfastur þegar hann reyndi að opna hann deginum áður. Að þessu sinni var sveifin á hleranum undir vatnsyfirborðinu og því var úr vöndu að ráða. Binni dró djúpt andann og réðst á sveifina sem óður væri en hún haggaðist ekki.
„Hvað ertu að gera, Binni?" öskraði Melkorka enn og aftur því henni fannst nóg komið í bili. „Binni, þetta er tímasóun. Hvernig dettur þér í hug að Sóla sé þarna inni?"
„Ég veit það ekki. Láttu mig vera. Nei, hjálpaðu mér." Binni var svo örvinglaður að hann hreytti þessu út úr sér. „Krossinn," sagði hann síðan upphátt við sjálfan sig en samhengislaust við það sem hann var að hugsa. „Krossinn," sagði hann enn hærra og skyndilega var eins og augu hans opnuðust. Hann mundi eftir því að LA CROIX, sem var skrifað í lófa hans eftir dularfull og óútskýranleg kynni hans og Sólu í strætisvagninum, þýddi KROSS. Orðið hlaut að vera fyrirboði þeirra atburða sem nú voru að eiga sér stað. Þau voru stödd að Krossum og núna mundi hann orð Sólu í vagninum eins og þau væru skrifuð í myrkrið. „HUGREKKIÐ GETUR BREYTT MIKLU Í LÍFI ÞÍNU. TAKTU AF SKARIÐ ÞEGAR ÞÍN ER ÞÖRF EN EKKI LÁTA SPORIN Í MYRKRINU HRÆÐA ÞIG. NOTAÐU STÖNGINA SEM ER GRAFIN Í SANDINUM. HÚN ER ÞARNA. ÞÚ VERÐUR AÐ KAFA. EKKI GEFAST UPP."
„Treystu mér, Melka. Þetta er okkar síðasta von." Binni hvarf í sjóinn eftir að hafa beðið Melkorku um traust og hún fann að hann var að krafta allt í kringum fæturna á henni. Hann hafði ekki mikið úthald undir yfirborðinu enda andstuttur og úrvinda. Skilningur á þýðingu skilaboðanna veitti honum þó aukinn kraft og hann kafaði að nýju. Hann kraflaði sem óður væri, stakk fingrunum á kaf í sandinn en fann hvernig kuldinn dró úr honum mátt. Þegar hann var alveg að springa úr loftleysi greip hann um járnbút og rykkti honum úr votri gröfinni. Án umhugsunar réðst hann aftur til atlögu við sveifina á hleranum, nú með járnbútinn sér til fulltingis, en hún bifaðist ekki. Hann skorðaði bútinn enn betur og bað Melkorku um að hanga í sér. Tvöfalt átak gerði gæfumuninn og sveifin færðist úr stað. Fyrr en varði var Binni búinn að opna hlerann en vonleysið gagntók þau á ný því eingöngu sjór og hyldjúpt myrkur blasti við þeim. „Ég ætla inn, bíddu hér."
„Binni þú ferð ekki, Binni!" Melkorka bað hann, með grátstafinn í kverkunum, að stinga sér ekki niður í myrkan sjóinn sem náði að öllum líkindum langt niður í skipið. Hún fylltist enn meiri skelfingu --- kannski vegna þess að hann ætlaði að skilja hana eftir eina og umkomulausa við þessar hroðalegu aðstæður. „Binni!" öskraði hún af öllum lífs og sálar kröftum en hann sleit sig lausan og hvarf inn í flakið. Sjórinn gekk stöðugt inní víkina og Melkorka áttaði sig á því að innan stundar myndi það litla lofttæmi, sem var í flakinu, fyllast. Sjálf óð hún sjóinn upp undir hendur og vissi ekki hversu lengi hún þyldi við.
Binni svamlaði inni í flakinu enda botnaði hann hvergi. Hann fálmaði í vatninu, fingur hans voru stjarfir af kulda en samt neitaði hann að gefast upp. Hugsanir hans urðu óskýrari með hverri sekúndunni sem leið og hann vissi að hvert andartak gat skilið á milli lífs og dauða. Hugsýnir hans um ráðleggingar Sólu í strætisvagninum hlutu að hafa einhverja þýðingu. Hann trúði því statt og stöðugt að núna væri hann að upplifa það sem hún talaði um þá. Hún hlaut að hafa vitað hvað biði þeirra í ferðinni og hvernig málum yrði háttað þegar um líf og dauða yrði að tefla. Sóla hafði aldrei brugðist honum og hún gat ekki gert það þegar mest reið á. Ósjálfrátt kippti Binni höndum að sér þegar hann rakst í eitthvað á floti. Hann sá ekkert og fann ekkert nema einhver þyngsli sem flutu í vatninu. Óhug sló að honum þegar hann fann að það var manneskja sem flaut á hvolfi en hann vissi ekki hvort um gamalt lík var að ræða eða eitthvað annað. Eitt stundarkorn mundi hann eftir því að eitt af líkum frönsku sjómannanna hafði aldrei fundist og þess vegna sleppti hann takinu um stund. Hann greip aftur í líkamann því vissulega gat þetta verið Sóla. Miðað við það sem á undan var gengið benti allt til þess en hann vildi ekki trúa því að hún væri dáin. Hvernig komst hún í flakið? Var hún búin að vera þar lengi? Var hún með lífsmarki? Ótal hugsanir sóttu á Binna þegar hann svamlaði að opinu og hlustaði eftir rödd Melkorku. Það var orðið svo hásjávað að Binni flaut út úr flakinu með máttlausan líkamann í eftirdragi.
„Þetta er Sóla," hrópaði Melkorka þegar tunglskinið lýsti upp líkama hennar. „Fljótur Binni, gerðu eitthvað." Melkorka féll saman og saup hveljur hvað eftir annað. Henni rétt tókst að skrönglast uppí sandinn við klettinn en gat ekki veitt Binna neina hjálparhönd. Hann gætti þess að andlit Sólu snéri upp en vildi ekki segja Melkorku að hann hefði fundið hana á grúfu í flakinu. Binna flökraði svo þegar hann var kominn á þurrt að hann ældi og grét á víxl. Hann var orðinn tilfinningalaus og andlega þrekaður. Viljastyrkurinn var þrotinn og sálin reikul. Samt hristi hann Sólu allt hvað af tók, sló hana í kinnina sem óður væri og þreifaði eftir hjartslætti hennar. Hún sýndi engin viðbrögð — ekkert líf var merkjanlegt. Í svefnfaðmi dauðans lá hún með lokuð augun í örmum hans.
„Hún er dáin," stamaði Binni og höfuð ,hans féll magnvana að brjósti hennar.
10. kafli
„Blástu Binni, blástu!" Melkorka kippti í Binna og skók hann til í ofboði. „Við gefumst ekki upp núna, Binni. Blástu! Við verðum að reyna. Gerðu það!" Hún reif í hárið á honum og reyndi að ná athygli hans. Svipur hans var ískaldur. Hann starði fram fyrir sig og í djúpi hinna döpru augna hans spegluðust skuggar fyrri sorga. Það var ekki fyrr en Melkorka sló hann utanundir að hann kom til sjálfs sín að nýju. Undirmeðvitundin tók völdin og knúinn áfram af öðrum krafti en hans eigin, hagræddi hann Sólu, hallaði höfði hennar, greip um ennið og blés óreglulega í vit hennar. „Þú verður að bíða núna," sagði Melkorka þegar Binni var búinn að blása án afláts í nokkur skipti. Hún stýrði honum af hörku og ákveðni, skipaði honum að ýta með báðum lófum af alefli vinstra megin á brjóst Sólu milli þess sem hann blés lofti í lungun.
„Andaðu, Sóla. Andaðu," hvíslaði Binni og notaði líkamsþungann til þess að hjartahnoðið yrði öflugra. Hvíslið varð að öskri, síðan reiði og loks hamaðist hann á viljastyrknum einum saman.
„Ég hleyp til baka og sæki hjálp, Binni. Ekki hætta! Þú mátt ekki hætta," sagði Melkorka í skipunartón og skjögraði af stað. Veðravítið var að mestu gengið yfir en stöku vindhviða ýtti hressilega við henni. Stjörnurnar tindruðu á himninum og tunglið lýsti upp leifi hennar sigri hrósandi eftir baráttu um yfirráðaréttinn þar efra. Myrkfælni Melkorku var rokin útí veður og vind og það eina, sem komst að hjá henni, var að bjarga Sólu. Henni fannst leiðin að Krossum vera þúsund sinnum lengri núna en smám saman nálgaðist hún veðurbarið húsið. Flöktandi kertaljósið í stofuglugganum kveikti vonarneista í brjósti hennar en hún fann ekki lengur fyrir fótunum á sér. „Fljót, fljót," stundi Melkorka þegar hún kom askvaðandi inní húsið en krakkarnir áttu allt eins von á að sjá illvígan draug birtast. „Binni er að reyna að bjarga Sólu. Við þurfum að koma henni hingað. Einhver verður að sækja hjálp. Við verðum að fá lækni."
„Er hún dáin?" spurði Kría örvona. Melkorka svaraði engu en af svip hennar að dæma mátti sjá að ástandið var ískyggilegt. Trausti þaut upp á loft, birtist með svefnpoka í annarri hendinni en lopapeysu í hinni og að svo búnu ruku þau öll á dyr. Fótatak fimmmenninganna var þögult. Hin skynjuðu alvöru ástandsins á ásjónu Melkorku og vissu að núna stoðaði ekki að hangsa úti í horni í sjálfsvorkunn og aumingjaskap. Tennurnar í Melkorku glömruðu, fingurnir skulfu og fötin voru límd við hana --- ísköld og óþjál. Ósjálfrátt hlupu krakkarnir við fót þegar þeir nálguðust ógreinilega þúst upp við klettana. Melkorka greip fyrir andlitið þegar hún sá Binna liggja hreyfingarlausan þétt upp að Sólu. Lífsmark var með hvorugu þeirra en þegar Trausti snerti Binna lyfti hann höfðinu og leit á þau. Augnalokin voru blýi líkust, glampi augnanna óljós, tárin streymdu niður vota vangana en varirnar bærðust.
„Hún andar,” hvíslaði hann. „Ég er bara að reyna að hlýja henni." Trausti og Hebbi höfðu snör handtök. Afar varlega lyftu þeir Sólu og lögðu hana í svefnpokann, settu lopapeysuna þétt upp að henni og reyndu að gæta þess að hún yrði ekki fyrir frekara hitatapi. Kría fór úr yfirhöfninni og vafði um höfuð hennar minnug þess að mesta hitatapið væri við hvirfilinn. Ofurhægt lyftu Trausti og Hebbi undir sinn hvorn endann á svefnpokanum en Kría og Binni héldu um hann miðjan. Að svo búnu gengu þau heim að Krossum með máttvana líkama sem hafði slitið sig úr faðmlagi dauðans fyrir tilstilli hugrekkis, þrautseigju og lífslöngunar. Binna fannst hvert skref vera hans síðasta en sjálfsvorkunnin skaut ekki rótum í huga hans á þessari stundu. Óskin um að sjá augu Sólu opnast, finna fyrir þýðum andardrætti hennar og upplifa einlægt bros hennar var það sem gaf krökkunum byr undir báða vængi. Og erfið næturganga tók loks endi.
Melkorka og Binni sinntu ekki sáru kalli eigin líkama fyrr en búið var að hlúa að Sólu. Hún var enn án meðvitundar og með óreglulegan og veikan hjartslátt.
Þegar búið var að nudda hana hátt og lágt og færa í hlý föt hófst óbærileg bið. Engin utanaðkomandi hjálp var möguleg því hvorki treystu krakkarnir á að gamlinginn á mótorhjólinu væri gæddur læknishæfileikum né að hægt væri að gera bóndanum hinum megin við ána viðvart. Þótt veðrið væri gengið niður hefði verið óðs manns æði að reyna að synda eftir aðstoð. Trausti hljóp samt sem fætur toguðu að vaðinu og óð varlega út í en straumurinn hrifsaði hann næstum til sín. Hann æpti í angist sinni en vissi samt sem áður að enginn heyrði í honum.
Það var engu líkara en að máttarvöldin stjórnuðu rafmagninu á Krossum því ekki var fyrr komið stafalogn en ljósin kviknuðu á ný. Eftir miklar fortölur hinna sinntu Melkorka og Binni sjálfum sér um stund. Heita vatnið í tanknum rétt náði að fylla eitt baðkar og Melkorka notaði vatnið á undan Binna. Þar sem þau voru enn í sárum náðu þau engan veginn að slaka á. Binni gat ekki hugsað sér að hvílast eða tjá sig að nokkru marki fyrr en Sóla kæmi til sjálfrar sín.
Um miðbik nætur, þegar krakkarnir höfðu setið þögulir við sjúkrabeð Sólu, að þeim sjálfum fannst í margar vikur og beðið til guðs um að hún vaknaði til lífsins, gerðist það sem hvert þeirra mun varðveita sem minningargersemi alla ævi. Tár tóku að streyma niður vanga Sólu og viprur komu á varir hennar og augnalok. Binni fann funhita liðast um líkamann og hjartað hamaðist af eftirvæntingu og kæti. Þegar hún opnaði augun ofurhægt og sá grátbólgin andlit krakkanna yfir sér þrungin tilfinningum, rauf hún þögnina og spurði af einlægni: „Hvað er klukkan?"
Binni hefði ekki trúað því að óreyndu að hægt væri að fyllast svo mikilli gleði; að svo sakleysisleg og hversdagsleg spurning „hvað er klukkan?" skyldi vera sú setning, það augnablik í lífi hans sem hefði glatt hann mest. Hvað er klukkan? sönglaði í sálinni og hann vissi á þeirri stundu að hann væri tilbúinn til þess að kíkja á allar klukkur veraldar fyrir Sólu — þótt hann þyrfti að ganga fæturna upp að hnjám. Hvílík forréttindi að fá að njóta þeirrar stundar þegar sú, sem var honum kærust, vaknaði af þyrnirósarsvefni.
Krakkarnir réðu sér ekki fyrir fögnuði, föðmuðust innilega, dönsuðu í kringum Sólu og kepptust við að snerta andlit hennar og hendur. Hebbi róaði krakkana og sagði að hún þyrfti að hvílast. Hann var tilbúinn með ylvolga súpu og lét nokkra dropa renna inn fyrir varir Sólu. Þegar ljóst var að hún var úr allri hættu settust Melkorka og Binni máttlaus á gólfið. Sjokkið helltist yfir þau núna --- þegar Sóla var í öruggum örmum lífsins. Þá slaknaði á spennu sem hafði magnast upp alla nóttina og kom loks fram í máttleysi og skjálfta. Í raun þurftu þau ekki síður aðhlynningu en Sóla og hinum varð það ljóst þegar þau sáu hvað um var að vera.
Það var fátt um samræður það sem eftir lifði nætur. Þegar ljóst var að Sóla myndi ná sér að fullu og Melkorka og Binni sömuleiðis, liðu allir út af á stofu gólfinu þar sem Kría ákvað að þau myndu hreiðra um sig. Rétt áður en Sóla sofnaði seildist hún eftir hendi Binna sem var kominn í draumaheima með þreytusvip á andlitinu. Það eina, sem hún mundi á þessari stundu, var að hún missti meðvitund í kjallaranum og rankaði við sér með forvitin andlit allt í kringum sig. Kría hvíslaði því að henni að Binni og Melkorka hefðu fundið hana í skipsflaki og Binni hefði lífgað hana við. Smáatriðin biðu betri tíma og sömuleiðis frásögn Sólu.
---
Það var engu líkara en að náttúruöflin hefðu verið undir ankannalegum áhrifum þær klukkustundir sem ósköpin gengu yfir --- hreinlega verið áttavillt, því næsti dagur heilsaði krökkunum með glampandi sól skini, fuglasöng og yndislegheitum. Það voru breyttir krakkar sem brostu hver til annars þegar þeir vöknuðu undir hádegi. Upplifun og reynsla næturinnar höfðu markað varanleg spor í sálir þeirra, lífsmatið var breytt — tengsl þeirra önnur.
Stór augu og sperrt eyru nálguðust Sólu þegar hún var búin að strjúka syfjað andlitið. En hún gat ekki svalað fróðleiksfýsninni. Hristi bara höfuðið og kom af fjöllum þegar þau sögðu henni að hún hefði raunverulega verið „dáin" á tímabili. „Það eina sem ég man," sagði Sóla sem átti erfitt með að rifja upp atburðinn, „var að í kjallaranum voru illvíg öfl og mikill kuldi. Mér fannst svo skrýtið hvað mér varð kalt en ég gat ekki snúið við. Ég þreifaði mig áfram í myrkrinu og þegar gripið var í mig öskraði ég eins hátt og ég gat. Meira man ég ekki." Sóla kyssti vini sína og faðmaði þá innilega þegar hún hafði hlustað á það sem virkilega gerðist. Hún átti ekki nógu sterk orð til að lýsa þakklæti sínu en augun sögðu allt sem segja þurfti. Hún og Binni reyndu að raða púsluspilinu saman, setningum hennar í strætisvagninum, skriftinni í lófanum á Binna en öll veltu þau því fyrir sér hvort atburðir næturinnar hefðu verið fyrirfram ákveðnir. Sóla og Binni voru næstum sannfærð um að skipið hefði heitið LA CROIX þótt þau hefðu ekki fundið sannanir þess efnis. Ýmsar spurningar brunnu á vörum þeirra. Átti að fórna Sólu eða var hún aðeins leiksoppur örlaganna? Hvernig komst hún í flakið? Átti geggjaði bóndinn sök á reimleikunum og hvarfi Sólu eða höfðu frönsku sjómennirnir virkilega gengið aftur? Voru þau óhult í húsinu eina nótt til viðbótar eða áttu þau að freista þess að komast í burtu?"
Sóla útskýrði skilaboðin í strætisvagninum á þá leið að þau hefðu einfaldlega borist til hennar og hún hefði verið beðin um að koma þeim áleiðis til Binna. Hún sagði að Ásta, vinkona sín sem dó fyrir nokkrum árum, hefði verið hjá sér á þeirri stundu en skilaboðin komu ekki frá henni. Krakkarnir ráku upp stór augu þegar Sóla minntist á látna vinkonu sem hefði verið „hjá henni". Hvað átti hún við? Sóla reyndi að útskýra skyggnihæfileika sína, hvernig vinkona hennar birtist henni endrum og sinnum og hvert samband þeirra væri í dag.
„Gat hún þá ekki varað þig við í gær?" spurði Hebbi beint frá hjartanu.
„Kannski átti ég að ganga í gegnum þetta," sagði Sóla jafn yfirveguð og fyrr. „Kannski var þetta ákveðinn þroski sem ég þurfti á að halda. Og þið líka. Þið vitið og finnið að þið verðið aldrei söm eftir svona lífsreynslu. Kannski áttum við að ganga í gegnum þetta saman? Hugsanlega hefðu Binni eða Melkorka verið tekin í minn stað ef þau hefðu ákveðið að fara niður í kjallara. Og við síðan bjargað þeim. En ég veit það ekki."
Krakkarnir ræddu þetta frá öllum hliðum en fengu vitanlega engan botn í málið. Það skipti kannski ekki öllu en framhald ferðarinnar vafðist fyrir þeim. Eftir heitar umræður ákváðu þau að láta sem ekkert hefði ískorist. Úr því að þau höfðu sloppið lifandi frá þessari raun var varla miklum vandkvæðum bundið að hjúfra sig hvert upp að öðru eina nótt til viðbótar. Þau gátu reyndar ekki komið sér saman um hvort það yrði innandyra eða undir berum himni.
11. kafli
Þótt Sóla hefði verið heimt úr helju með ævintýralegum hætti var hún jafn kvíðafull og áður. Það stafaði af óskum, eða öllu heldur hótunum, unga mannsins sem Sóla gat ekki hætt að hugsa um. Hún þorði ekki að taka þá áhættu að þau yrðu látin í friði það sem eftir var ferðarinnar tækist henni ekki að komast yfir beinin. Þótt búið væri að leggja meira á herðar krakkanna en góðu hófu gegndi gat jafnvel verið um líf og dauða að tefla ef ekki yrði farið að fyrirmælum mannsins. Það nagaði samvisku Sólu að vissu leyti að hafa ekki treyst krökkunum fyrir því sem hvíldi á henni í ljósi þess sem á undan var gengið. Hún velti því fyrir sér hvort atburðir næturinnar hefðu nokkuð átt sér stað hefði henni tekist að ná beinunum. Voru sjómennirnir virkilega svo fullir af illsku og lausir við mannkærleik að þeir ætluðu sér að fórna saklausum unglingum þegar klikkaður bóndi átti sök að máli? Sóla hræddist það að segði hún sannleikann myndu krakkarnir ásaka hana fyrir að tefla lífi þeirra í hættu að ástæðulausu. Hún var brúnaþung í morgunsárið eftir að hafa jafnað sig, ef hægt var að tala um slíkt, eftir raunirnar. Hvað átti hún að gera? Ekki gat hún freistað þess að fara aftur ein til karlsins þótt henni virtist hann vera frekar vingjarnlegur. Vissulega gat hann líka verið duttlungafullur og það þótt henni líklegast.
Sóla ákvað að segja krökkunum sannleikann en hún gerði það ekki með sælusvip. Krakkarnir skynjuðu alvöruna og þeim féllust næstum hendur. Gat það hugsast að fjörgömul mannabein væru ástæða alls þess sem þau voru búin að ganga í gegnum? Kría kjökraði yfir því að pabbi hennar skyldi ekki koma fyrr en á morgun og þau sátu drykklanga stund og réðu ráðum sínum.
„Ef þið reynið að komast í burtu skal ég klára þetta ein," sagði Sóla og leit ákveðin á hópinn. „Trausti ætti að geta synt yfir ána á háfjöru. Við bindum bara spotta í hann til vonar og vara."
„Gleymdu því," sagði Binni og leitaði eftir stuðningi hinna með augnaráðinu.
„Getum við ekki öll stungið af?" spurði Kría sem kom líklega með skynsamlegustu lausnina — svo framarlega sem þau kæmust yfir ána.
„Auðvitað getum við það en ég gæti ekki lifað með því," sagði Sóla. „Við höfum ekki hugmynd um hversu margir hafa dáið af völdum reimleikanna. Framliðni maðurinn fullyrti að allt félli í ljúfa löð ef beinin yrðu grafin í vígðri mold. Það fór ekki á milli mála að honum var alvara — eins og við erum þegar búin að sannreyna."
„Við getum alveg látið lögregluna vita," sagði Kría sem var alls ekki fús til þess að dvelja lengur á Krossum.
„Það yrði hlegið að okkur," sagði Hebbi. „Löggan sinnir ekki svona löguðu. Hún hlustar ekki á draugasögur."
„Við verðum öll eftir og ljúkum þessu af." Trausti tók af skarið og stóð á fætur. „Ef við förum strax og takist okkur að ná beinunum ættum við að vera örugg en ef okkur mistekst reynum við að komast í burtu fyrir myrkur. Það er að segja ef hægt er að treysta orðum draugs." Það var annað hljóð í Trausta en í upphafi ferðarinnar og hann hefði aldrei trúað því að óreyndu að hann ætti eftir að fylgja fyrirmælum framliðins manns. Liðnir atburðir voru honum næg sönnun þess að slík fyrirmæli skyldu ekki höfð í flimtingum. Hann hafði sjálfur sloppið auðveldar út úr þessu en nokkurt hinna og fannst kominn tími til að axla meiri ábyrgð. Vissulega var hann líka að vinna sér inn prik en það varð þó ekki ofan á þegar hann ákvað hvað gera skyldi. Þau lögðu á ráðin um hvað þau ættu að gera og síðan var lagt af stað.
Sólu var ekki eins þungt fyrir brjósti í þessari ferð að koti karlsins og þeirri fyrri því hún vissi af vinum sínum í nánd við hana. Að auki var hábjartur dagur og því fátt að óttast nema óútreiknanlegan sérvitring. Hún hræddist helst að vera boðin í mat og var búin að ákveða hvað hún ætlaði að segja byði hann henni upp á sama andlitið aftur.
Krakkarnir höfðu ekki heyrt til ferða karlsins um morguninn og reiknuðu því fastlega með að hann væri heimavið. Sóla kreisti fram bros og veifaði priki, sem á var hvít veifa eða öllu heldur hluti af laki, þegar hún nálgaðist húsið. Hún ákvað að hafa friðarfána sér til fulltingis fyrst tímaklukka karlsins var enn stillt á stríðsárin. Karlinn birtist í fullum herklæðum þegar Sóla nálgaðist og sem fyrr var lófinn límdur við heykvíslina.
„Var fuglinn góður? Viltu fleiri kríur? Heldurðu að ég geti spreðað þeim út og suður án þess að fá nokkuð í staðinn?” Sóla brosti innra með sér og létti stórum þegar hún sá að karlinn var samur við sig. Þegar hún ætlaði að svara karlinum rak hún augun í ryðgaða plötu sem búið var negla á húsvegginn ofan við hurðina. Platan sem slík vakti ekki athygli hennar heldur áletrunin: LA CROIX. Þetta fannst henni næg sönnun þess að flakið í fjörunni væri af franska skipinu LA CROIX eins og þau grunaði. Sóla vildi ekki sólunda dýrmætum tíma í hugleiðingar um skipið og brosti aftur til Dósa.
„Þetta var besti fugl sem ég hef smakkað, Dósi. Þú ert góður veiðimaður."
Dósi var ekkert ólíkur öðrum því það hýrnaði yfir honum þegar Sóla talaði fallega til hans. „Hvað heitir fallega húsið þitt, Dósi?" Karlinn kom á óvart með því að leggja spurningarnar til hliðar en hann áttaði sig vitanlega ekki á því eftir hverju Sóla var að fiska. „Það skiptir ekki máli með húsið," sagði hann og fikraði sig nær Sólu.
„En það stendur eitthvað á plötunni á veggnum."
„Það kom með fanganum. Var í fjörunni með honum og fleira sem kom mér að notum. Déskotans stríðið sökkti öllu. Skelfilegt að sjá. Hefurðu nokkuð séð Hitler?" Sóla vissi ekki hvernig hún ætti að meðhöndla svona spurningu því henni þótti ekki viturlegt að segja Dósa að stríðinu væri lokið.
„Veistu, Dósi! Hitler týndist fyrir næstum 50 árum. Það halda allir að hann sé dáinn --- en ég er ekki viss."
„Gott, gott," sagði Dósi hissa og tönglaðist á þessu orði. Hann hristi höfuðið látlaust. „Hitler var dráps vél. Stórvarasamur og þessir litlu skáeygðu djöflar ert skratti bíræfnir."
Sóla ákvað að koma sér að efninu til þess að tefja ekki fyrir krökkunum. „Dósi ég held að ég hafi séð annan fanga í fjörunni í gærkvöldi. Eigum við að skoða hann? Hann var mjög álitlegur." Það hýrnaði yfir Dósa um stund og hann hnyklaði augabrúnirnar. Hann smjattaði ógurlega og varð íbygginn á svip. „Það er gott að hafa fanga, Dósi. Mér fannst þessi vera japanskur." Meira þurfti ekki til því hann sótti hjólið í ofboði, sagði Sólu að setjast og þandi gripinn. Sólu bauð við þegar hún greip í samfesting Dósa og hár hans, sem var stíft af skít, slóst í andlitið á henni. Hún huggaði sig við það að þetta væru smámunir miðað við það sem gæti komið upp á héldi hún ekki áfram að spila með karlinn.
Krakkarnir voru skjótir til þegar þeir sáu hjólið rykkjast í burtu. Þeir höfðu laumast að húsinu úr annarri átt og ákváðu að hafa hraðar hendur. Sóla hafði kortlagt aðstæður það ítarlega að þeim átti ekki að verða skotaskuld úr því að kippa beinunum úr svartholinu. Með magann í hnút og yfirmáta handóð tókst þeim að komast inn í skúrinn áfallalaust en ofan á hlerann var búið að stafla þungum járnbútum og næstum óhagganlegu drasli. Við fyrstu sýn virtist ógjörningur að bifa draslinu en með samstilltu átaki og aðstoð reipis tókst krökkunum að draga það til hliðar. „Hver ætlar niður?" spurði Trausti æstur og óþolinmóður.
„Ekki ég," sagði Kría og þar með var málið útrætt. Trausti klöngraðist niður með íþróttatöskuna hans Binna og leit lafhræddur á krakkana um leið og hann fikraði sig inní myrkrið. Grettinn á svip og með gæsahúð tíndi hann beinin uppí töskuna. Kveikjarinn kom aftur að góðum notum auk þess sem skíma dagsins gerði dulítið gagn. Trausti gætti þess vandlega að skilja ekkert eftir en hluti beinanna var grafinn í moldinni. Beygluð krús og ýmsar leifar bentu til þess að viðkomandi hefði þurft að dúsa þarna lifandi um stund og það setti hroll að Trausta. Hann fékk innilokunarkennd en spýtti í lófana. Hann ruslaði öllu, sem hann fann, í töskuna og stökk upp úr gryfjunni með það á tilfinningunni að einhver ætlaði að kyrrsetja hann á staðnum. Honum fannst ósýnilegar krumlur grípa um ökklana á sér. Dágóða stund tók að draga draslið fyrir hlerann en þau þorðu ekki annað en að skilja við staðinn eins og þau komu að honum. Að svo búnu þutu þau í burtu og reyndu að fara huldu höfði sem frekast var kostur en kríurnar hefðu hæglega getað komið upp um þau.
Áhyggjur krakkanna af Sólu voru ástæðulausar því Dósi ók henni heim að Krossum líkt og að afloknu stefnumóti. Hún hafði ekki lengri sögu að segja en krakkarnir því allar áætlanir stóðu eins og stafur á bók. Sóla spurði karlinn í þaula um skipið en hann kom engu skiljanlegu frá sér. Hún staðfesti grun þeirra að skipið hefði heitið LA CROIX og enn veltu þau því fyrir sér hvort þau væru á valdi örlaganna eða ótrúlegra tilviljana.
„Varð Dósi ekki brjálaður þegar þú laugst til um fangann?" spurði Binni.
„Ég sagði að hann hefði einfaldlega tekið út á síðasta flóði og hann kæmi aftur á morgun. Honum fannst það ósköp eðlilegt enda vinur hafsins."
„Fékkstu engar kríur núna?" „Ég á þegar tvær."
Sóla var sú eina sem hafði geð í sér til þess að skoða beinin en henni var það síður en svo ljúft. Hún krossaði yfir töskuna og var í þann mund að loka henni að nýju þegar hún rak augun í hring sem hafði slæðst með. Hringurinn var fastur í moldarköggli sem var nóg af í töskunni því æsingurinn í Trausta var svo mikill að hann greip allt sem hönd á festi. Hringurinn var lítið rispaður og Sóla heillaðist af honum. Þegar hún skolaði af honum moldina sá hún ógreinilega stafi inni í honum. Ósjálfrátt stakk hún hringnum vasann.
12. kafli
Krakkarnir voru afskaplega eirðarlausir það sem lifði dags. Beinunum komu þeir fyrir í kompunni undir stiganum til þess að vera vissir um að glopra þeim ekki úr höndunum. Nálægðin við beinin, sem voru í reynd orsök allra uggvænlegra atburða á staðnum, orkaði illa á þau og í hvert sinn sem eitthvert þeirra átti leið fram hjá kompunni var stikað stórum, hröðum skrefum. Annars héldu þau sig mest í einum hnapp þennan síðasta dag að Krossum. Langir göngutúrar og einvera á herbergjunum freistaði þeirra ekki lengur og án þess að þau ræddu það sérstaklega fannst þeim öryggið mest í návist hvert við annað. Ef einhver sýndi á sér fararsnið spurði Sóla samstundis hvert ferðinni væri heitið. Hún fann til ólýsanlegrar ábyrgðar og fannst það siðferðileg skylda sín að koma öllum heilu og höldnu í burtu. Krakkarnir fundu fljótt hversu mikla umhyggju hún hafði fyrir þeim og brostu í kampinn þegar Sóla fylgdist með hverju fótmáli þeirra eins og andamamma. Henni stóð ekki á sama ef einhver dvaldi, að hennar mati, óvenju lengi á klósettinu eða hvarf óvænt bak við hús. Hún hélt uppteknum hætti allt kvöldið og þegar nóttin nálgaðist kom ekki annað til greina en að þau svæfu öll í sama herberginu. Heimferðin var efst í huga þeirra og þeim fannst hálfgerð tímasóun að fara að sofa.
Sóla var mjög meðvituð um andrúmsloftið innan hópsins þegar þau voru að tygja sig í háttinn og ákvað að reyna að koma af stað þeirri umræðu sem hún vildi. Hún kveikti á fjölda kerta í herberginu til þess að kynda undir ákveðnum tilfinningum og einlægum tjáskiptum sem hún fann að voru framundan. „Engar draugasögur og ekkert andaglas, takk fyrir,", sagði Kría ákveðin á svip þegar hún sá flöktandi kertalogana leika um herbergið.
Sóla var fljót að stokka upp vel skipulagða og fyrirfram ákveðna niðurröðun dýnanna á gólfinu. Hún raðaði dýnunum í hring á gólfinu, kringum nokkur kerti, því hún vildi geta horft framan í hvert þeirra. Sjálfri fannst henni þvingandi og óþægilegt að ræða við fólk sem sat eða lá við hlið hennar. Hún vildi sjá augu og nema tilfinningar. „Ekki eruð þið orðin syfjuð, eða hvað?" spurði hún þegar hvert um sig tók að tínast til hvílu.
„Loksins getum við farið í fatapóker," sagði Trausti og glennti upp augun.
Sóla var ekki ein um að finna hvernig sambandið milli þeirra hafði breyst um helgina. Núna voru þau ekki einhver sundurleitur hópur sem hafði ákveðið að sletta úr klaufunum í nokkra daga án þess að þekkjast innbyrðis. Þau skynjuðu öll þau tengsl sem höfðu skapast á milli þeirra vegna þess sem þau voru búin að upplifa. Einhver órjúfanlegur þráður tengdi þau saman og þau fundu, hvert um sig, að þau gátu treyst hvert öðru. Þau höfðu þroskast meira en þau gerðu sér grein fyrir og þekktu betur eigin tilfinningar og þarfir. Þau höfðu ekki haft grænan grun um hverju væri hægt að áorka með samstilltu átaki og hugrekki. Hugleysingi varð að hetju, montrass að manni og spegillinn var ekki lengur eini vinur þess sjálfumglaða. Margt var breytt og augun endurspegluðu væntumþykju þeirra gagnvart lífinu og hvert öðru.
„Hafið þið fundið fyrir orkunni og útgeisluninni sem þið búið yfir?" spurði Sóla til þess að vekja þá umræðu sem hana hafði langað til að koma af stað. Hún tók í höndina á Binna, lagði lófann á Binna á móti sínum þannig að um tíu sentímetra bil var á milli þeirra og hreyfði lófann upp og niður án þess að snerta Binna. Eftir skamma stund lyftust augabrúnirnar á honum. „Váááááá... Hitinn, maður. Hvernig gerirðu þetta?"
„Ég geri ekkert meira en þú. Þetta er orka frá okkur báðum. Þú finnur bæði hita og ákveðna strauma, ekki satt?" Fyrr en varði reyndu hin þetta líka og öll fundu þau orkuna og hitann sem streymdi frá þeim.
„Skrýtið," sagði Trausti hissa og leit í lófann á sér. Eftir stutta þögn varð hann íbygginn á svip, leit upp og beindi orðum sínum til Sólu. „Mig langar til að spyrja þig persónulegrar spurningar. Þú mátt ekki misskilja mig en ég er bara forvitinn. Af hverju ertu svona --- eins og þú ert?" sagði hann dálítið vandræðalega. „Ég meina þú ert... ert öðruvísi en við. Að vissu leyti. Allt þetta sem þú gerir virkar dálítið skringilega á þá sem þekkja þig ekki."
Allra augu beindust að Sólu en hún sat þögul sem dáleidd væri með krosslagða fætur, handlék krossinn og horfði á kertalogana. Þegar hún hóf mál sitt mátt: næstum greina þær tilfinningar sem fylgdu frásögninni. Hún hafði aldrei deilt fortíð sinni með öðrum aldrei sagt frá píslargöngunni enda var það hennar einlæga trú að hver einstaklingur þyrfti að ganga gegnum lífið á mismunandi hátt --- bera misþunga byrði. Hún þurfti hvorki á samúð né meðaumkun að halda því hún vissi að raunir hennar væru léttvægar miðað við raunir margra annarra. Á þessu augnabliki fannst henni þetta vera rétti tíminn til að opna augu vina sinna enn frekar.
„Við mamma náðum aldrei saman," sagði Sóla lágmælt eftir að hafa dregið djúpt andann — svo djúpt að flöktandi kertalogarnir teygðu sig upp að henni. „Og því síður þekkti ég pabba minn. Reyndar hef ég aldrei séð hann og veit ekki hver hann er. Þó veit ég að hann er franskur. Fyrir rúmlega sautján árum fór mamma í helgarferð í Þórsmörk, heillaðist af útlendum ferðamanni og ég varð til í einhverri djúpri, grænni laut. Eða svo var mér sagt. Morguninn eftir var maðurinn á bak og burt og það eina, sem mamma mundi, var að hann hefði oft sagt orðið Lafrans. Hún skildi ekki orð í frönsku, hann því síður íslensku og einu tjáskipti þeirra voru ástaratlot úti í náttúrunni sem var blessunarlega frjósöm því annars væri ég ekki hér. Mamma var sannfærð um að maðurinn héti Lafrans og þess vegna var ég skírð Sóldís Lafrans eftir mikla rekistefnu. Líklega hefur verið sól í Þórsmörk þennan dag. Síðar kom í ljós að maðurinn hafði allan tímann verið að reyna að segja mömmu að hann væri frá Frakklandi — la France. Hún blygðaðist sín óskaplega þegar hún áttaði sig á því að hún hafði skírt einkabarnið sitt í höfuðið á Frakklandi. Ekki það að sé neitt að kippa mér upp við það. Ég er mjög stolt af „ættarnafninu". Mamma var alkóhólisti, drakk frá sér allt vit og minningarnar tengdar henni eru ófagrar. Hefði ég ekki átt yndislega ömmu hefði ég líklega farið sömu leið og mamma." Sóla tók sér enga málhvíld heldur talaði sleitulaust þótt saga hennar vekti nokkrar spurningar.
„Þegar ég var níu ára greindist ég með krabbamein í höfðinu og í kjölfar þess stakk mamma af. Henni fannst þetta ekki leggjandi á sig og flúði til Frakklands í leit að týnda draumaprinsinum. Hún kom aldrei til baka, sendi engin bréf og við höfum ekki hugmynd um hvort hún er lífs eða liðin. Mér var ekki hugað líf því æxlið var illkynja og ég var sett í stranga lyfjameðferð. Ég bæði sá og heyrði á starfsfólki sjúkrahússins að ég ætti mjög stutt eftir. Einu sinni hafði ég á tilfinningunni að verið væri að mæla hversu stóra líkkistu ég þyrfti. Kannski voru það eintómir hugarórar. Á þessum tíma kynntist ég mætti bænarinnar og fann hvað trúin skiptir miklu máli í lífinu. Amma sat hjá mér þegar hún átti þess kost en stundum kvaddi hún mig sannfærð um að hún myndi ekki sjá mig afturí tölu lifenda. Ég upplifði margt ólýsanlegt meðan ég lá á sjúkrahúsinu. Stundum fann ég dauðann nálgast en samt varð ég aldrei hrædd. Ég fór að sjá sýnir, heyra raddir og upplifa yndislegar stundir ein með sjálfri mér. Mér fannst ég skyndilega öðlast hæfileika til að sjá og skynja meira en það sem ber almennt fyrir augun. Þarna voru mér færðir, að ég tel, dulrænir hæfileikar sem ég hef bæði hræðst og glaðst yfir, eins og þið vitið. Einu sinni fannst mér ég vera dáin því ég fann hvernig skært ljós magnaðist fyrir ofan mig og ég lyftist upp úr rúminu. Ég horfði á mig fjarlægjast líkama minn og dragast nær hlýju og björtu ljósinu. Yndislegar verur, baðaðar björtu ljósi og kærleika, leiddu mig ofar og ofar og ég trúði því ekki að ég ætti eftir að upplifa svo himneska stund. Skyndilega heyrði ég rödd hvísla ógreinilega. Að svo búnu var mér fylgt afturí líkamann og ég kom til sjálfrar mín skömmu síðar. Ég grét bæði af fögnuði og söknuði en upp frá þessu fékk ég skjótan bata. Læknarnir töluðu um kraftaverk og sannarlega upplifði ég það sem ég hafði ekki trú á að væri til." Sóla tók sér örlitla málhvíld og vætti varirnar.
„Ég sagði ykkur ekki frá því í morgun en í flakinu upplifði ég áþekkt augnablik. Sálin lyftist upp úr líkamanum en samt gat ég ekki greint hvar hann var. Ég var ekki meðvituð um það sem gerðist enda fannst mér það ekki skipta máli á því augnabliki. Ég naut fegurðarinnar, ljóssins og fann friðinn sem geislaði af verunum sem leiddu mig. Ég var dáin um stund en var svo send niður aftur. Líklega vegna þess að þið lífguðuð mig við. Það er samt skoðun mín að enginn geti ráðið því hvenær kallið kemur. Mér er greinilega ætlað að lifa lengur."
„Er sem sagt gott og fallegt að deyja?" spurði Kría sem sat stjörf undir frásögn Sólu.
„Vissulega er það fallegt en dauðinn er engin lausn. Þeir, sem taka sitt eigið líf, losna vitanlega við þessa jarðvist en þeir losna ekki við þær áhyggjur eða þær byrðar sem fylgdu þeim í lifanda lífi. Fyrir fjórum árum batt besta vinkona mín, hún Ásta, enda á líf sitt, eins og ég hef sagt ykkur. Hún og foreldrar hennar náðu aldrei saman því þeir voru svo lokaðir. Hún elskaði þá út af lífinu en þeir hleyptu henni aldrei nálægt sér. Hún var aldrei föðmuð, henni aldrei tjáð hversu mikið hún væri elskuð og fékk aldrei hrós. Í stundarþunglyndi gleypti hún pillur, hringdi síðan mig og sagðist sjá eftir öllu en það var of seint. Ekki náðist í foreldra hennar fyrr en um seinan en eftir að dælt var upp úr henni vék ég ekki frá henni. Hún sagðist hafa viljað hefna sín á foreldrum sínum, láta þá fyllast sektarkennd. Ég hef aldrei fundið til eins mikils vanmáttar og mikillar smæðar og þegar við biðum dauðans. Ég mun aldrei gleyma augunum í henni sem kölluðu á hjálp. Við grétum og þögðum, héldumst stöðugt í hendur, en svo tók einmanaleikinn líf hennar. Hún fór jafn hljótt og hún lifði.
Núna veit ég að henni líður vel því hún birtist mér iðulega. En hún segir að dauðinn sé engin lausn. Hún þarf að takast á við tilfinningar sínar þarna uppi og þarf að ganga í gegnum ýmislegt. En hún hefur jafnað sig og deilir oft með mér hugsunum sínum." Sóla þurrkaði tárin sem runnu niður kinnarnar. Krakkarnir sátu sem lamaðir í rökkrinu og gátu sig hvergi hreyft.
„Ég hef engum sagt það sem ég ætla að segja ykkur núna en ég finn að ég get treyst ykkur. Og ég vil treysta ykkur. Ég hef yfirleitt haldið þessum hæfileikum mínum út af fyrir mig og aldrei viljað þröngva skoðunum mínum inn á aðra þótt ég hafi stundum fært fólki skilaboð óumbeðin. Ég átti mjög erfitt með að sætta mig við að hafa misst Ástu og nokkrum mánuðum eftir að hún dó bað ég hana að senda mér tákn um að hún væri í öðrum heimi þótt ég tryði vissulega á líf eftir dauðann. Ég þráði bara að sjá hana. Kvöld eitt, þegar ég var ein heima, kveikti ég á kertum í herberginu mínu, kom mér þægilega fyrir í rúminu og hugsaði fallega til Ástu. Ég einbeitti mér, sendi henni hugskeyti, beið í kyrrðinni og eftir skamma stund fann ég snöggan gust leika um andlitið. Ég opnaði augun og sá eitt fallegasta fiðrildi, sem ég hef nokkru sinni séð, flögra um í herberginu. Það var gult og rautt og geislaði af fegurð. Ég gat ekki hamið mig og, grét bæði af söknuði og gleði og fiðrildið settist um stund á handarbakið á mér. Skömmu síðar hvarf það jafn snögglega og það birtist. Þetta er eitt dýrmætasta augnablik lífs míns. Vinkona mín sendi mér tákn og nokkrum mánuðum síðar birtist hún mér í fyrsta skipti. Svona upplifun deilir maður eingöngu með þeim sem maður treystir og virðir.
Ég er kannski ekki búin að svara spurningunni, Trausti," sagði Sóla, saug uppí nefið og brosti til þess að hressa upp á hugsanir þeirra. „Þú spyrð af hverju ég sé svona? Veistu, að ég hef trú á lífinu og vil þroska mig eins og frekast er kostur. Ég næ ákveðinni sálarró og andlegu jafnvægi með því að stunda jóga og hugleiðslu. Mér finnst gott að vera nakin úti í náttúrunni og finna fyrir frelsinu sem felst í því. Mér finnst gott að snerta fólk til þess að sýna því að mér þyki vænt um það — þótt sumum finnist það tilgerðarlegt og væmið. Ég vil lifa lífinu eftir eigin höfði --- ekki annarra. Og ég ætla ekki að bíða á bak við luktar dyr eftir því að tækifærin detti af himnum ofan. Ég ætla að bera mig eftir þeim. Því meira, sem ég seilist inn sjálfa mig með hugleiðslu, þeim mun betur læri ég að þekkja mínar eigin tilfinningar, langanir og þrár og þeim mun betur átta ég mig á því að ég get næstum allt. Við erum öll gædd ótal hæfileikum en það veltur á þroska hvers og eins hvort hann finnur hæfileikana og nýtir þá. Ég elska lífið, Trausti. Svo einfalt er það."
Þögnin tók við af Sólu og í kyrrðinni kviknuðu hugsanir — hver af annarri. Vangaveltur um lífið, dauðann, vináttu, þroska. Þau litu í augun hvert á öðru. Þögul. Og fundu að þráðurinn á milli þeirra varð sterkari. Fundu orkuna í loftinu, hitann, samkenndina. Sárar minningar æskuáranna öðluðust vængi og flugu út í langþráð frelsi gagnkvæms trausts. Sóla var ekki sú eina sem losnaði úr vissum fjötrum en krakkarnir undruðust þroska hennar. Þeim fannst hún vera mörgum árum á undan þeim.
„Ég kynntist mömmu minni heldur aldrei," sagði Binni örvaður af þögninni. „Samt þekkti ég hana í sjö ár. Ég man að ég grét ekki þegar hún dó. Þagði bara og fór í felur. Mamma var víst alltaf veik en ég áttaði mig ekki á því. Ég hélt að hún væri bara svona vond. Hún sagði að sprauturnar og pillurnar, sem hún var alltaf að taka, myndu lækna sig. Þegar ég spurði af hverju ég ætti ekki pabba, eins og vinir mínir, öskraði hún á mig og sagði að það ættu ekki allir pabba. Allt hefði verið miklu auðveldara ef hún hefði sagt að hann væri dáinn. Amma sagði mér síðar að mamma vissi ekki hver pabbi minn væri. Henni hefur örugglega þótt það svo skammarlegt að hún vildi ekki ræða það. Þegar hún var í eiturlyfjunum var hún ekki með sjálfri sér í marga daga — stundum vikur. Ég hataði þessa ógeðslegu karla sem komu stundum heim með henni. Þegar hún fór út á lífið batt hún mig oft niður rúmið svo ég færi mér ekki að voða. Stundum gaf hún mér töflur fyrir svefninn og sagði að mig myndi dreyma fallega ef ég gleypti þær. Eftir að ég komst að því að þetta voru svefntöflur vildi ég ekki taka þær en þá tróð hún þeim ofan í mig. Það tókst ekki alltaf.
Oft kom hún ekki heim fyrr en næsta dag en ég varð oft svo hræddur á nóttunni að ég barðist um til að losna. Mér fannst myrkrið ætla að éta mig. Bandið skarst inn í úlnliðina en ég fann ekki alltaf til sársauka vegna hræðslunnar. Ég pissaði undir og ældi stöku sinnum. Þótt ég hafi ekki verið nema nokkurra ára gamall, þegar mamma skildi mig einan eftir í fyrsta skipti, finnst mér ég finna fyrir þessum martröðum á hverjum degi. Stundum læsti hún bara hurðinni svo ég kæmist ekki í burtu og þá skreið ég oftast undir rúmið og sofnaði. Ég bjó til varnargarða úr dótinu mínu og sænginni svo að draugarnir gætu ekki tekið mig. Þetta voru hræðileg ár og æska mín var sambland af martröð og sárum minningum.
Eftir að mamma eignaðist Hildu var hún góð í nokkra mánuði en svo fór allt á sama veg. Stundum langaði mig til þess að stinga af með Hildu. Vernda hana fyrir mömmu og þessu subbulega pakki. Það mátti ekkert koma fyrir hana. En ég gleymdi að vernda hana fyrir mér sjálfum og hún dó rétt áður en hún varð eins árs. Þá var ég sex ára og mamma skipaði mér að vera heima og líta eftir henni á meðan hún skryppi út. Hilda svaf úti í vagni og ég ætlaði að passa hana svo vel. Þegar hún var sofnuð kyssti ég augu hennar og nef og strauk kinnarnar á henni lengi, lengi. Mér leiddist aldrei að horfa á hana. Hún var svo saklaus og falleg. Ég vildi ekki missa hana úr augsýn svo að ég settist í gluggakistuna. En ég sofnaði. Ég vaknaði ekki einu sinni þegar hún skreið úr vagninum og datt á svalargólfið. Ég hefði getað bjargað henni ef hún hefði grátið þegar hún vaknaði en allt gerðist þetta á hljóðlátan hátt. Konan í íbúðinni við hliðina fann hana. Hilda komst aldrei til meðvitundar og dó um kvöldið. Mér fannst ég deyja sama kvöldið og stundum veit ég ekki hvort ég hef nokkurn tímann lifnað við. Mamma hataði mig og lamdi mig daglega þar til amma og afi tóku mig frá henni. Ég skil vel að hún skyldi hata mig því ég brást henni og Hildu. Skömmu síðar fór mamma á spítala og rúmlega ári síðar fyrirfór hún sér. Mig langaði svo til þess að sakna hennar en ég gat það ekki. Ég átti ekki eftir neina sorg handa mömmu því Hilda var mér miklu meira virði."
Binni þagnaði og Sóla kreisti hönd hans. „Binni, ég hef séð Hildu," sagði Sóla sefandi. „Ásta hefur komið með hana til mín. Henni líður vel. Manstu ekki hvað ég sagði í vagninum? Það er mikið ljós í kringum hana og hún kemur aftur þegar hún er tilbúin. Hún átti að fara, Binni."
Hebbi greip líka í höndina á Binna og veitti honum styrk. „Ég saknaði þess líka að hafa ekki pabba hjá mér þegar ég var lítill, Binni." Aldrei þessu vant var Hebbi ekki hraðmæltur. Hann var yfirvegaður og rödd hans var þægileg. „Pabbi var flugmaður og fórst á leið í sjúkraflug þegar ég var fjögurra ára. Ég á aðeins óljósar minningar um hann en geymi alltaf mynd af honum í veskinu. Þegar mamma sagði mér að flugvélin hans væri týnd hljóp ég út og horfði til himins. Vélin fannst ekki fyrr en eftir þrjá daga og ég stóð úti á hverjum degi og horfði uppí loftið. Og beið. Þegar ég heyrði í flugvél hljóp ég inn og sagðist hafa heyrt vélinni hans pabba. Mamma sagði mér að hún hefði hrapað en ég hætti ekki að leita fyrr en eftir jarðarförina. Áður en kistan var sett ofan í gröfina lagði ég uppáhaldsflugvélina mína, sem pabbi gaf mér, á kistuna til þess að hann gæti flogið til guðs. Enn þann dag í dag lít ég til himins þegar ég heyri í flugvél og fæ sting í hjartað. Upplifun æskuáranna er svo sterk minningunni og sorgin getur nagað mann og kvalið mörg ár.
Eitt af því skemmtilegasta, sem ég gerði þegar ég var lítill, var að hlusta á „barnið" í maganum á pabba þegar hann var nýbúinn að borða og var lagstur í sófann."
„Æskuminningar mínar tengjast bara gleði," sagði Melkorka eftir stutta þögn. „Og á þessari stundu skammast ég mín næstum því fyrir það. Ég hef ekki reynslu á við ykkur. Þekki ekki þessa sorg, þennan söknuð og..."
„Þú átt að þakka fyrir það, Melkorka," greip Sóla fram í fyrir henni. „Þú átt ekki að skammast þín fyrir neitt, bara njóta lífsins."
„Já, en það er svo ósanngjarnt að brosa og hlæja alla tíð á meðan aðrir kveljast af sorg. Við erum sjö systkinin og ég man bara eftir ærslafullum leikjum og hlátri. Mamma og pabbi hafa sýnt okkur ástríki og umhyggju alla tíð og verið vinir okkar. Mér hefur alltaf fundist það svo sjálfsagt en núna finn ég í raun hvað ég er heppin. Það, sem kvelur mig í sálinni, er sú mannvonska sem maður sér á hverjum degi í blöðum og sjónvarpi. Ég græt þegar ég sé umkomulaus börn í stríðshrjáðum löndum sem eru fórnarlömb aðstæðna eða fáránlegra trúardeilna. Ég las um hermann sem skaut kynfærin undan litlum strák af því hann var ekki sömu trúar og hann sjálfur. Hvílík grimmd! Þetta er ómennskt.
Í sjónvarpinu sér maður lítil börn kremjast til bana á flótta í frelsið. Flótta frá eigin heimilum og á flótta frá löndum sínum. Og svo svelta börn út um allan heim á meðan maður heimtar nýjar Levi's gallabuxur nokkrum sinnum á ári. Auðvitað á maður að hætta að kvarta. Það er bara eins og maður þurfi að láta minna sig á það hvað maður hefur það gott.
Stundum á ég það til að vorkenna fólki að ástæðulausu, alveg upp úr þurru. Ég man til dæmis eftir gömlum manni sem sat hokinn í strætó og ríghélt í gatslitna leðurtösku. Hann var í allt of stuttum buxum og augun voru full af sársauka. Kannski skorti hann ekki neitt og kannski var hann flugríkur en samt langaði mig til þess að gefa honum hundraðkall eða faðma hann að mér. Ég veit ekki af hverju. Svona vorkunnsemi á það til að hellast yfir mig á ólíklegustu augnablikum. Kannski er ég furðuleg en það verður bara að hafa það. Mig skortir allavega ekkert."
Melkorka átti bágt með sig því henni var svo mikið niðri fyrir. Hin kinkuðu kolli og skildu vel hvað hún átti við. Ekkert annað komst að en að deila reynslu sinni og tilfinningum á þessari stundu. Fullkomna traustið með þeim hætti.
„Erfiðasta lífsreynsla mín til þessa eru líklega þeir erfiðleikar sem við erum búin að ganga í gegnum," sagði Trausti og ræskti sig hljóðlega. „Hvarf Sólu og draugagangurinn er eitthvað sem ég bjóst alls ekki við að upplifa nokkurn tímann og ég hef þurft að éta ýmislegt ofaní mig. Vonandi er það þroskamerki að geta skipt um skoðun. Ég finn að ég hef breyst á nokkrum dögum og veit að það sama á við um ykkur. Ég veit að ég get verið hundleiðinlegur, verið með sýndarmennsku og stæla en það er bara gríma sem ég set upp. Svona er ég bara --- ennþá.
Mér finnst lífið vera í öðrum lit núna. Það er annar taktur í því. Það sem hefur hvílt hvað þyngst á mér í lífinu er kannski ekkert til að tala um því það er svo algengt. Pabbi minn er alkóhólisti þótt hann hafi sjálfur aldrei viðurkennt það og ég gerði það ekki sjálfur fyrr en nýlega. Ég gat ekki sætt mig við það að pabbi minn ætti við vandamál að stríða. Samt var fjölskyldan búin að líða fyrir það í mörg ár. Hann fór á sína túra, lamdi mömmu stundum og hótaði að drepa okkur. Kannski var hann bara að hræða okkur. Á tímabili lokuðum við systkinin augunum fyrir staðreyndunum. Ég trylltist stundum í skólanum þegar mér var strítt vegna þess að pabbi væri alki og lamdi allt og alla. Það var óspart notað gegn mér. Ég skildi ekki hvernig mamma gat búið með honum. Hann kom stundum með aðrar konur heim og hélt fram hjá mömmu. Einu sinni hélt hann að enginn væri heima og ég grét af bræði og hélt fyrir eyrun þegar þau stundu og veinuðu af frygð í næsta herbergi. Ég þoldi það ekki. Stunurnar bergmáluðu í höfðinu á mér í mörg ár. Það var ógeðslegt að heyra til þeirra. Hugsið ykkur bíræfnina að koma með þessar konur inn á sitt eigið heimili. Ég var svo mikill heigull að ég þorði ekki að kjafta þessu í mömmu eða minnast á þetta við pabba. Hann hefði örugglega barið mig.
En pabbi var eins og tveir menn. Hann átti það til að vera blíður eins og lamb, dekraði stundum við okkur og faðmaði mömmu. Þá héldum við að hann væri loksins hættur að drekka en svo hófst martröðin á ný. Mamma talaði um sjúkdóm en ég um aumingjaskap. Einu sinni var ég alveg að gefast upp og langaði til þess að strjúka að heiman því ég þoldi ekki drykkjuna. Ég gekk að pabba þegar hann var í glasi og spurði hvort hann hefði litið í spegil nýlega. Ég bað hann um að gera það hið snarasta og horfa í augun á sér í speglinum og spyrja sjálfan sig hvað hann sæi. Hvort hann þekkti manninn. Svona fólk ber hvorki virðingu fyrir sjálfum sér né öðrum. Þetta eru tækifærissinnar sem halda að þeir eigi voðalega bágt.
Við systkinin töluðum fyrst um þetta vandamál fyrir skömmu. Við vorum haldin ákveðinni afneitun en þurftum virkilega að tjá okkur þegar allt kom til alls. Það er svo skrýtið að allar æskuminningarnar eru slæmar, tengdar drykkjunni. Ég man varla eftir því sem var gott. Kannski var ekkert gott. Ég veit það ekki.
Ég drekk sjálfur, eins og þið vitið, kannski til þess að sýna að ég geti það án þess að verða alki. Kannski til þess að storka sjálfum mér eða sýnast. Auðvitað tel ég mig ráða við þetta. Mér líður oft vel undir áhrifum, er kaldari, en samt veit ég innst inni að ég er að bjóða hættunni heim. Ef til vill er ég ekki nógu sterkur eða þroskaður."
Þegar Trausti var búinn að létta á sér tók Kría við. „Ég ætla að viðurkenna það strax að ég hef fengið næstum allt sem ég hef viljað og í raun aldrei þurft að dýfa litla fingri í kalt vatn. Atburðir helgarinnar hafa kennt mér meira en allar kennslustundir í skóla samanlagt. Foreldrar mínir eru flugríkir og eflaust er búið að spilla mér en það hlýtur að vera kostur að gera sér grein fyrir því. Kannski voru þau að kaupa sér frið því ég var hræðilega erfið. Það er fyrst núna sem ég er að róast, vonandi, en ég hataði foreldra mína á tímabili. Mér fannst foreldrar tilgangslausir. Alltaf að skamma og banna, ekki þetta, ekki hitt, þannig að ég fylltist mótþróa. Gerði allt sem ég mátti ekki. Ég lýg því' ekki að ég hataði mömmu á tímabili og vildi ekki láta sjá mig með henni. Mér fannst mömmur bara vera mömmur, ekki persónur — bara konur sem sæju um heimili, þjónuðu öllum og væru algjörlega tilfinningalausar. Mörgum finnst kennarar bara vera kennarar en ekki einhverjar mannverur sem maður getur hitt í bíó og talað við eins og fólk. Ég var jafn mikið á móti mömmum og kennurum á tímabili. Þoldi hvorugt.
Það var ekki fyrr en ég heyrði mömmu gráta að ég áttaði mig á því að hún var mannleg og allt annað en vinnudýr á heimilinu. Mér fannst sárt að heyra mömmu gráta og við það kviknuðu einhverjar ókunnugar tilfinningar til hennar. Hún var þá mannleg eftir allt saman og ekki svo slæm. Kvöldið, sem henni leið svona illa, sá ég hana í nýju ljósi og mér fannst ég geta talað við hana sem jafningja. Upp frá því höfum við verið góðar vinkonur og ég treysti henni fyrir ýmsum leyndarmálum. Auðvitað erum við ekki alltaf sammála en við getum þó rætt málin. Smám saman áttaði ég mig á því að ég var slæmt tilfelli af unglingavandamáli og allt fór í taugarnar á mér. Ég varð grautfúl þegar skyrturnar mínar voru ekki straujaðar og uppáhaldsbolirnir voru skítugir. Mótþróinn var slíkur að ég hékk stundum í símanum í marga klukkutíma til þess að storka mömmu. Ég var ein gegn öllum og vildi stjórna heiminum. Sem betur fer er ég aðeins skárri dag þótt ég sé ekki algóð.
Það eina, sem ég hræddist áður en ég kom hingað, voru mínar eigin hugsanir. Stundum verð ég dauðhrædd við það sem ég hugsa og held að ég sé klikkuð. Samt læt ég auðvitað aldrei verða af því að gera það ljóta sem ég hugsa, sem betur fer. Ég veit ekki af hverju maður hugsar ógeðslega. Ég hef stundum ímyndað mér að ég sé að ýta litla bróður mínum fyrir bíl, henda honum í sjóinn eða stinga hnífi í augun á honum. Svona hugsanir koma bara allt í einu. Kannski er ég klikkuð. Hugsið þið stundum svona?"
Binni og Sóla litu hvort á annað. „Þú ert ekki klikkuð, Kría," sagði Binni. „Við Sóla erum nýbúin að ræða þetta. Hugsanir koma og fara fyrirvaralaust. Ég hef oft verið skíthræddur við mínar eigin hugsanir og roðnað upp úr þurru." Kríu létti stórlega og dæsti af ánægju.
Þrátt fyrir miklar tilfinningasveiflur var bjartara yfir hópnum en áður. Krakkarnir voru afslappaðir og sælir, lausir við allan kvíða í bili og löngu búnir að gleyma því að nóttin var skollin á. Þau ræddu málin um stund, stöppuðu stálinu hvert í annað og röðuðu síðan dýnunum að nýju. Það var engin tilviljun hvernig þeim var raðað. Sóla var yst, þá Binni, Hebbi og Melkorka í miðið og á hinum vængnum voru Kría og Trausti. Þegar búið var að blása á kertin störðu þau um stund á kvistina í loftinu. Sóla fikraði sig síðan þétt upp að Binna, lagði handlegginn yfir hann og andlitið upp að vanga hans.
13. kafli
Aldrei þessu vant sigraði svefninn Sólu á undan hinum. Uppsöfnuð þreyta og andlegar hremmingar höfðu samið við Óla lokbrá um að hann sæti við hlið hennar þar til hún væri úthvíld. Í svefnrofunum, þegar morgunsólin lét vita af einmanaleika sínum, opnaði Sóla augun og lagði við hlustir. Það fór ekki á milli mála að gengið var upp stigann. Hún smeygði sér bolinn, ýtti við Binna og í sama mund rumskuðu flest hinna. Í fyrstu hélt Sóla sig hafa verið að dreyma en núna blasti ískaldur veruleikinn við. Fótatakið var þungt og klossað og þau vildu ekki trúa því að þau væru ekki laus við þessa vesælu sjómenn.
Skyndilega var hurðinni hrundið upp með afskaplega ósiðsömum hætti. Krakkarnir skulfu af hræðslu og hrópuðu upp yfir sig en... göptu svo af undrun. Dósi stóð í dyragættinni jafn kenjóttur og tuskulegur og áður. Hann var ekki síður undrandi að sjá sex skelfd og stóreygð ungmenni illa vöknuð í einfaldri röð á gólfinu. „Dósi," stundi Sóla upp eftir stundarþögn en tónninn í röddinni var með þeim hætti að hún hefði allt eins búist við karlinum. Sóla var svo fljótráð að hún reyndi að gera sem minnst úr þessari óboðnu vekjaraklukku. Dósi brosti á sinn ankannalega hátt. Tennurnar, eða það sem eftir var af þeim, blöstu við hópnum, skítugar og brúnar og hann henti dauðum hrafni og stórum svartbak á gólfið — í áttina til Sólu. „Ætlaði ég ekki að gefa þér fleiri fugla? Sagði ég það ekki?"
Grunur krakkanna, um að Dósi væri kominn til þess að hefna hvarfs Frakkans, var ástæðulaus því hann hafði ekki nokkurn grun um að hann byggi nú einn í kotinu. „Asskoti góðir fuglar, þessir, ha?" kvað við í karlinum. Sóla stökk á fætur, klæddi sig í buxur að karlinum ásjáandi en hann kippti sér ekki upp við það. Sóla klofaði yfir fuglana, stjakaði Dósa fram og leiddi hann nánast niður stigann. Ósjálfrátt gaut hún augunum að kompunni þar sem sálarfrelsun sjómannanna lá í íþróttatösku og beið greftrunar. Sóla jánkaði öllu sem Dósi sagði en staðnæmdist ekki fyrr en á öruggum stað --- úti í sólinni. Hún þurfti reyndar að draga hann fjarri húsinu þegar hún sá kríurnar tvær, sem hún hafði hent frá sér á dögunum, liggja skammt frá. Hún var ekki áfjáð í að Dósi sæi hvernig hún skildi við gjafir hans. Eftir samhengislaus tjáskipti, uppgerðarbros og loforð út í loftið skaust Sóla inn, sótti nokkur glanstímarit og nýleg skæri og rétti karlinum. Dósi ljómaði í gegnum skeggið, grandskoðaði gjafirnar og tölti svo, jafn áhyggjulaus og hann virtist jafnan vera, í burtu. Hann hafði látið tvo jafnfljóta duga í morgunsárið enda þurfti tímalaus maður varla að hafa áhyggjur af því hversu lengi hann var í förum.
Fimm krumpuð og kvíðin andlit fylgdust eftirvæntingarfull með framvindu mála og skildu síðan móðug morgunandvörp eftir á rúðunni. „Loksins fann Sóla einhvern við sitt hæfi," sagði Trausti þegar hann heyrði að hún var í þann mund að stíga inn í herberg ið. „Það er örugglega ekki svo slæmt að búa með karlinum," hélt hann áfram og stríðnisglampinn geislaði á ný. „Ég meina... lítið um umferðarslys hér, nóg að þrífa, fátt fólk, skemmtilegar samræður. Og svo geta þau notað þetta hús sem sumarbústað. Ég meina.. . ýkt skemmtilegt líf."
„Og nóg að borða," sagði Sóla og leit á fuglana á gólfinu. „Við förum allavega ekki svöng í bæinn."
„Ógeðslegt," sagði Kría og svipur hennar lýsti því sem hún meinti. „Skyldi hann borða þetta sjálfur?"
„Nei, hann býr til kjötstöppu úr þeim og selur sem hakk til Reykjavíkur sem við höfum öll öruggl..." Krakkarnir þögguðu niður í Hebba í sameiningu og Sóla flutti fuglana út undir beran himin. Það var brottfararsvipur á andlitunum þegar pjönkurnar voru teknar saman. Öllu var sópað óskipulega ofan í bakpokana og töskurnar en vissulega gengu krakkarnir frá eftir sig eins og siðsamt fólk.
„Hvenær kemur pabbi þinn?" spurði Melkorka þegar hún var búin að hafa sig til. Kría yppti öxlum og sagðist vonast til þess að það yrði fljótlega. Hún var varla búin að sleppa orðinu þegar þau heyrðu bíl renna í hlaðið. Bóndinn handan árinnar, sem hafði verið þeim innanhandar um daginn, spurði um Kristínu. Hún gaf sig fram, dálítið kvíðafull, en grunaði þó hvert erindi hans væri.
„Pabbi þinn hringdi og bað mig að skila því til þín að hann gæti ekki sótt ykkur." Vonbrigði krakkanna leyndu sér ekki og þau stundu þungan.
„Af hverju ekki?" spurði Kría og leit sár á bóndann án þess að búast við svari. „Ætlar hann að láta okkur dúsa hérna?"
„Hann bað mig um að skutla ykkur í veg fyrir rútuna sem rennir hérna fram hjá um sexleytið þannig að ég kem aftur um miðbik dagsins þegar þið eruð...”
„Sex," stundi Kría og gaf bóndanum ekki tækifæri til þess að ljúka setningunni. „Við viljum fara núna. Strax." Hin voru ánægð með ákveðni Kríu og biðu í ofvæni eftir svari. Sóla breytti um umræðuefni án fyrirvara og spurði hvar næsti kirkjugarður væri. Spurningin kom bóndanum í opna skjöldu og hann skildi ekki samhengið. Áður en hann gat tjáð sig spurði Sóla hvort nokkur kirkjugarður væri við Krossa.
„Ekki er mér kunnugt um það en Hlíð er hér skammt frá. Þar vantar ekki heilagleikann enda klerkurinn einstakt göfugmenni."
„Gætir þú skutlað okkur þangað áður en við tökum rútuna?" Sóla tók ómakið af Kríu og vildi hafa allt á hreinu áður en þau hyrfu af Snæfellsnesinu.
„Það ætti að vera mögulegt ef Bjarni er viðlátinn. Hann er svo oft að vísitera í sveitinni en... Þekkið þið einhvern í garðinum?" spurði hann síðan þegar hann undraðist áhuga reykvískra unglinga á kirkjugarði svo fjarri höfuðborginni."
„Hún ætlar að verða prestur," sagði Hebbi hraðmæltur og benti á Sólu. Hann taldi sig vera að bjarga
þeim frá frekari spurningum en Sóla sendi honum augnagotur. Bóndinn lét þetta svar gott heita því hann gekk að jeppanum og sagði þeim að koma með draslið. Viðbrögð hans virkuðu sem vítamínsprauta á krakkana því þeir voru mættir með farangurinn áður en hann var búinn að snúa sér við.
„Ég veit ekki hvort við ráðum við þetta í einni ferð," sagði bóndinn. „Ætli við verðum ekki að fara tvær ferðir. Nei, við skellum draslinu bara á toppinn. Þið þjappið ykkur svo vel saman." Hebbi klifraði upp á þak jeppans, raðaði öllu vel og vandlega og þegar þau renndu úr hlaði réðu þau sér ekki fyrir kæti. Bíllinn var ekki kominn langt þegar Trausti rauk upp með óhljóðum.
„Við gleymdum bein... töskunni," leiðrétti hann og bað bóndann að snúa við. Sóla stökk út úr bílnum, alls ófús að vera ekki laus frá Krossum og náði í töskuna.
„Kannski fjársjóður," skríkti bóndinn þegar Sóla skellti hurðinni.
„Manst þú eftir franska skipinu sem fórst hérna?" Spurning Sólu kom hinum á óvart en henni þótti ekki ólíklegt að bóndinn hefði búið hér alla ævi og væri fróður um liðna atburði. „Ég held að það hafi heitið La Croix, eða eitthvað svoleiðis. Getur verið að það hafi farist á stríðsárunum?"
„Ég var bara gutti, tíu, ellefu ára," sagði bóndinn sem fannst ekkert gruggugt við spurninguna. „Það má teljast mildi að fleiri skip skyldu ekki farast því veðrið var engu líkt. Engu líkt. Ég man að líkin voru aldrei sótt. Það þótti mér skrýtið. Þau voru geymd í einhvern tíma að Krossum en síðan flutt upp að Hlíð eftir dúk og disk. Þar voru þau sett í eina stóra gröf, að mig minnir. Þetta var hið undarlegasta mál og talað var um að einn hefði aldrei fundist. Ég veit samt ekkert um það."
„Getur verið að sjómennirnir hafi gengið aftur á Krossum?"
„Gengið aftur? Sjómennirnir? Veit ekkert um það en nokkrir hafa drepist þar síðan. Tveir, þrír vinnumenn, að ég veit. En þeir voru víst sturlaðir, greyin. Hengdu sig eða eitthvað. Varla hafa dauðir sjómenn átt sök á máli. Annars hefur ekki verið búið að Krossum um hríð. Núverandi eigendur láta ekkert sjá sig. Voru þarna annað slagið í nokkur ár en hættu svo að koma. Urðu þið vör við sjómennina, ha? Hann rauk upp með djöfuls roki og rigningu um helgina. Ég óttaðist um ykkur á tímabili en húsið er sterkt. Og þetta stóð stutt yfir. Undarlegt veðurfar á þessum árstíma. Hreint undarlegt."
„Er Dósi hættulegur?"
Bóndinn hló og hafði greinilega gaman af spurningunni. „Dósi karlinn er meinlaus nema verið sé að abbast upp á hann. Hann lætur stundum sjá sig á hjólinu með kvíslina ef túristar eru að væflast þarna en hann urrar í mesta lagi á þá. Hann lifir í eigin heimi, karlinn. Besta grey ef því er að skipta. Kíkti hann á ykkur?"
„Ekkert alvarlega," sagði Sóla og hagræddi töskunni á gólfinu. „Gaf okkur bara nokkrar kríur."
„Hann gefur fugla ef honum líkar við fólk. Honum hefur bersýnilega ekki staðið stuggur af ykkur. Anga tetrið."
Jeppinn sigldi örugglega yfir ána en krökkunum leið strax betur þegar þeir voru komnir í örugga höfn. „Það er langt þar til rútan kemur," sagði bóndinn. „Viljið þið fara nú þegar upp að Hlíð... eða hvað?"
„Já, þakka þér fyrir. Ef þú vildir vera svo vænn." Sóla varð hátíðleg í fasi og líklega var viss léttir og fjarlægðin frá Krossum ástæða þess. Hlíð var rétt tæpa fimm kílómetra frá býli bóndans og þegar þangað kom sagði Sóla að þau myndu líklega ganga til baka því þau hefðu svo góðan tíma. Hún bað bóndann hins vegar að renna eftir þeim væru þau ekki komin til baka um kaffileytið. Hin vildu ekki leggja orð í belg enda fannst þeim fátt eðlilegra en að fá sér göngutúr í góða veðrinu.
„Mér sýnist kotið vera tómt," sagði bóndinn og svipaðist eftir bíl prestsins. „Garðurinn er handan kirkjunnar og hún er líklega opin ef þú vilt skoða hana," bætti hann við og beindi orðum sínum til Sólu. „Hver veit nema þú jarðsyngir mig þegar þar að kemur." Svo hossaðist hann kátur í sætinu. Fannst frískir unglingar líklega ágæt tilbreyting frá fámálum skepnunum.
„Veistu hvar gröf sjómannanna er?" Sóla átti enn nóg af spurningum en þetta var hennar síðasta því bóndinn hristi höfuðið.
Krakkarnir þorðu ekki annað en að athuga hvort einhver væri viðlátinn því þeir vildu ekki vekja grunsemdir vegna dularfulls athæfis í kirkjugarðinum. Líklega var það heppilegt að prestshjónin voru að heiman því það hefði getað valdið ákveðinni tortryggni ef sex vandræðaleg ungmenni hefðu birst á hlaðinu og sagt að þau væru með útlenskan mann — í íþróttatösku — sem hefði gleymst að grafa fyrir fimmtíu árum. Hjartveikur prestur, haldinn guðsótta, hefði hreinlega getað hrokkið upp af við slíkar fréttir um mitt sumar. Og það frá kornungu fólki.
Lágur, óslitinn steinveggur, sem í eina tíð hafði augsýnilega verið hvítur, var umhverfis kirkjugarðinn og hallaði vel undir flatt — út á við, eins og hann væri orðinn leiður á návistinni við hina dauðu. Vildi flýja. Flestir reitirnir voru illa hirtir, sum leiðin alls ekki leiðum lík, heldur eins og þúfutóftir á víðavangi. Margir legsteinar voru brotnir eða illa farnir. Einn var hreinlega á hvolfi yfir leiðinu, búinn að vera og lagstur til hinstu hvílu ofan á sínum manni. Samt snart garðurinn krakkana inn að hjarta. Þau skynjuðu kyrrðina, virtu frið hinna látnu og læddust ósjálfrátt um á tánum á milla reita. Þau rýndu tvö og tvö saman á hvern stein og hvern kross í leit að franskri áletrun. Kannski höfðu sjómennirnir verið bornir til grafar án afskipta franskra yfirvalda og ættingja. „Í eina gröf," hafði bóndinn sagt. Kannski var enginn legsteinn til minningar um þá sem hafið hrifsaði til sín og henti á land fyrir hálfri öld.
„Er ekki sama hvar við gröfum Frakkann?" spurði Hebbi því honum var fullkunnugt um að í öllum reitunum var vígð mold. „Var ekki talað um að beinin þyrfti að komast í vígða mold?" Þau héldu stuttan fund um hvað gera skyldi.
„Jú, en... " Sóla var ekki fús til að gefa upp þá von að þau fyndu gröfina.
„Myndir þú vilja láta hrúga þér niður í hornið í gröf einhvers sem þú þekktir ekki neitt?" Melkorka var á sama máli og Sóla og vildi halda áfram að leita.
„Hvað með skóflu?" spurði Binni upp úr eins manns hljóði. „Ekki ætlum við að gramsa í moldinni með höndunum." Það kom í hlut Trausta og Melkorku að fara í skófluleit í útihúsunum, eftir að þau drógu minnstu stráin með tilheyrandi harmkvælum, en hin notuðu útilokunaraðferðina við leitina. Sóla reyndi að nýta hæfileika sína og treysti á tilfinningarnar. Hún staðnæmdist loks hægra megin við ysta reitinn þar sem sex litlar þúfur voru hlið við hlið. Ekkert benti til þess að þetta væri annað en náttúrulegar þúfur og illa hirt gras. Trausti og Melkorka komu hlaupandi með stunguskóflu sem var öll út ötuð í hörðum kúaskít en hin deildu um það hvort grafa ætti beinin þarna.
„Hvað ef þetta er ekki vígð mold? Hvað þá?" Hebbi var andvígur því að grafa beinin úti á víðavangi, eins og hann orðaði það, en ekki í næsta grafreit. „Ekki nenni ég að hafa þessa fjandans drauga hangandi yfir mér alla ævi." Honum var mikið niðri fyrir og tvísté í grasinu.
„Gröfum aðeins niður," sagði Sóla og seildist eftir skóflunni. Það var erfitt að stinga í gegnum illa hirt grasið en henni tókst þó að krafta sig aðeins niður. Þegar hún var búin að hrófla aðeins í grasinu rak hún skófluna í stein og þegar hún reyndi að komast undir hann kom í ljós að þetta var fallinn legsteinn. Töluverðan tíma tók að losa steininn en þegar þau voru búin að reisa hann upp með samstilltu átaki og skafa moldina af áletruninni ráku þau upp siguróp. Fögnuður þeirra var ólýsanlegur. Áletrunin á legsteininum var bæði á íslensku og frönsku: Hér hvíla sjómenn franska skipsins La Croix sem fórst undan ströndum Krossa þann 3. ágúst 1943. Síðan var upptalning sex skipverja og neðst var áletrað: Blessuð sé minning þeirra.
„Það er í dag. Í dag eru fimmtíu ár frá því skipið fórst. Spáið í þetta! Hvílík tilviljun!" Hebbi gapti þegar hann las á legsteininn. Trausti mundi ekki einu sinni eftir því að hafa séð hann svo undrandi. Samt voru þeir búnir að vera bestur vinir síðan þeir voru á bleyjualdrinum. „Þeir eiga afmæli í dag! Þeir eiga afmæli í dag! Þeir eiga afmæli, frönsku sjómennirnir. Þeir eiga afmæli í dag." Hebbi hóf upp raust sína í gleðikasti og hin gátu ekki stillt sig um að taka undir.
„Við erum biluð," sagði Binni. „Það er eins gott að enginn sjái til okkar. Þetta verður örugglega í fyrsta og eina skiptið á Íslandi sem maður er borinn til grafar undir afmælissöng. Samt eiga þeir ekki einu sinni afmæli. Það eru hins vegar fimmtíu ár síðan þeir dóu. Ég ætla rétt að vona að ég verði ekki grafinn á afmælisdeginum mínum."
Krakkarnir grófu eins langt niður og þeir þorðu og helltu síðan beinunum úr töskunni. Moldinni var skóflað niður og myndarleg þúfa mótuð við hlið hinna sex sem voru komnar vel til ára sinna. Sóla fór með hljóða bæn, síðan tóku þau öll undir þegar hún fór með faðirvorið og signdu loks yfir. Að svo búnu var ekki gengið á tánum á milli grafreita, heldur hoppað og skoppað og Hebbi kyrjaði einn við undirleik spóans: Þeir eiga afmæli í dag!
14. kafli
Krakkarnir rifjuðu upp atburði helgarinnar á annan hátt en áður eftir að hafa komið sér makindalega fyrir aftast í rútunni. Trausti impraði á því hvort þau ættu að segja lögreglunni alla sólarsöguna og láta handtaka Dósa en þau féllust á að aðhafast ekkert í málinu vegna þess að þau hefðu engar sannanir. Þau voru nefnilega búin að grafa beinin. Krökkunum fannst þeir hafa losnað við ákveðna hlekki og það mátti greina á talsmátanum og gleðinni sem geislaði af þeim. Þau hlógu að því sem grætti þau fyrir nokkru og göntuðust með það sem þeim stóð geigvænleg ógn af. Samt fundu þau að spor þeirra, til ákveðins þroska, nýrra viðhorfa, breyttrar lífssýnar, yrðu aldrei afmáð. Ný spor yrðu síðar stigin sem viðbót við hin.
Krossar voru ofarlega í huga þeirra og atburðirnir stóðu þeim stundum ljóslifandi fyrir hugskotssjónum. Þrátt fyrir ótrúlega upplifun síðustu sólarhringa fannst þeim orðið vænt um staðinn þótt feginleikinn væri allsráðandi á þessum augnablikum. Sóla fann og vissi að hún ætti eftir að koma að Krossum í framtíðinni. Henni fannst það fjarstæðukennt en samt ögrandi. Krafturinn, dulúðin og öflin á staðnum virtust hvísla að henni að koma aftur. Henni hraus hugur við því en samt... Eitthvað togaði í hana. Eitthvað sem hún fengi vonandi útskýrt síðar. Ósjálfrátt seildist hún í buxnavasann, dró upp hring sjómannsins og smeygði honum á fingur sér.
Krakkarnir skeyttu ekki um viðbrögð nærstaddra við hláturkviðum þeirra en skyndilega heyrðu þeir hljóð, brölt sem minnti þá á hina hræðilega lífsreynslu þeirra. Hláturinn hvarf út í veður og vind og krakkarnir litu skelfdir hver á annan. Mikill umgangur, líkust slagsmálum og undarlegt kvein, heyrðist undir fótum þeirra --- í farangursgeymslunni. Svipað því sem hafði verið í kjallaranum á Krossum. „Ég trúi þessu ekki. Ég trúi þessu ekki," endurtók Hebbi í sífellu en hann var sá eini sem orkaði að tala. Hin sátu stjörf og vissu ekki hvað þau ættu að taka til bragðs. Það, sem skelfdi þau líka, var að hinir farþegarnir í rútunni virtust ekki verða neins varir.
„Hvar er taskan, Binni?" spurði Sóla hvassyrt og beygði sig niður. Hún rykkti töskunni upp og eftir stutta eftirgrennslan tók hún upp lítið bein --- líklega fingurbein.
„Gleymdum við þessu?" stundi Hebbi og missti andlitið. „Ég trúi þessu ekki." Trausti reif beinið af henni og gerði sig líklegan til að henda því út um þaklúguna þegar rútan nam óvænt staðar. Öll hugsuðu þau það sama en ekkert þeirra lét verða af því. Trausti settist og þau fylgdust með þegar bílstjórinn gekk aftur fyrir rútuna — opnaði farangursrýmið og bóndinn við brúsapallinn glotti í kampinn. „Hann hefur þá líka heyrt hljóðin," sagði Hebbi feginn. Krakkarnir vissu ekki hvort þeir ættu að hlæja eða gráta þegar bílstjórinn kippti tveimur spriklandi lambhrútum út úr farangursgeymslunni og voru þeir greinilega illa haldnir af innilokunarkennd. Sóla hristi höfuðið og brosti. Hinum tókst það ekki næstu kílómetrana. Þau höfðu aldrei heyrt um að lömb væru send milli bæja með rútum en núna þökkuðu þau fyrir að svo var. Smám saman tóku þau gleði sína á ný og þá henti Trausti fingurbeininu út án þess að spyrja hin álits.
Binni sat við gluggann og horfði á fagurgrænt sumarið líða hjá í ýmsum myndum. Hann fékk penna lánaðan hjá farþega í næstu sætaröð, seildist eftir hendi Sólu, mundaði lófann milli handa sér og tók til við að skrifa. Sóla sat stóreygð og hamingjusöm við hlið hans, með Trausta sér við hægri hönd. Hún yppti öxlum þegar Trausti, Kría, Melkorka og Hebbi litu spurnaraugum á Binna sem einbeitti sér af fremsta megni með tunguna í öðru munnvikinu. Í miðjum klíðum stakk hann hægri hendinni í buxnavasann, gramsaði þar lítið eitt íbygginn á svip og rétti Trausta svo smokk. „Var það ekki þetta sem þig vantaði?" Trausti sat stífur og opinmynntur um stund og starði á ófullnægðar sælustundir helgarinnar endurspeglast í litla pakkanum í lófa hans. Hann hélt aftur af sér en hendur hans sóttu fast eftir því að kreista kverkarnar á Binna. Á meðan það kraumaði í Trausta lauk Binni við að skrifa í lófa Sólu og síðan las hún upphátt: „Þér er hér með boðið í bíó annað kvöld á frumsýningu ástarsögunnar og hrollvekjunnar: MJALLHV... afsakið... SÓLA OG SJÓMENNIRNIR SJÖ."
###
Um höfundinn
Vissir þú að á 5 mínútna fresti, allt árið um kring, fer bók eftir Þorgrím Þráinsson í útleigu á bókasöfnum. Vissir þú að Þorgrímur spilaði fjölda landsleikja í knattspyrnu og var fyrirliði Vals í mörg ár? Vissir þú að París er hans eftirlætisborg og hann segist hafa búið þar fyrir 200 árum? Þorgrímur er þriggja barna faðir, ólst upp í Reykjavík og Ólafsvík og er stúdent frá Menntaskólanum í Reykjavík árið 1980. Nokkrum árum eftir stúdentsprófið varð hann þreyttur á Íslandi og skellti sér í frönskunám í Sorbonne háskóla í París. Að því loknu starfaði hann sem blaðamaður og ritstjóri Íþróttablaðsins og síðan var hann framkvæmdastjóri tóbaksvarnanefndar um átta ára skeið. Síðustu ár hefur hann unnið við að halda fyrirlestra í grunnskólum landsins undir yfirskriftinni; Eltu drauminn þinn!
Bækur Þorgríms eru orðnar 36 talsins. Hann hefur í tvígang hlotið Íslensku barnabókaverðlaunin, fyrst árið 1997 fyrir bókina Margt býr í myrkrinu og aftur árið 2010 fyrir Ertu Guð, afi? Spennusöguna Núll núll 9 völdu íslensk börn bestu bók ársins 2009 og hlaut hún því Bókaverðlaun barnanna. Ári síðar hlaut Ertu Guð afi? sömu verðlaun. Hann var borgarlistamaður Reykjavíkur árið 2013.
Fyrsta skáldsaga hans fyrir fullorðna, Allt hold er hey, kom út 2004.
Bækur eftir Þorgrím Þráinsson
1989 - Með fiðring í tánum*
1990 - Tár, bros og takkaskór
1991 - Mitt er þitt
1992 - Bak við bláu augun*
1992 - Lalli ljósastaur*
1993 - Spor í myrkri*
1994 - Kvöldsögur
1994 - Amo Amas
1995 - Sex augnablik*
1996 - Meistari Jón, predikari af Guðs náð
1997 - Margt býr í myrkrinu
1998 - Nóttin lifnar við
1998 - Hjálp, Keikó, hjálp
2000 - Hlæjandi refur
2000 - Kýrin sem hvarf
2003 - Litla skrímslið
2003 - Svalasta 7an*
2004 - Undir 4 augu*
2004 - Allt hold er hey*
2007 - Tár, bros og takkaskór, kilja
2007 - Hvernig gerirðu konuna þína hamingjusama
2008 - Litla rauða músin*
2008 - Þriðji ísbjörninn
2008 - Núll núll 9
2009 - Þokan*
2010 - Ertu Guð, afi?
2011 - Steina-Petra
2011 - Áfram, hærra!
2012 - Krakkinn sem hvarf*
2014 - Núi & Nía
2014 - Hjálp*
2015 - Nía fýkur burt (Núi & Nía)
2015 - Ég elska máva*
2016 - Henry og hetjurnar*
2017 - Henry hittir í mark*
2018 - Íslenska kraftaverkið : á bak við tjöldin
2018 - Henry rænt í Rússlandi*
* Fáanleg sem rafbók

